
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

14 ДҮГЭЭР БҮЛЭГ : АЛГАДСАН НЬ

	Малюта, Бозлог хоёр нэгэн баг этгээдчин дагалдуулан, үл танигдах нэгэн хүнийг Бузар Шавартын зүг авч явах яг тэр үед Мөнгөн ноён Годуновтой найрсаг яриа хийж, хундага дүүрэн өрсөн ширээний ард суугаад,

	— Борис гуай, урьд шөнө хаана яав аа? Шөнө дүл Хорооныхон юу болж босоцгоов оо? Танайхан үргэлж л ингэж байдаг юм уу? гэхэд нь Годунов далаа хавчаад,

	— Манай их хаан эзэн, хартангуудаан хайрлаж уйлдаг, тэдний сүнсийг нь тонилгох гэж мөргөл залбирал хийдэг юм даа. Шөнө биднийг мөргөл хий гэж хуралдуулсанд гайхах газар үгүй. Их Василий богд, Назианзийн Григорийд явуулсан бичиг лүндэндээ: буяны зүг зорьсон хүнд шөнө дүл нь, ерийн хүний өглөөтэй адил гэж айлдсан байдаг шүү дээ. Шөнийн харанхуйд нүд чих сэтгэлд муу юм тусгахгүй цаг тул хүний оюун ухааныг тэнгэр сахиусандаа зориулах зохист цаг болно! гэхэд нь,

	— Борис гуай! Би хааны мөргөл залбирал хийж байхыг нь урьд үзсэн билээ. Арай л ийм биш юм сан. Одоо хамаг юм ондоо болчихлоо. Этгээдчингүүдийн учир утгыг ч би бас мэдэхгүй байна. Гэлэн гэхэд дээрэмчин шиг юм. Москвад буцаж ирсээр би асар удаагүй. Тэгтлээ, тэдний бузар булай явдлыг үзсэн сонссон минь, тоочин итгэхүйеэ бэрх: Бодвол: эзэн хааныг элдэвлэн залилж байгаа улс уу даа. Та, эзэнд дотно шадар хүн, эзэн хаанд хайртай юм байна. Та этгээдчингүүдийн үнэн учрыг нь айлтгавал яасан юм бэ? гэхэд нь Годунов, Мөнгөн ноёны гэнэн сэтгэлтэйг нь инээмсэглэн, зоримог номхон дүр үзүүлж өгүүлрүүн:

	— Хаантан бүгдийг өршөөн үздэг бөгөөд намайг миний хэрээс хэтэрхийгээр өршөөн үздэг билээ. Эзний явдлыг над мэтийн хүн шүүж, хаандаа тэг гэж над шиг хүн яаж зааварлах вэ? Этгээдчингийн учир нь тодорхой. Газар ус цөм эзэн хааны юм болохоор, бас бид цөмөөрөө хааны эрхийн дор болохоор, эзэн хаан өөртөө юу хэрэглэхийг өөрөө мэддэг, манд юу үлдээсэн байвал, тэр нь даруй манайх; ойр шадар минь бай гэсэн хүн даруй шадар хүн болоод, ойрт гээгүй хүн нь хөндий хол байдаг болжээ. Этгээдчингүүдийн учир нь энэ дээ гэхэд,

	— Борис гуайн хэлэхэд их л эвтэйхэн, аятайхан болоод байна. Үнэн хэрэг дээрээ арай л биш байна. Этгээдчингүүд, орон нутгийнхныг сүйтгэн дарлаж байгаа нь татаараас долоон дор болчихлоо. Этгээдчинг хорих хориглох эрх байхгүй, дураараа болоод, орон даяараа тэднээс болж баларч байна. Та хаанд үүнийг айлтгавал сайн юм сан. Хаан лав таны үгэнд итгэх асан! хэмээвээс,

	— Ээ, Никита ноён минь! Дэлхийд бузар булай юм байгаагийн алиныг тоочих вэ? Хүн хүнээ хорлохдоо, нэг зарим нь этгээдчин, нэг зарим нь орон нутгийнхан байсан учраас нэг нэгийгээ хорлож байгаа хэрэг биш, аль алин нь ч, хүн байгаа учраас бие биеэ хорлож байгаа хэрэг! Би хаанд айлтган хэллээ гэж бодъё доо. Тэгэхэд юу болох вэ гэвэл, цөмөөрөө миний өөдөөс эсэргүүцэн, эзэн хаан өөрөө ч гэсэн, намайг л буруутуулан яллачихна шүү дээ! гэхэд нь, Мөнгөн ноён,

	— Тэр яах вэ? Буруутуулан яллавал, яллана биз, та л үнэн ёс журам баримталж, чухам голтой үнэнийг айлтгасан хүн болно шүү дээ! гэлээ.

	— Ээ, Никита ноён минь! Үнэнийг хэлэх нь ч хялбархан л даа. Хэлэхдээ бас эв зүйг нь олж хэлэх хэрэгтэй юм шүү! Хэрэв би хааны юм бүхэнд нь зөрж хөндөлдөөд байсан бол, би хэдийн тэндээс салах сан. Салчихсан байвал өчигдөр чиний толгой авах гэж байхад, хэн чамайг аврах байв даа? гэхэд нь,

	— Тэр ч аргагүй үнэн. Таны ачаар би толгой бүтэн гарлаа! гэхэд нь Годунов, Мөнгөн ноёныг сэнхрүүлж, учир зүйг таниуллаа гэж бодоод, үгээ үргэлжлэн

	— Никита ноён минь, үнэнээр явах нь сайхан боловч, ганц хүн хүн болдоггүй шүү дээ. Жишээ нь бодоод үз л дээ. Дөчин хулгай нэг гэмгүй хүнийг чиний дэргэд мэсдэн алах гэж байвал, чи яах вэ? гэлээ.

	— Яах вэ? Дөчин хулгайг дөчүүлийг нь сэлмээрээ цавчаад, алуулан алуултлаа л цавчилдаад байх асан! гэж хэлбээс, Годунов өөдөөс нь гайхан хараад,

	— Тэгсээр л алуулчихна даа! Таван хүнийг цавчаад, сайн бол арван хүнийг сэлмээрээ цавчаад л алуулчихна даа. Тэгэхэд үлдээчингүүд нь өнөөх гэмгүй хүнийг муучлан мэсдэхээ л мэсэднэ дээ. Үгүй, тийм тохиол гарвал халдалгүй байж байгаад л, өнөөх гэмгүй хүнээ алаад, юмыг нь тонон хуваах үед нь, наад Степка гэдэг чинь цаад Мишкаас илүү юм авчхав гэж хашхираад л орхивол, чи их авлаа, би их авлаа! гэлдээд нэг нэгнийхээ хоолойг өөрсдөө тасар тасар татаж орхино доо! гэж хариулахад Мөнгөн ноёнд тэр үг тун ч тааламжгүй санагдсан байдлыг Годунов хэдийн ажиглаад, өөр юм ярьж эхэлсэн нь:

	— Хараач, хар хурдаар нэг хүн наашаа давхиж явна. Ноёон чиний хөтөч биш байгаа? гэж цонхоор харан хэлбээс, Мөнгөн ноён ажиггүй,

	— Ээ, биш байлгүй дээ. Мөргөл хийнэ гэж өнөөдөр дөчний хэртэй газар очих чөлөө аваад явсан... гэтлээ, тэр морьтой хүнийг ажин хараад, Михеич өвгөнөө танив. 

	Өвгөний царай нь хохимойн царай шиг зэвхий цагаан болчхоод зайдан давхиж ирсэн нь, аль нэг дайралдсан морь унаад ниссэн бололтой. Чингээд, ёс алдаж, сандарсандаа мориноос буулгүй, ноёны цонхонд тулан давхиж очихдоо, холоос,

	— Никита ноёон! Унд хоолоо зооглон сэрүүцэж суугаад зовлон мэдэхгүй саатаж байна шүү, та минь! Саяхан би тэр сүмийн цаана Малюта, Бозлог хоёртой дайралдлаа. Хоёулаа морьтой давхиж, дунд нь гар хүлээстэй хэн явна гэж та бодож байна? Хаан хөвүүн биеэрээ, хаан хөвүүн дүрээрээ явж байна шүү! Толгойд нь хар шовоодой углаад, нүүрийг нь золигууд бүтээчхээд аваад явж байсан нь, салхинд шовоодой нь сөхөгдөөд, хаан хөвүүнийг дүрээрээ байна гэж би танилаа. Миний зүг, "Туслан тэнхрүүл" гэсэн юм шиг учиртайгаар хараад орхиход нь, өнөө хар хог Малюта, ухасхийгээд шовоодойг нь доош нь дарж, нүүрийг нь далдалж орхилоо! гэхэд нь Мөнгөн ноён үсрэн босож,

	— Дуулав уу, Борис гуай, дуулав уу? гэж нүдээ гялалзуулан хашхираад, — Хулгайг хоорондоо хэрэлдэг гэж ингэж хүлээж суух юм уу? гээд, үүдэн зүг ухасхийлээ.

	— Морио өг! гэж Михеичийн гараас жолоог нь угз татан аваад мордох гэтэл, Михеич,

	— Энэ муу адасга та яаж унадаг юм бэ? Бас эмээлгүй юм... Эзэн хаанд бараалхахдаа ийм мориор яаж зайдагнан очдог юм бэ?.. гэтэл нь ноён хэдийн тэр моринд нь мордоод хаанд зүглэлгүй Малютын хойноос давхиж орхилоо.

	Энэ дурдсан тэр явдлыг өгүүлсэн хуучны нэгэн дуу бий. Иван хааны үеийн дуу ч байж магад. Түүний үг нь:

	 

	Чулуун Москва хотыг бий болгоход 

	Иван хаан бий болсон гэдэг.

	Казань хотыг дайлсан гэдэг, 

	Казань Айдархан хоёр хотыг 

	Казань хотыг дайранхан эзлээд. 

	Хаан хатан хоёрыг нь олзлонхон, 

	Хар тэрслүүг Псков хотоос, 

	Псков Новгород хоёроос арчаад 

	Чулуун Москвагаас яаж арчих бил ээ? 

	Муухай Малюта, харгис Скуратов өдөөж, 

	Иванхан хаанд айлтгав гэнэ ээ:

	Урвуу тэрслүүг үүрд давшгүй бий! 

	Урдаас тань урвасан дайсан хараад сууж, 

	Амссанаас тань адил амсалцаж сууна л, 

	Ууснаас тань адил уулцаж л сууна л, 

	Өмссөнөөс тань адил өмсөлцөж сууна л, 

	Хаан тэр үгийг нь таан мэдээд авлаа л, 

	Хаан хөвүүндээ хилэгнэлээ л гэнэ!

	Ноёд сайд та бүгдээрээ хаан хөвүүнийг 

	Ноцонхон бариад агдланхан хүлж авагтун, 

	Бараан хар хувцас өмсгөнхөн тохоод, 

	Балчигтай бузар шалбаагтад аваачин хүргэж, 

	Бузар тэр муухай шавар балчиг дунд л 

	Бушуухан хороон цаазалж үзэгтүн гэлээ л! 

	Сайдууд сандран оргож зайлан одов гэнэ, 

	Саарын тэргүүн муухай Малюта л үлдээд, 

	Хаан хөвүүнийг мутраас нь ноцон шүүрээд, 

	Хар муухай хувцас өмсгөнхөн тохоод, 

	Балчигтай Бузар Шалбаагтад аваачин хүргээд, 

	Балбалзуур муухай шаварт хөтлөн оров гэнэ. 

	Мөнгөн ноёны нэгэн зарц дуулан мэдээд, 

	Усчны моринд мордон давхиж ноёндоо л 

	Ухаан жолоогүй давхиж очоод айлтгав гэнэ: 

	Унд зоогоо амсан зооглож, сэрүүцнэ үү та, 

	Учиргүй муухай зовлон тохиож л байна л, 

	Огторгуйн одон унаж л байна л, цаана тань.

	Сайхан тосон зул бөхөх гэж л байна л, 

	Санамсаргүй хаан хөвүүн үхэх гэж л байна л, 

	Мөнгөн ноён тэр үгэнд цочин сандарсандаа 

	Мөн тэр усчны моринд алавхийн мордоод, 

	Балчигт Бузар Шалбаагтын зүг давхиж, 

	Бамбалзуур тэр намаг дотор нь хүрэв гэнэ, 

	Малютын хацрыг загнанхан тас алгадав гэнэ: 

	Малюта чи дэндэж хэтэрч байна, хэрээ мэдэхгүй, 

	Амандаа багтахгүй юм залгих гэж ангалзаад, 

	Амиа алдан хахах гэж байгаагаа мэдэв үү, чи?..

	 

	гэж дуулдаг байжээ. 

	Үнэн явдалтай нийцгүй ч байж болох тэр дуу, тухайн цаг үеийн зан ёстой тун нийцтэй ажээ. Хааны ордонд, мөн хааны шадарчуулын дунд юу болж байсан нь ард түмний сонорт, хагас дутуу, балар бүдэгхэн хүрдэг байсан боловч, нийгмийн давхарга язгуур нь зан заншлын талаар араараа нийлэх болоогүй тэр үед бас хоорондоо сүрхий хөндийрөөгүй байгаа тул, тэр мэт дутуу хагас, гажуу ташаа болсон гэлээ ч, тэдгээр мэдээний зүйл нь үнэний байдал төлөвөөс хэтэрдэггүй бөгөөд нийгэм олноороо аж төрөх нэгэн адил байдалтай, ухаарах сэтгэх нь ойролцоо байгаагийн шинж тэмдэгтэй мэдээ болно.

	Мөнгөн ноён Никита чи, миний сэтгэлд ургаж байгаа дүртэйгээ аль хэр адил байсан эссэнийг чинь гагцхүү Кремлийн эртний хэрэм л мэдэх байх, мөн Москва хавийн эртний царс мод л мэдэх байх вий! Нам сууж юм санагалзан сэтгэхүй үдшийн цагт харанхуй бүрэнхий болж эхлэн, бужигнаант өдрийн хөл чимээ алсуур намдаж, ойр хавьд цөм чив чимээгүй, гагцхүү салхи навч ширжигнүүлэн, асханы цох хорхой л нисэн өнгөрч байхын үед миний сэтгэлд Мөнгөн ноён Никитийн дүр ийм л байдалтайгаар урган тодорсон юм даа. Эх орондоо хайртай сэтгэл минь өрөвдөн гунилтайн шинж бүрдэн төрж, будан дотроос манай гашуудан гунимаар бөгөөд алдартай хууч түүх маань тод томруун үзэгдэж, харанхуйд харж чадахгүй усан нүдний богино хараанд гүйцэгдэхгүй хэд хэдэн зуун жилийн тэртээх далд юмыг тольдон үзэх билгүүн нүд нээгдсэн юм шиг болж, Мөнгөн ноён Никитийг би ийм л хүн байна гэж үзэж, Малютын хойноос морь унан нэхэн явааг нь тов тодхон харах шиг болж, ухаан санаанд оршгүй юм болж байсан тэр аймшигтай цагт нь сэтгэлээр шилжиж орсон шиг боллоо!

	Мөнгөн ноён, гар буу сэлэмгүйгээ мартаад, зайдан унасан морь нь ч хөгшин морь гэдгийг огт бодохгүй давхижээ. Тэр морь нь дээр цагт хүлэг морь байж, аян дайнд хориод жил явсан боловч, эцэс сүүлдээ амар тайвнаар хөгшин насаа өнгөрүүлэх завшаан олж чадсангүй, ус зөөх тоног, ялзарсан өвс, ташуур зодуурын тэтгэвэрт орсон хөөрхий хүлэг ажээ.

	Чадалтай эр мордоод орхив гэдгийг танин мэдүүт, тэр хөөрхий хөгшин хүлэг, догшин тулаанд эрийн сайн баатрын хүлэг нь болж явсан урьдынхаа цагийг санаад, шилдэг арвай идэж, бал бурамт унд ууж байсан сайн цаг нь санаанд оронгуут; хамар юугаан улайн сарнайлгаад, хүзүү юүгээн сунгаад, Скуратов Малютын хойноос нисэн хөөж давхин одлоо.

	Малюта этгээдчинтэйгээ хамт ширэнгэ модон дундуур давхиж, Бузар Шалбаагтын зүг шаардан шавдан давхих зуур, хэнийг алахаар явж байгаагаа этгээдчингүүд бүү мэдэг гэж хаан хөвүүний нүүрийг бүтээсэн шовоодой малгайг байн байн доош нь даран довтолж явнам. Хэрэв этгээдчингүүд нь танин мэдэх аваас, Малютаас хөндийрч, ах тушаалтан нь бага тушаалтныхаа цаана нь орж, амиа хаацайлах санжээ. Таньж мэдээгүй тул, этгээдчингүүд, Бозлог, Малют хоёрын дунд нь харц хүн хавчуулаастай давхиж явна гэж бодоод, ганц гайхах нь яасан хол аваачиж, хороох гэж яваа юм бэ? гэж гайхах ажээ.

	Малюта этгээдчингүүдээ бушуул гэж шаардан шавдаж, унаандаа уур нь хүрч, гуянд нь маниа ташуур тулгаж, хараан загнаж яваа нь:

	— Ай урагшаа явж өгөхгүй муу чонын сэг, өвс ногооны тулам! Эзэн хааны сэтгэл урваж, бидний хойноос нэхүүл дагуул довтлуулбал яана гэж гүнгэнэн довтолном.

	Харгис Малюта балар ойн дундуур давхиж, бялзуухай хүзүүгээ сунган хойноос нь гайхан хялайж, хар хэрээ, мөшгөн дагаж, Бузар Шалбаагт айсаж байна!

	— Хөөш, хойноос маань нэхүүлийн тахтай морины төвөргөөн дуулдаж байгаа юм биш биз? гэж Малюта Бозлогоос асуун лавлав.

	— Үгүй, тэр чимээ бол, манай морины туурайн төвөргөөн модонд цуурайтаж байгаа нь тэр! гэж Бозлог нь хариулан довтолгов.

	Малюта этгээдчингүүдээ улам шаардан шавдаж, унаа морио улам улам ширүүлэн ташуурднам.

	— Хөөш, манай араас хүн хашхирах чимээ дуулдах шиг, тэр юу вэ? гэж Бозлогоосоо асуунам.

	— Үгүй, тэр чимээ бол, манай үг хэлэлцэн довтолж яваагийн цуурай гэж Бозлог нь хариулан давхинам. 

	Тэгэхэд нь Малюта унасан мориндоо уурлаж,

	— Урагшаа явж өгөхгүй, чонын сэг, өвсний муу тулам! Хойноос маань нэхүүл ирж гүйцвэл яана? гэж давхиж явнам.

	Гэнэт Малютын араас:

	— Зогс Малюта! гэсэн дуу дуулдаж, Мөнгөн ноён хэдийн гүйцэж ирсэн нь, усчны хөгшин морь, эр хүлэг морьдын эрдэм чадал гарган гүйцсэн ажээ.

	— Зогс, Малюта! гээд Мөнгөн ноён чингэж давтан дуудангуут, гүйцэж зэрэгцээд, бяртай гараараа Малютын хацрыг алгадаад авчээ.

	Мөнгөн ноёны мутар нь чадалтай, алгадаан чимээ нь гар буу дуугарсан юм шиг тасхийж, хөвчийн мод дүнгэнэн цуурайлаад навч нахиа доргин унаад ан гөрөөс сандан мэндэн далд орон давхиж, модны хонгил дотроос бүлтгэр нүдтэй ууль шувуу цочин нисэцгээж, алс хол модны дурс хуулж байсан тариачин эрчүүл, бие биеийн өөдөөс гайхан харцгаагаад,

	— Айхтар тас хийв ээ! Өнөөх Бузар Шалбаагтын тэнд царс мод хуга ойчих нь тэр үү, юу вэ? гэлцэв.

	Малюта мориноос ховх алгадуулан ойчихын хамт, Мөнгөн ноёны хөөрхий хөгшин хүлэг бүдрээд ойчингуут үхэв.

	Мөнгөн ноён босон харайнгуут сэлмийг нь Малютын хуйнаас суга татан аваад толгойг нь хага цавчих гэж далайн,

	— Малют аа! Амандаа багтахгүй том юм үнхээд, хахаж үхэх гэж байна даа, чи! гэж цавчих гэтэл, Мөнгөн ноёны араас бас нэг сэлэм сурхийж, Бозлог Маттэ, эзэн Малютыгаа тэнхрүүлэх гэж дайран орлоо. Бозлог Мөнгөн ноён хоёр тулалдаж, этгээдчингүүд сэлмээ хуйнаас нь суга татан, ноёныг дайран орсонд, мод дархинд хаагдсан этгээдчин, Мөнгөн ноёныг тойрон бүсэлж эс чадав. Дайсны сэлмийг хариулан цавчилдаж байхдаа Мөнгөн ноён,

	— Ингээд л хаан хөвүүнийг ч тэнхрүүлж чадахгүй амь алддагт хүрлээ дээ! Тэнгэр тэтгэж, ядахдаа нэг хагас цаг торолцон тулалдаж байвал, нэгтэйгээс тэнхрүүлэх хүчин ирж юун магад! гэж бодон тулалдаж байтал нь модон дунд чих дөжрөм исгэрэх чимээ гарч, энд тэндээс хашхиралдах дуу гарч, Мөнгөн ноёны толгойд буулгах гэж сэлмээ далайсан нэг этгээдчин, толгойгоо хага цохиуланхан ойчиж, Билзэг Иван, цус бялдсан балтаараа ширвэсээр, тэр унасан этгээдчиний хүүр дээр сүр бадруулан гараад ирсэнд хэсэг дээрэмчин эрс, Малютын зарц нарыг хонь дайрсан чоно шиг давиран орж гардан тулалдлаа. Малюта бараа болоочингуудтайгаа жагсан дайрах гэсэн санаатай боловч, мод ширэнгэн дотор жагсаж жигдрэхийн аргагүй, нэлээд олон этгээдчин тэр дороо алуулан ойчоод, бусад нь түр сандарснаа дахин зориг ороод, гой-да гэж хашхиран дайраад, явган сайн эрчүүлийг мориороо дайран ухруулж, Билзэг Иван гартаа шарх олсон учир, балтаараа ширвэн цавчих нь арай сулхан болж ирлээ. Тэгж байтал, модон дунд бас нэг сүрхий исгэрэх чимээ гарсанд Билзэг ахлаач,

	— Одоо Элээ өвгөн ах тэнхрүүлэн туслах гэж айсуй, сайн тулаад бай! гэж хашхиран дуустал, дагуулсан баг эрчүүдээ удирдсан Элээ өвгөн даруй этгээдчингүүдийг шуугин дайрч ороод, сүрхий гэгчийн ширүүн тулаан боллоо.

	Морьтой этгээдчин, ширэнгэ модон дунд явган хүнтэй тулалдахад тун бэрх. Морь нь цоройгоод ойчихдоо эзнээ дарж унан тийчилж, этгээдчингүүд зориг улам ч хатуужин, үхтлээ тулахаар шийдэж, Бозлогийн сэлэм нь салхи шиг шуухинан, цахилгаан шиг гялалзаж байтал нь, гэнэт олны тулаан дунд баахан үймцэх байдал үзэгдэж, бяралхаг Митька хүү, тулалдаж байгаа олныг шувт дайран орж, өөрийн хүний гэж ялгахгүй, өнөөх мундаг том бороохойгоороо эргүүлэн урагш давшив. Хүүхнээ алдсан тэр хүү булаасан эрийг таньж, шийдмээ хоёр гараараа өргөн далайж, өстөнтэйгөө үзэлцэх гэж дайран орж яваа нь тэр байжээ. Уур бадарсан тэр чийрэг хүү, өстөн дайснаа шийдамаараа тэнхэл мэдэн цохиод авсан нь Бозлог гэдрэгээ зайлсхийвээс, том шийдам, морины толгой дээгүүр лүсхийтэл бууж, мундаг шийдэм ч дундуураа хуга бууж, морь ч үхэж, ойчоод өгтөл, Митька өнөөх Бозлогийг даран унаж,

	— Одоо л миний гарт оров уу даа? Байз даа, чамайг гэж дуугарав.

	Тулаан төгсөв. Этгээдчин цөм алуулж, тулах дайсангүй боллоо. Ганц Малюта аргамаг сайн хөлгийнхөө ачаар ганцаардан амь зулбан оргож гарлаа.

	Дээрэмчин сайн эрчүүл, нөхдөө бүртгэж үзтэл, олон хүн амь үрэгдэж, нэлээд хохирол хүлээжээ.

	— Жа ноён минь, ингэж та бид хоёр уулздаг ерөөлтэй юм байжээ! хэмээн хөлсөөн арчин дуугарав.

	Мөнгөн ноён дээрэмчин эрсийн дайран орохын хамт, хаан хөвүүний зүг яаран ухасхийж, морийг нь хажуу тийш нь зайлуулсан бөгөөд, эмээлдээ олсоор даруулаастай түүний даруулгыг сэлмээрээ тас огтлоод, уяа хүлээсийг нь алдруулаад мориноос нь түшин буулгаад, амыг нь таглан боосон алчуурыг авч, тулаан болоход биеэс холдолгүй хамгаалж байсан байжээ.

	Дээрэмчин эрс, үхсэн дайсны эдийг тонон цөлбөж, морь унааг нь барьж эхэлснийг үзээд,

	— Хаан хөвүүн, одоо тулаан төгсөөд, таны дайсан цөм хүүр болж, ганц Малюта амь зулбан арилсан боловч, хаан эзэн сураглан олбол, сайнаа үзэхгүй байлгүй дээ! гэж дуугарсанд Билзэг ахлаач, хаан хөвүүн гэхийг нь дуулмагц, цочин ухарч,

	— Юу гэнэ ээ? Хаан хөвүүн биеэрээ заларч байгаа нь энэ үү? Эзэн хааны тайж уу? Ээ, тэнгэр сахиус ийм эрхэм дээдсийн төлөө маныг ирүүлэн туслуулж л дээ! Ийм дээдсийг энэ үхсэн муу ноход хүлээд авч явсан юм вий! гээд, хаан хөвүүний өмнө дөрвөн мөчөөрөө газар тулан мөргөв.

	Хаан хөвүүн гэдгийг сонсонгуут, олон дээрэмчин, үхсэн этгээдчингүүдийн өвөр түрий суйлахаа байж, хаан хөвүүнд сөгдөн мөргөхөөр ирцгээвээс, энгийн цагийн их зангаа гээж, тэдний өөдөөс тун эелдгээр өгүүлрүүн: 

	— Буянтан та бүхэнд туслан тэнхрүүлсэнд тань тал өгсүү! Та нар ямар ч хүн байсан, би тал өгч байна! гэхэд нь Бизлэг хариу өгүүлрүүн: 

	— Бидэнд тал өгөх юу байх вэ, эзэн хунтайж! Таныг авч явааг нь мэдсэн байвал би дөчин энэ сайн эрээр зогсохгүй, хоёр зуун сайчуулыг дагуулан ирэх юм сан. Тэгвэл, тэр Малюта ч амь зулбан гарч чадахгүй, нойтон голтойгоо баригдаад тайж таны өмнө дүүжлүүлэх юм сан даа. Гэвч, тэрний хөтөч нь баригдсан сурагтай. Тэр хүн миний хуучин танил юм. Эзэн нь мултарсан боловч, хөтөч нь хоцорсон юм байна. Оргүйгээс охинтой гэдэг тэр дээ. Хөөш, хүү минь, чиний дор байна уу, тэр чинь? гэж Митькаас асууваас,

	— Миний дор оо гэж, дарсан хүнээ тавилгүй дээр нь хэвтэн хариулав.

	— Аль түүнийгээ нааш нь! Одоо хаашаа зайлууж гэж! Дүү нар минь та нар, гал түлээд орхи. Хайрч байгаад байцна. Олс байвал ойртуул. Олсгүй бол, цулбуур ч яах вэ гэхэд нь Митька өндийж босов. 

	Дороос нь нэг зузаан гэгчийн хүү босож ирээд олны зүг харваас, дээрэмчид цочин уулга алдав.

	— Хлопко! Энэ чинь Хлопко байна шүү дээ! Наадах чинь этгээдчинээ дарж авлаа гээд Хлопкийг маань нухаж хэвтсэн юм байна шүү дээ! гэж зүг зүгээс амьтан шуугилдав.

	Митька амаа ангайн гайхаж, Хлопко нь арайхийн амьсгаа татаж байв. Тэгж тэгж, Митька

	— Би чамайг дарж унасан юм байжээ? Чи дуугарахаа яасан амьтан бэ? гэхэд нь нөгөөдөх нь,

	— Ам хоолой дараад хэвтчихсэн байхад би яаж дуугардаг юм бэ?

	— Чи яагаад хүний замд дайралддаг хүн бил ээ?

	— Юу яагаад гэж? Хар мазаалай шиг дайран ороод, морины нь толгой дундуур нь шийдэмдэхэд чинь, эзэн нь над дээр ойчоод, чи мангуу, тэрүүнийг барихын оронд намайг махаараа дараад, бүтээж алан алдахгүй юу, баярласандаа толгой чинь эргээд тэр биз.

	— Аа, тэгсэн юм байж л дээ, би чинь! гээд шилэн хүзүүгээ маажжээ. 

	Дээрэмчид хүсхийтэл инээлцэж, хаан хөвүүн мишээв. 

	Бозлогийг эрвэл, сураггүй болчихжээ.

	— За яая гэхэв. Цаг нь болоогүй юм байж л дээ. Алдчихсан маань харамсалтай боллоо! Яах вэ, тэнгэр заяавал, хожим нэг учир бий! Одоо эзэн хунтайж, би нөхөдтэйгөө таныг их замд оруулж өгсүү. Танаас зовоод байна шүү! Над мэтийн харц хүн, дээдэстэй нүүр учирч үг айлтгах хэцүү боловч, яая гэхэв, надгүйгээр та эндээс гарч чадахгүй хойно, би бараа болохоос доо!

	— За, дүү нар минь, хаан хөвүүнийг өмгөөлөн мордоцгоо доо. Мөнгөн ноён, та энэ моринд мордож үзэх үү дээ, би өөртөө энүүгээр унаа хийе дээ. Элээ гуай та, явган явж сурсан тул, явгалбал дээр үү дээ. Мишка чи хэзээний явган хүн, явгаар л яв даа! гэхэд нь Мишка

	— Яадаг юм бэ, би ч морь унаад үзье! гээд хөлөө өргөөд, дөрөөлж чадалгүй, элгээрээ эмээл дээр хэвтэж, хэдэн алд газар шогшуулж, чүү гэж мордоод, хөлөөрөө давиран, хоёр тохойгоо дэрвэгэнэн, — Уухай даа! гэж хашхирав.

	Олон сайн эрчүүл хаан хөвүүнийг тойрон, модноос гараг гэж хөдөллөө. Тэгээд модны захад гараад явтал, Александрын хорооны эрээн дээвэр үзэгдэх болсонд Билзэг, мориныхоо ам татаж буугаад,

	— Жа хунтайжтан, одоо замдаа орлоо. Цаана тань тэр хороо харагдаж байна. Бид мэтийн улс, хунтайжийг даган бараадаж болохгүйн дээр цаанаас тань тоос татуулж, цэргийн улс айсуй бололтой. Хунтайжтан, маныг уучлан өршөө: бид аргагүйн эрхээр тантай дайралдлаа! гэхэд нь хаан хөвүүний өнөөх хуучин ихэрхэг зан нь хөдөлж,

	— Байз, хө! Байз! Чи алтан хатгамалт дээл өмсөх ямар сайдын яс угсааны хүн бэ? гэж асуухад нь Билзэг номгон даруугаар өчрүүн:

	— Эзэн хунтайж минь, олны дунд алдар нэргүй сайд, яс угсаагүй ноёд олон бий. Олдсоноо л мөрөндөө өмсдөг улс аа, бид тань! гэхэд хаан хөвүүн зандарч,

	— Чам шиг угсаагүй ноёнд гудам талбай дунд хоёр баганатай, хөндлөн нуруутай өргөө босгодог гэдгийг чи мэдэх үү? Чиний бие, наад өмссөн дээлийнхээ үнэд хүрэхгүй амьтан байгаагаа чи мэдэж байна уу? Чи надад өнөөдөр туслан эс тэнхрүүлсэн бол, би тэр айсаж яваа цэргийн хүнээр тануусыг бүгдийг бариулаад, Хороонд хүргүүлэх асан. Өнөөдрийн тус болсныг чинь санаж хулгай явдлыг чинь өршөөн хэлтрүүлээд, чамайг очиж буруугаа хүлээвэл, хаан аавдаа чамайг амь хэлтрүүлэх үг айлтгана! гэхэд нь

	— Эзэн хунтайжийн өршөөлт зарлиг сонсон гялайлаа! Хаандаа буруугаа айлтган бараалхах цаг минь арай л болоогүй. Тэнгэрийн өмнө их нүгэл хурааж, эзэн хааны өмнө их буруутай билээ, би тань. Хаан эзэн намайг өршөөн хэлтрүүлэх нь бэрх болов уу? Хэлтрүүллээ ч гэсэн, би нөхдөө яаж гээн тэвчих бил ээ? гэхэд нь хаан хөвүүн гайхан,

	— Намайг чиний төлөө айлтган хэлтрүүлнэ гэж байхад, чи хулгай дээрмээ хаяхгүй гэж байгаа хэрэг үү? Шударгаар амь зууснаас, их замд тонуул хийж явах нь чамд илүү сайхан санагдаж байна уу? гэхэд нь Билзэг, хар сахлаа илээд, сүрхий зальтайгаар инээмсэглэхэд нь дун цагаан шүд гялалзаж, хүрэн улаан царай нь улам чиг хүрэн юм шиг үзэгдлээ.

	— Эзэн хунтайж ээ! Тэнгис их далайд цурхай загас заяасан нь, зоодой загас бүү ангалзан алмайраг гэсэн юм гэнэ лээ! Би цэргийн байр жагсаалд ч сураагүй, арилжаа наймаа ч хийж үзээгүй хүн юм. Хунтайж минь, өршөөн уучлаарай, цэргийн тоос улам ойртож байна; буцан зайлсуу! Загас усны гүнзгийг, мань мэтийн хүн газрын бартаатай баттайг дагадаг бил ээ! гээд сөөг бутан дунд морио хөтлөн далд оржээ. 

	Бусад дээрэмчин, цөм модон дунд харагдахгүй болчихсонд Хаан хөвүүн, Мөнгөн ноёнтой хоёулхнаа болж, Хорооны зүг одсоор, төдхөн Годунов Борисын удирдан дагуулсан морин цэрэгтэй дайралдан нийлжээ.

	Тэр үес хаан юу хийж байсан бол? гэвэл, тэр үеийн дууны үг сонсон, тухайн цагийн ардын санаа ухаарцыг үзүүлснийг нь сонирхон толилсугай.

	 

	Догшин хаан зарлиг буулгаж гэнэм: 

	Дотно шадар ноёд сайд минь ээ!

	Хар хувцас өмсөцгөөн ирж хуралд, 

	Хамаг бүгдээрээ өглөөний мөргөлд 

	Хаан хөвүүний хойноос ном сонс, 

	Халуун тогоонд та нарыг чананам! 

	Хаан зарлиг түүнд айн эмээгээд, 

	Хар хувцас өмсөн цугларч ирээд, 

	Хамгаараа өглөөний мөргөлд орлоо, 

	Хаан хүүгийн хойноос буян хийлээ. 

	Мөнгөн ноён морилон хүрч ирлээ. 

	Өнгөт хувцас өмсөөд ирлээ гэнэ. 

	Хаан хөвүүнийг дагуулаад ирлээ гэнэ. 

	Хаалганы цаана нуугдуулаад орлоо гэнэ. 

	Догшин хаан зарлиг буулган эргүүлэв гэнэ. 

	Доромжилж байна уу чи, намайг дагахгүй, 

	Огторгуйн одон унах шиг болж байхад уу, 

	Онц гэрэлт зул бөхөх шиг болж байхад уу, 

	Орь залуу хаан хөвүүн үгүй болоод байхад уу, 

	Онгирч, өнгөт хувцас өмсдөг чинь юу бил ээ? 

	Мөнгөн ноён айлтгаж хаанд өгүүлэв гэнэ: 

	Мөнхжүүлж буян ном хийгээд яах вэ, 

	Өлмий бат оршихын мөргөл хийе гээд 

	Хаалганы цаана нуусан хаан хөвүүнийг 

	Хаан догшин эзний өмнө дагуулан орвоос, 

	Догшин хаантан догдлонхон баярлаж 

	Доргилонхон зарлиг буулган айлдав аа 

	Хаан төрийнхөө хагасыг чамд шагнаюу, 

	Хаан алтан сангаасаа ханатал шагнаюу,

	Хаан төрийн хагас нь ч, алтан их сан ч, 

	Хайрлан шагнахыг бүү амла, хаантан! 

	Харгис Малютыг надад барьж өг. 

	Хар шавар балчиг болсон тэр л 

	Хар Бузар Шалбаагтад аваачсуу, түүнийг! 

	Эзэн Иван хааны зарлиг буулган айлдав аа: 

	Эзэрхэг Малютыг агтлан барьж өгнө өө, 

	Элдэвчлэн шийтгэхийгээ чи өөрөө мэд!

	 

	гэв ээ.

	Эртний дуунд ингэж өгүүлсэн боловч үнэн хэрэгтээ тийм биш байвай. Он дараалан тэмдэглэсэн судрын үг шүүвээс, тэр явдал болсон 1565 оноос нэлээд хойно болтол, тэр Малюта гэгчийн бие, Иван хааны дотно шадар хүн хэвээрээ байсан байна. Хаан түүний хардах сэтгэлийн хүчинд автагдаж, дотно шадарцуулын өдий төдий хүн амь үрэгдэж, Басмановтон ч үгүй болж, Бузар Василий ч үгүй болж, Вяземскийн амь ч үрэгдсэн атал, Малюта, огт хаан эзний ял зэмлэл үзээгүй, хөгшин Онуфриевнын мэргэлж, ирээдүйн төлөвийг өгүүлсэн ёсоор энэ насандаа хир хилэнцийнхээ үйлийг эдлэлгүй, нэртэй төртэйгөөр үхжээ. Волокийн Йосеф богдын хийдийн дансанд үзвэл, тэр хийдийн газар ясыг нь оршуулсан Малюта, Пайда гэдэг, газар эзэн хааны зарлигаар тулалдаж дайнд алуулсан гэж дурдсан байнам.

	Малюта хаан хөвүүнийг гүтгэн гүжирдсэнээ яаж хааны өмнө аргалж гарсныг бид мэдээгүй байна.

	Иван хаан, сэтгэл хардан догширсноо тайтгарах үед шадар хүний тарьсан хэрэг явдлыг эзэндээ хичээнгүйлэн андуурсан хэрэг гэж үзсэн ч байж болно; хаан хөвүүнээ битүүгээр хардах сэтгэл нь бас сэжиглэсхийсээр байсан ч байж болно. Яасан ч гэсэн, Малютын бие хаанд итгэлээ бараагүйн дээр улам ч дотно хайртай хүн нь болчхоод, тэр явдлаас өмнө Малютыг орос улс даяараа үзэн яддаг байсан аваас, түүнээс хойш мөн хаан хөвүүн чиг үзэн ядах болоод, Малютын ганц өмөг түшиг нь Иван хааны төдий болж ирсэн байнам. Чингээд нийт даяараа Малютыг үзэн ядах болоод ирэхэд, хаан эзэндээ хамгийн зүтгэлтэй хүн болох нь аргагүй ажээ.

	Басмановыг битүүгээр дурдсан Малютын хов үг нь бас дэмий өнгөрсөнгүй, хааны сэтгэлд сэжиг төрөөд, тэр дороо сүйд майд эс боловч, хаан, нэгэнт хардан сэжиглэсэн хүнээ, хожим ул үндэсгүйгээр хардлаа гэж өөрөө хүлээвч, ер өршөөн хэлтрүүлдэггүй тул, сөнч

	Басмановаасаа нэлээд хөндийрчихсөн билээ.

	
15 ДУГААР БҮЛЭГ : ОЗОН ТААЛАХ ЁС

	Одоо бид Морозов ноёныг өгүүлбэл зохих цаг боллоо. Мөнгөн ноёны дэргэд Еленийн тэвдэсхийснийг өвгөн сайд андалгүй ажсан байв. Анхандаа Вяземскийтэй харгалдсанаас чингэсэн болов уу? гэж бодоод өнгөрснөө сүүлд нь дахин Мөнгөн ноёныг хардасхийх болж ирлээ.

	Мөнгөн ноёнтой салах ёс хийгээд, үүдэндээ хүртэл үдэж гаргаад Морозов гэртээ дотогшлон ороод урт хөмсгөө атируулан, магнайн дахь үрчлээ нь улам гүнзгий мэт болж, бүх бие нь халуу оргих шиг болж, амь бүтэж, Елена одоо унтаж байгаа байх, намайг хүлээлгүй хэвтсэн байлгүй дээ. Гадагш цэцэглэгт гарч үзвэл, тархи толгой ч сэргэх магад гэж бодоод гадагшаа гарваас, цэцэглэгт харанхуй байв. Хашаанд ойрттол, цагаан дээл шиг юм үзэгдэх болж, ажин харж байтал, гэнэт янаг амрагийн үг чихэнд нь тусан цочоов. Зогсоод чагнатал, эхнэрийн хоолой мөн байв. Хашааны цаад талаас одот тэнгэрт ямархан нэг морьтой хүний бараа харлан харагдаж, тэр хүн морин дээрээсээ доошоо тонгойгоод, Еленд нэг юм хэлж байв. Морозов амьсгаа даран чагнаваас, салхи модны оройд шуугинан, тэр үл мэдэгдэх хүний үг дууг цааш нь аваад явчихлаа. Хэн гэгч нь вэ, тэр хүн? Өнөөх Вяземский гэгч нь наалд наалдсаар Еленийг биедээ татаж авах нь тэр үү? Эм хүний сэтгэл гэж мэдэхүйеэ аргагүй битүүлэг юм аа даа! Өчигдөр үзэн яддаг юмандаа өнөөдөр тэсгэлгүй хайртай болчихдог нь хачин аа! Эсвэл, Мөнгөн ноён, эхнэрт минь уулзана гэж болзсон хэрэг үү? Яаж мэдэх вэ? Хүүгийн адил дотно элэгсгээр тоссон тэр ноён, тэр өдөртөө эцгийнхээ сайн нөхөр намайг ингэж цусаа холин дарласан хэрэг болох гэж байна уу? Эсвэл Эзэн хааны хилэнгээс амь бие хайргүйгээр омоглон хоргодуулахад нь бэлхэн байсан намайг ингэх гэж үү? гэж бодтолоо, Мөнгөн ноён биш дэг ээ! Хааны нэг шинэ шадар ямархан нэгэн этгээдчин байлгүй дээ! Удам судартай сайд хүнийг дарлаж дадсан улс шүү дээ. Эхнэр минь, ийм үйл үргүй муухай амьтан байх нь ээ! Би хэчнээн амраг хайртай байлаа! Төрсөн охин шигээ бөөцийлж байсан шүү дээ! Надтай сууна гэж өөрийнхөө сайн дураар гэрлэсэн эм шүү дээ! Тэгээд, ачтай хүн гэж надад тал өгч байсан биш бил үү, энэ зальт эм шударга журмыг хадгална гэж надад ам тангаргаа эс өг лүү? Ээ, эм хүний журам ёсонд итгэх гэдэг ийм л болдог байна даа! Эмийн бат журам сахиулах гэвэл, өндөр өргөө байшинд хаагаад, царсан хаалганд нь төмөр цуурга түгжээ л хийх ёстой юм байна даа! Нэр төрөө хүүхэн хүнд өргөн барьж, муухай түргэдэв ээ дээ би! Өтөлсөн хүний сэтгэл хөдлөөд ингэж автагдав аа даа! Залуу эхнэртээ ингэж хууртагдаад, Москвагийн амьтны шившиг болж гүйцэв ээ дээ! гэж бодон гасалж, янз бүрийн таамаг бодол зохиож урагшаа ухасхийн ойртсуу гэхэд, тэр морьтой хүн давхиад алга болчихдог, тэгээд зүслэн таних аргагүй болчихдог. Түр хүлээзнээд байхаас даа гэж бодож байхад нь салхи бүр зориуд саад болох гэсэн юм шиг шуугинаад сар чиг үүлэн цаанаас гарч өгөхгүй байв. Чагнаад байтал нь, хатан нь уйлан хайлж, тэр хүнд:

	— Би чамд өөрийн аминаас илүү хайртай, алтан нарнаас илүү хайртай! Чамаас өөр хүнд би дурлаж үзээгүй, дурлах ч үгүй, дурлахыг ч хүсэх ч үгүй! гэж хэлэхийг нь сонсов.

	Чингээд, удалгүй Морозовын хажуугаар нь Елена өнгөрөн гарахдаа харалгүй өнгөрчээ. Морозов хойноос нь алгуурланхан дагаж одов.

	Хойд өдөр нь Еленадаа ер хардан сэжиглэснээ огт мэдэгдсэнгүй. Урьдын адил эелдэг сайхан зантай байсан боловч, хааяа хааяа Еленийн ажиглаагүй байхад нь өвгөн сайд мартасхийж, хөмсгөө атируулан, Еленийн зүг муухайгаар харж дотроо айхтар сүрхий бодол болж, яаж тэр хортон хүнээ олж таньдаг билээ гэж бодол болж суув.

	Чингэсээр дөрвөөд хонож, дүнзэн байшиндаа царс модон ширээний ард суугаад, ширээндээ буржгар хилэнгээр хавтасласан, мөнгөн тээгтэх ном дэлгээд суувч, ном үзэхийг огт үл бодон, нүд нь эрээн мяраан хээтэй бүлгийн эх, өвсөн хээтэй хуудсыг гүйлгэн харж байгаа боловч, сэтгэл нь эхнэрийн суудаг өрөөнөөс өнөөх цэцэглэгийн хайс хашаа хүртэл бэлчиж байх ажээ.

	Урьд өдөр нь Мөнгөн ноён Хороо балгаснаас буцаж ирсэн бөгөөд, амласан ёсоороо Морозов сайдынхаар орсон байлаа.

	Елена, тэр өдөр бие өвчтэй гээд өрөөнөөсөө гарсангүй. Морозов, Мөнгөн ноёнтой уулзахдаа ааш зангаа огт өөр болгосонгүй. Гагцхүү толгой бүтэн буцаж ирсэнд нь Мөнгөн ноёнд баяр илтгэж, эрхэм гийчнээ дайлах зуур царайг нь сүрхий шинжин ажиж, журам тэсэргүүлсэн тэмдэг байна уу, үгүй юу гэж сүрхийхэн ажин харваас, Мөнгөн ноён бодлого болсхийсэн байдалтай боловч, урьдын адил шулуун бөгөөд бодсон санаснаа ил хэлэх нь хэвээрээ тул, Морозов ер өө сүлдэс болгох юм олж мэдсэнгүй.

	Тэгээд одоо ном дэлгэчхээд сууж байхдаа тэр тухайгаа л бодол болон сууж байсан байжээ.

	Чингэж санаашран суутал нь зарц орж ирээд, Морозовын зулайгаа атируулан сууж байгааг нь харангуут хичээнгүйлэн үүдэнд зогсвоос, Морозов, өөдөөс нь юу болов? гэсэн шиг харав.

	— Эзэн ноён, манай зүг хааны албаны хүн айсуй. Түрүүнд нь Вяземский Атанас ноён явж, одоо манайд тун ойртлоо. Угтан тосох уу? гэж зарц асуухад ноёндоо зам гаргуулж, урд нь тал хэнгэрэг барин, дохиураар цохиж яваа урагшлуур зарц боолын хэнгэргийн дуу гаднаас дуулдав.

	— Вяземский манайд ирж явна гэв үү? Галзуурч солиорсон юм уу? Манай хажуугаар өнгөрөн гарах юм байлгүй дээ. Хаалга дээр очоод хүлээж бай! Манай тийш зүглэвэл нь миний гэрийг архины пүүс биш, этгээдчин хүнийг мэддэг таньдаг ч үгүй, тэдэнд идээ ундаа амсуулдаг хүн биш гэж хэлээрэй! Яв! гэхэд нь зарц нь тээнэгэлзэж, Морозов зарцаасаа

	— Чамд бас хэлэх юм байна уу? гэхэд нь,

	— Ноён, та яавал яа, би тэр үг уламжлан хэлж чадашгүй! гэхэд нь Морозов хөлөөрөө дэвсээд,

	— Яв гэм! гэж зандарлаа. 

	Тэгтэл гаднаас бойдаа гүйн орж ирээд,

	— Сайд аа! Ноён Вяземский этгээдчингүүдтэйгээ манай гадаа хаалган дээр хүрч ирэх гэж байна! Эзэн хааны зарлигаар ирлээ гэж мэдэгдсэн байна! гэхэд нь

	— Эзэн хааны зарлигаар гэнэ үү? Чамд эзэн хаан зарсан гэж тэгж хэлүүлсэн үү? Тэгвэл хаалга цэлийтэл нээ! Алтан цартай идээ нааш нь аваад өг! Байдаг хүнээ эзэн хааны зарагсдыг угтан гаргуул! гэв.

	Тэр завсар тал хэнгэргийн хангинан дуугарах чимээ нэн ойр болж, хориод морьтой хүний тэргүүнд нь мөнгөн хударга хөмөлдрөгтэй сайхан хар халтар азарга унасан Вяземский Атанас ноён тэргүүлж, цагаан пүүсүү торгон дээл өмссөн нь, дээлийн захын цаанаас цамцны сувдан зах үзэгдэн, хүрэн торгомсог бүс бүсэлсэн нь, хоёр үзүүртээ алтан цацагтай бөгөөд, ташаандаа хээтэй бээлий хавчуулж, дээлийн өргөн ханцуйг мөнгөн боолтоор боон татжээ. Улбар хүрэн хилэн өмдний шуумгийг товхондоо мөнгөн тоногтой доош нь буулгасхийсэн түрийг нь сувдаар хээлсэн шар торгон савхин гутлын түрийнд хийж, дээл дээгүүрээ хос алмаас очир товчтой алтан шаргал нөмрөг нөмрөн, толгой дээрээ наранд гялалзан нахилзсан очир алмаас отготой цагаан хоргой тоорцог өмсжээ. Тоорцог дороос нь буржгар хар үс нь унжиж, богинохон буржгар сахалтай нь залгалдан нийлжээ. Дээд уруулд нь өлөн хар сахал нь харанхуй сүүдэр мэт харагдах бөгөөд Вяземскийн нуруу чилгэр өндөр байдал дүр залуу бөгөөд хөгжилтэй үзэгднэм.

	Тэр үеийн эрхэмсэг заншлаар явган агтчин, Вяземскийн хойноос зургаан хөтөлгөө морь бүрэн хэрэглэлтэй хөтөлж яваа нь, нэг морь тас зүсэмтэй, нэг морь улаан, нэг морь хөх бор, бусад гурван морь нь цав цагаан зүсэмтэй бөгөөд, толгойд нь алаг өдөн өрвөлөгтэй, нуруунд нь ангийн арьсаар хийсэн тохош, хоргой хижим, эрдэнийн чулуун шигтгээтэй гөлөм тохож, дуу чимээг нь сайхан зохицуулан тааруулсан маш олон мөнгөн хонх, алтан хангинуураар чимсэн нь хонгорцоглон унжиж хангинан жингэнэж явах ажээ.

	Морозовыг гарч ирэхэд Вяземскийн хамт бүх этгээдчин мориноосоо бууж, алтан цартай идээ барьсан Морозов тэдний зүг аажуухан алхан араас нь шадарцуул, түшүүл, дагуул зарц нар бараадан явж, Морозов, зочдын өмнө хүрээд,

	— Ноёон, эзэн хаанаас зарагдан ирснийг чинь сонсоод, чамайг нөхөд сэлтийн хамт идээнийхээ дээжээр угтаж байна аа! гээд мэхийн ёслоход нь ялт сайдын урт буурал үс нь нүдийг нь хучин буув.

	— Сайд гуай!гэж Вяземский хариу өгүүлрүүн — Их эзэн хаан чамд зарлигаа сонсго гэж айлдсан. Зарлигийн үг нь: Морозов сайд аа! Бүх Орос улсын их ноён хаан Иван чамд хилэгнэснээ өршөөж, ял унагаснаа үрэн хэлтрүүлж, чиний бүх осол эндэгдлийг өршөөн уучилж, сайд Морозов чамайг урьдын адил их эзэн хааны хишиг хүртэн их эзэн хаандаа хүчин зүтгэж, урьдын хэв ёсоор нэр цолоо цоллуулан бичүүлж байх хишиг хүртээв! гэж зарлигийн үгийг дуудахдаа нэг гараа бүсэндээ тулан, нөгөө гараараа битүү сахлаа илэн өгүүлж, байдал дүрийг нэн ихэмсэг болгож Морозовын зүг бүргэдийн адил хурц нүдээ ширтээд, хариу үг дэвшүүлэхийг нь хүлээж байв.

	Зарлигийн үг дуудахын эхэнд нь Морозов сөгдөөд, үг төгссөний сүүлээр түшээчингүүд нь ойртоод, суганаас нь түшин босговоос, Морозовын царай цайвгар болж, чичиргэнэх хоолойгоор өчрүүн:

	— Хутагт гурван эрдэнэ, Москвагийн олон хутагт нар манай эзэн их хааныг адистидлах болтугай! Нэн өгөөмөр, нэн өршөөлт Тэнгэр, Хааны насан хутгийг тоо томшгүй арвижуулах болтугай! Чамайг ирнэ гэж би бодоогүй юм сан даа, ноёон. Нэгэнт эзэн хаанаас зарагдан ирсэн тул, гэрт минь морилон ор! Эрхэм этгээдчин та нар бас орцгоо! Морилон орж гийгүүлэгтүн! Миний бие хишигт мөргөх хурал хуралдуулаад, та бүхэнтэй шөнө дүл болтол найрланхан суусугай! гэлээ.

	Этгээдчингүүд дотогшлон орлоо.

	Морозов нэг харц боолоо дуудаад, 

	— Мөнгөн ноёныд довтлон очоод, миний өмнөөс амгаланг нь асуугаад, эзэн хаан надад өршөөл хишиг хайрлаж, ялыг минь тайлсан учир, өнөөдөр хүрэлцэн ирж найрлан цэнгэхийг урьж байгааг минь уламжлаад ир! гэж тушаан явуулаад, зочдоо өргөөндөө оруулмагц, гэрийнхээ дуганд орж залбирал хийхээр одоход нь, урьд нь шадарцуул, түшээчингүүд зам удирдан, хойноос нь олон зарц боол дагалдан одов. Өргөөнд нь гагцхүү бойдаа1 этгээдчин гийчнийг үйлчлэх эд хэрэглэх зарц нарын хамт гийчинд янз бүрийн зууш, хандалсан архи барьсан боловч, чухам барих өдрийн зоогийн олон зүйл нь яагаа ч үгүй, зууш сархдаар эхлэх төдий байв.

	Тэр цагт сайд хүн ганцаараа буюу цөөн дагуултай чухал зүйлд явахыг ёс алдсан буюу хөнгөнд үзсэн гэж байдаг байсан тул, Мөнгөн ноён удсангүй хүрч ирэхдээ бас шадарцуул харц боолынхоо хамт хүрч ирэв.

	Их өргөөнд ширээ засаад, зарц нар цөм байр байрандаа зогсоод, зочид нь эзнээ хүлээж сууж байлаа.

	Морозов ноён, сүмдээ мөргөл залбирал хийж гүйцээд, сайн хувцас хоргой дээл, булган малгайгаа барьсаар орж ирэв. Буурал урт үсээ тэгшлэн засуулаад, сахлаа сайхан самнуулсан байв. Зочдын өмнөөс мэхийн ёсолсонд зочид хариу ёсолцгоогоод, цөм ширээ тойрон сууцгаав.

	Хүндтэй найр хурим эхэлж, хундага цомгоор хангинан, түүний хамтаар бас найр хуримд нийцгүй нэг юм хангинах чимээ гарсан нь, этгээдчингүүдийн дээлийнхээ дотуур өмссөн хуяг нь хангинажээ.

	Морозов ноён, тэр ёр муут хангинах чимээ сонссонгүй. Сэтгэлд нь өөр бодол төрөөд, шөнө далдуур дарласан этгээд, одоо надтай нэг ширээнээ суун найрлаж байна гэж дотроо таан бодоод, яаж тэр хүнийг олох арга сүвэгчлэн суусаар, нэг санаа олж, лавтай тэр дарлагч этгээдийг тэр аргаар танин мэдэж авна даа гэж бодож суусан ажээ.

	Зочид олон хундага сархад ууж эзэн хааны болон хатны эсэн мэндийн ерөөл дэвшүүлж, эзэн хааны уг удмын шавдан бат оршихын ерөөл, шашны эзэн их хамба болон оросын бүх санваартны өлмий бат оршихын ерөөл тавин хундага барьцгааж, Вяземскийн эсэн мэнд, Мөнгөн ноён болон сайхан найрсаг гэрийн эзний эсэн мэндийн төлөө, мөн зочин гийчин бүрийн эсэн мэндийн төлөө гэж уусаар бүгдийг нь тоочин ууцгаасны сүүлээр Вяземский босоод, Морозов сайдын залуу хатны эсэн мэндийн төлөө хундага барих санал толилуулав.

	Морозов тэгэхийг нь л хүлээж суусан хүн байж л дээ.

	— Эрхэм гийчин, эзэгтэйн эзгүйд эсэн мэндийн хундага барих нь арай эвгүй юм уу даа? гэж зочны зүг өгүүлээд, зарцын зүг, — Та нар хатнаа залаад ир. Эрхэм гийчнийг өөрийн гараар хундага өргөн хүндэтгэх ёс гүйцэтгэг! гэхэд нь зочид цөм

	— Тэр зөв өө, эзэгтэйн эзгүйд бал бурам ундаа ч гэсэн амтгүй болоод байна! гэж шуугилдлаа.

	Удалгүй Елена маш сайхан банзал өмсөөд, хоёр аягачин хүүхэн дагуулан орж ирэхдээ, гартаа ганц хундагатай алтан тосгуур бариад орж ирлээ. Зочин цөм босоцгоож, бойдаа тэр хундаганд нь ногоон хорз дүүртэл хийгээд, Елена тэр хундаганд нь ам хүрээд, гийчинд дугараа барьж эхлэв. Бага ёслол гэдгээр хүн бүрийн бүсэнд нь хүртэл бөхийн ёслоод хундага барьж, зочныг хундага шавхах тухайд бойдаа дахин дүүргэж, гийчин бүгдийг тойрон гүйцсэнд, нүд салгалгүй ажин харж байсан Морозов, гийчний зүг:

	— Эрхэм гийчин та бүхэн, оросын хуучин ёс баримталж, миний гэр орон, аж ахуйг тоож үзсэний тэмдэг болгож, гэргийг минь озон ёслохыг хүсэн айлтганам! Елена ёсны газар зогсоод, хүн бүгдийг хариу озож, ёслол гүйцэтгэ! гэхэд нь гийчин цөм эзэн түүний хүндэтгэх найрсаг ёс хийж, гэргийгээрээ зочныг озуулах болсонд хариу талархал илэрхийлцгээж, Елена зуухын дэргэд тэвдэн зогсоод, доошоо хараад байв.

	— Ноён, ёслол үйлд! гэж Морозов Вяземскийд хэлбээс, бусад гийчин татгалзаж,

	— Гэрийн эзэн хүн, урьдаар эзэгтэйгээ озох ёстой, Та ёс эвдэж байна. Өвгөд дээдсийн үеэс уламжилсан ёстой юм ёсоороо л байх ёстой! гэж хашхиралдаад орхив.

	— Жаа, ёстой юм ёсоороо болог! гээд Морозов, эхнэрийнхээ дэргэд очоод, мөргөн ёслоод озоход нь Еленийн уруул нь хав халуун, Морозовын уруул нь хүв хүйтэн байлаа.

	Морозовын сүүлээр Вяземский озон ёслов.

	Морозов ажин харав.

	Вяземскийн нүд нь цог шиг гялалзаж байвч, Еленийн царайд ер ямар ч шинж тэмдэг мэдэгдсэнгүй. Нөхрийнхөө дэргэд, бас Мөнгөн ноёныг байж байхад ичгүүр сонжуургүй Вяземский ноёноос эмээхгүй байжээ.

	— Биш юм байна даа! гэж Морозов боджээ.

	Вяземскийн мэхийн мөргөж ёслоод озохдоо, хэтэрхий удтал озсон тул, Елена мэдэгдэм зэвүүрхсэн байдалтай буруу харсанд Морозов, дотроо

	— За энэ хүн биш байжээ, гэж ахин бодов.

	Вяземскийн сүүлээр хэд хэдэн этгээдчин очиж, их ёслолоор сөгдөн мөргөөд Еленийг озсонд гэргийн царайд Морозовын ажин харахад зовнисхийснээс өөр байдал мэдэгдсэнгүй. Урт сормуус нь байн байн сөхөгдөж, гийчний дундаас ямархан нэгэн хүнийг санаа зовон харах шиг байдал мэдэгдсэнд, Морозов

	— Өнөөх нь энд л бий юм байна! гэж бодлоо.

	Гэнэт Еленийн царайд айн цочсон байдал тодрон, нөхрийнхөө харцыг ажин мэдчихээд, эмэгтэй хүний цэцэн ухаанаар нөхрийнхөө санааг таан мэдэж эмээн зовжээ. Нөхрийнхөө маш муухайгаар харж байгааг нь харангуут, ингэж харж байхад нь Мөнгөн ноёныг озоход хэцүү, озуут мэдэгдчихнэ гэж бодоод, Мөнгөн ноёныг анх ирэхэд нь цэцэглэгийн хашааны тэнд уулзсанаа санаад, одоо ингэж ёслуулж, Мөнгөн ноёны озохыг нь хүлээж байгаагаа түрүүн ёсноос ангид уулзаж, ёс журамд нийцэхгүй озолдсоныг тэнгэрээс гэсгээн шийтгэсэн шийтгэл болж байна гэж бодуут, бүх бие нь зарсхийгээд нөхрийн зүг:

	— Миний бие муу байна... намайг явуулж өгнө үү? гэж шивнэвээс, Морозов, айван тайвангаар

	— Байж бай, Елена. Одоо явж болохгүй. Ёслол гүйцээлгүй яаж болох вэ? гээд гэргийг нэвт харах мэт ширтэв.

	— Хөл минь биеэ даахгүй болж байна!.. гэж Еленийн хэлэхэд

	— Яачхав, чи? Халуун цогийн хийд согтчихов уу? Тэр яах вэ! гэж, үгийг нь дуулаачгүй юм шиг дүрэм үзүүлээд, — Эрхэм гийчин, миний гэргийн үгийг бүү дага! Нас бага хүүхэд шиг хүн шүү дээ; ичиж зовоод ёслол сая үзэж байгаа нь тэр байхгүй юү дээ! Бас галын цогийн дөлөнд согтчихсон юм байна! Эрхэм зочид, ёслолоо үргэлжлүүлнэ үү? гэж хэлэх завсар, гийчний дунд

	— Мөнгөн ноён хаа орчхов оо? гэж харж байв.

	Тэр завсар Мөнгөн ноён бусдаас баахан хөндийхөн зогсоод, Морозовыг эхнэрээ сүрхий ажин харж, дэргэд нь очсон гийчин бүрийг айхтар ширтэж байгааг нь хараад Еленийн царайд зовних байдал илэрснийг бас андсангүй. Тэгээд, шударга журмын хувьд сэтгэл зовох зүйл үгүй бол, тун зоригтой байдаг хүн, энэ удаад яахаа ч мэдэхээ байчихжээ. Еленийн дэргэд нь очвол, зовниж байгаа дээр нь улам ч нэрмээсэлж орхих болов уу даа гэж гайхаш бусдын ард хөндийрсхийгээд үлдэхдээ нөхөр нь хардаж орхих болов уу? гэж сэтгэл зовуурьтай болоод, Еленад чимээгүйхэн нэг үг хэлж тайтгаруулан зоригжуулж үзвэл, айван тайван асанж, гэтэл дэргэд нь гийчин цуван үймэлдэж байгаагийн дээр нөхөр нь нүд шилжилгүй ажин хардаж байгаа тул тэгэх аргагүй болчихлоо. Яадаг бил ээ? гээд Еленийн дэргэд нь очиж ёслоод, өөдөөс нь харах юм уу, харалгүй байсан дээр юм бил үү гэж тээнэгэлзсэн нь Мөнгөн ноёны сэтгэл үймсэн байдлыг илрүүлжээ. Нөгөө талаас, Елена ч гэсэн, нөхрийнхөө тамлан харж байгаад биеэ барин хатуужиж чадсангүй.

	Елена бол, нөхрөө мэхлэхдээ, хөнгөн хийсвэр санаатайн учир мэхлэн хуурсан хэрэг биш, завхай заалхай сэтгэлтэй болсон учраас хуурсан хэрэг биш, өөрөө Морозов өвгөнд хайртай болох болов уу гэж биеэ хуурсан учраас тийм явдал гарсан байжээ. Шөнө, цэцэглэгийн хашааны тэнд Мөнгөн ноёнд халуун хайртайгаа илчлэн хэлсэн үг нь санамсаргүй сэтгэл зүрхний угаас нь өөрийн эрхгүй гарсан үг байжээ. Амны зоргоор юм хэлдэг хүн бас тул, хэрэв тэр үед ардаа нөхрөө байж байхыг үзсэн бол, нуулгүйгээр үнэн сэтгэлээсээ Мөнгөн ноёнд хайртайгаа хэлчих байж л дээ. Еленийн сэтгэл халуун, зан ичимтгий зовомтгой тул, Мөнгөн ноёнтой тэр нэгэн шөнө уулзсанаас хойш сэтгэлдээ биеэ буруушаан, ёс журамд таарамжгүй юм хийлээ гэж зовниж байсны дээр Мөнгөн ноёны амь хаашаа болохыг бас тэсгэлгүй зовон бодож байсан тул, нөхрийнхөө хөлд нь мөргөж, буруугаа хүлээж, яавал таарахыг асуумаар санагдах атал уурлан хилэгнэхээс нь эмээж, Мөнгөн ноёнд хор хүргэхээс нь эмээж, сэтгэл санаа хоёрдон зовж байсан ажээ.

	Чингэж сэтгэл чилээтэй болоод, нэр төрийнхөө зүйлд холбогдох явдал гарвал яаж ч аргалахад дагадаггүй нөхрөөсөө, хэдийгээр сайн сэтгэлтэй нөхөр гэж үзэвч айн ширвээдэж, зовниж байсан учраас Еленийн сэтгэл санаа цөхрөн чилж, Мөнгөн ноёны уруул нь уруулд нь хүрмэгц чичрэг өвчин гэнэт туссан юм шиг бүх бие нь дагжин, хөл нь нугасхийж, амнаас нь санамсаргүй,

	— Ээ хутагтай эх дагина минь, намайгаа өршөөн хайрла! гээд унав.

	Морозов, гэргийгээ тосон шүүрэн авуут,

	— Ээ дээ! Эм хүний бие гэж ийм л байдаг юм байна даа! Харахад, цус сүү хоёр шиг эрүүл сайхан үзэгдтэлээ, цогийн нөлөөнд өчүүхэн согтонгуут, хөл нь биеэ даахаа байчихдаг юм байжээ. Гайгүй, тэгсхийгээд зүгээр болох бий! Эрхэм гийчин, ёсоо үргэлжил! гэж, ер зан хоолой нь огт өөр болсон шинжгүй зогсож байв. Гаднаас нь үзвэл, урьдын адил эелдэг талбиун, сайхан зантай хэвээрээ байх ажээ.

	Мөнгөн ноён түүнийг үзээд, дотроо ихэд гайхаж, нууцыг минь үнэхээр мэдэж үү, үгүй юү гэж таслан эс чадав.

	Чингээд тэр ёслолыг гүйцэхэд Елена хоёр аягачин хүүхнээр түшүүлэн, өрөөндөө буцаад, олон гийчин Морозовын урилгаар дахин ширээ тойрон сууж хуримлав.

	Морозов зочин олныг урьдын адил ид, уу гэж шахан зочилж тэр үеийн гэрийн эзэн хүний зочломтгойг нь үзүүлэх бүх зүйлийг цөмийг нь ширхэгчлэн гүйцээж байв.

	Цаг нэлээд орой болж, сархад халамцуулж, этгээдчингүүдийн ярианы завсар хачин хачин үг гарах боллоо.

	— Ноёон... гэж нэг нь Вяземскийн зүг тонгойгоод, — Одоо ажилдаа орох цаг болчхож байна шүү! гэхэд нь.

	— Дуугай бай! Өвгөн сонсвол яана? гэж шивнэн хариулахад нь тэр этгээдчин согтуу хүний зангаар

	— Дуулсан чиг яаж ухаархав? гэж өндөр дуугаар хариуллаа.

	— Дуугай бай! гэж Вяземскийн дахин хэлэхэд,

	— Би чамд цаг болчихлоо гэж байна шүү, ноёон! Цаг нээрэн болчихсон! Би дохио өгнө! гээд босох гэтэл нь, Вяземский бяртай гараараа доош нь дарж тогтоогоод, чихэнд нь шивнэн

	— Намдаж бай. Ингээд байвал чинь, энэ хутга хоолойд чинь шаана? гэхэд нь тэр этгээдчин, вандан дээрээс босон харайж

	— Чи бас намайг айлгаж занах нь ээ! Яасан сүрхий амьтан бэ? Чамд итгэж болохгүй гэж би хэдийн хэлдэг байсан! Чи манайхны хүн биш шүү дээ! Манай цалин пүнлүү идэж суудаг ноёд сайд тануус бүгдийг би ганц чадах сан! Байзнаарай, хө, хэн маань давахыг үзнэ дээ! Дээл дороо нуусан хөө хуягаа авч хая! Сэлмээ сугал! Эрэгчин эмэгчнээ үзэлцэнэ! гэж олны шуугиан хэлэлцэх их чимээ дундуур согтож хэл нь талтиран бархирсныг нь Мөнгөн ноён дутуу хагас сонсоод сэжиг төржээ. 

	Морозов юу ч дуулсангүй. Гагцхүү зочид хэрэлдэн, агсан тавилцлаа л гэж бодож суув. 

	Тэгээд ширээнээсээ босон,

	— Эрхэм гийчин! Гадаа харанхуй шөнө боллоо! Нойрсон жаргах цаг болж байгаа даг шүү! Та бүхэнд зөөлөн дэвсгэр, шувууны ноолуур дэр бэлэн болсон шүү! гэхэд нь этгээдчингүүд босоцгоож, эзэнд сайхан найрласны талархал дэвшүүлээд ёслон мөхийсхийцгээгээд ор зассан газарт очицгоов.

	Мөнгөн ноён бас гараад явах гэлээ. 

	Морозов гараас нь барин тогтоож,

	— Ноён дүү минь, түр хүлзнэж бай, эндээ! гээд эхнэрийнхээ өрөөнд оров.

	
16 ДУГААР БҮЛЭГ : БУЛААН АВААЧЖЭЭ

	Зочныг хуримлуулж байхад гадуур нь хачин юм болж байв. Харанхуй болсхийхийн хамт этгээдчингүүд гаднаас ирцгээж, цэцэглэгийн хашаа, өргөөний хашаа тойрон цуглацгааж, сүүлдээ хашаан дотор нь орцгоон цуглах боллоо.

	Морозовын гэрийн хүмүүс тэднийг чингэж цуглацгааж байгааг ер анхаарч тоосонгүй. Тэгээд шөнө болоход Морозовын хашааг нь тал талаас бүслэн хүрээлж, Вяземскийн хөтөч нь хуримын танхимаас морио усална гэж гараад адууны жүчээнд хүрэлгүй, ийш тийшээ хараачлаад, хашааны хаалганы тушаа очоод хачин янзаар исгэрсэнд, цаанаас нь нэг хүн сэмхэн хүрээд ирсэнд,

	— Та нар бүгдээрээ юү? гэж хөтчийн асуухад,

	— Бүгдээрээ! гэлээ.

	— Хэд вэ?

	— Тавин хүн.

	— За, дохио хүлээж бай.

	— Удахгүй юу? Хүлээсээр залхчихлаа.

	— Ноён л түүнийг мэднэ. Бозлог, ноён ер гал тавьж, тонож болохгүй гэсэн шүү!

	— Болохгүй гэнэ ээ? Тэр чинь миний ноён биш дээ!

	— Малюта тушаалыг нь өнөөдөр дага гэсэн болохоор, ноён чинь байлгүй яах вэ!

	— Дагах юмандаа чиг дагана л даа, Морозовыг л дагахгүй. Ноёнд чинь Морозовын хатныг булаан аваачихад нь туслаад, цаашхыг нь надад хэн ч тушаан заахгүй!

	— Бозлог, мэдээрэй, ноён тоглоом хийдэг хүн биш шүү!

	— Чи солиорч байна уу? гэж Бозлог муухайгаар инээгээд, — Ноён тус хэрэг, би тус хэрэг. Миний наргих дур хүрээд байхад, бусад хүнд тэр ямар хамаа вэ? гэж хаалганы тэнд ийм яриа болж байх үед Морозов, Мөнгөн ноёныг хүлээлгээд Еленийн өрөөнд орсон байлаа.

	Елена унтаагүй, толгойдоо зүүсэн чимгээ аваад, дутуу задалсан үс нь цав цагаан мөрөн дээр нь бууж, тэрлэгийнхээ энгэр заамыг яраад, хувцсаа тайлах гэж байтлаа юм бодоод, өнгөрснийг нэхэн санаж, Мөнгөн ноёнтой анх яаж танилцаж, горьдох цөхөх сэтгэл төрж, Морозовт сэтгэлтэйгээ илэрхийлж, хариуд нь бат тангараг амласнаа санаад, бас нөгчигсдийг тайх тавигдах өдөр эхийнхээ оршуулсан газар очоод, эжийдээ ёслох үг сэтгэн айлтгаад, Морозовтой ханилан суух зохицохын ерөөл гуйснаа саналаа.

	Түрүүчийнхээ янаг амрагийн сэтгэлийг даваад Морозовтой жаргана гэж тэгэхэд бодож байсан нь, одоо... гэж бодохтой зэрэг озох ёслол гүйцэтгүүлснийг нь санахдаа дотор нь хүйт оргиж гуньтал, Морозов мэдэгдэлгүй орж ирээд, босгон тушаа нь зогсон, царай нь барайж, гуньхарсан байдалтай, нэгэн хэсэг дуу чимээгүйгээр Еленийг харж, нас бага, хашир үзээгүй, мэхэлж хуурах гэхдээ бас эвийг нь олж чадахгүй байгааг бодон, өөрийн эрхгүй баахан өрөвдсөнөө,

	— Елена чи яагаад ёслол гүйцэтгэхэд тэвдэв ээ? гэж асуухад нь Елена цочоод, нөхрийнхөө өөдөөс тэсгэлгүй эмээн харав. Хөлд нь мөргөж, үнэнээ хэлье гэж бодтолоо, Мөнгөн ноёныг хардаагүй ч байж магад. Тэгээд мэдчихвэл, өшөө өвөрлөж Мөнгөн ноёныг хорлуузай гэж бодтол, Морозов,

	— Чи тэгээд юундаа тэвдэж сандарсан юм бэ? гэж давтан асуув.

	— Миний бие аягүй болсон... гэж шивнэхэд нь,

	— Тийм бий! Бие чинь аягүй болоогүй, сэтгэл чинь аягүй болсон байх. Чиний өвчин бол, сэтгэлийн өвчин. Чи сүнсээ хорлож байна, Елена! гэхэд нь Елена чичрэн дагжив.

	— Өнөө өглөө Вяземскийг этгээдчингүүдтэй манайд хүрч ирэх үед би хөлгөн судар үзэж байсан. Сударт журамгүй эмсийн тухай юу өгүүлснийг чи мэдэх үү? гэхэд нь Елена

	— Ээ, Тэнгэр минь! гэлээ.

	— Сударт журам эвдэж хурьцал үйлдэгчийг... гэж Морозов өгүүлтэл Елена

	— Тэнгэр минь! Ноёнтон, намайг өршөөн хайрлаат, би арай таны санаснаас бага буруутай... Би таны өмнө бат журам алдахгүй... гэхэд нь Морозов хөмсгөө хилэгнэн атируулаад,

	— Елена битгий худлаа хэл. Битгий залил. Нүгэл дээрээ бас зальт үгээр битгий нэмэрлэ. Чи миний өмнө бат журмыг алдаагүй гэдэг чинь, батыг алдахад, өчүүхэн төдий ч сэтгэлтэй байх ёстой юм шүү дээ. Чи хэзээ ч надад сэтгэлтэй байгаагүй... гэхэд нь,

	— Намайгаа өршөөн хайрлаат! гэлээ.

	— Чи хэзээ ч надад бат сэтгэлтэй байгаагүй. Сүмд гэрлэх ёслол гүйцэтгэх үед, чи ондоо хүнд дуртай мөртөө худал хэлж, загалмайгаас озон адис авахдаа ... ондоо хүнд дуртай байсан! гэж дуугаа өндөр болгоход нь, Елена нүүрээ гараараа далдлаад,

	— Аяа Тэнгэр минь, Тэнгэр минь! гэж шивнэв

	— Елена! Елена чи тэр хүнд дуртай гэдгээ яагаад надад хэлээгүй юм бэ? гэхэд нь Елена уйлаад, нэг ч үг хэлсэнгүй.

	— Чамайг сүмд, өмөг түшиггүй өнчин амьтан сандарч байх тэр үед, Вяземскийн эхнэр болгож хүчээр суулгах гэж байхад, сэтгэлд чинь таагүй нөхрөөс авран туслах гэж зориод, буурал үсийг минь ичээн гутаахгүй биз? гэж андгаар тангараг өг гэсэн билээ. Тэгэхэд чи юунд ийм байсан юм бол... юунд надад тангараг өгсөн хүн бэ? Үнэнээ надад хэлэхийг яасан юм бэ? Үгээрээ надтай, сэтгэлээрээ өөр хүнтэй байж л дээ, чи! Чамайг өөр хүнд сэтгэлтэйг чинь мэдвэл, би яалаа гэж чамтай суух гэх бил ээ? Москвагаас хол зэлүүд бөглүү нэг нутагтаа аваачаад, эсвэл нэг хийдийн газар хүргэж, хэнд ч мэдэгдүүлэхгүй далдлан хоргодуулж байх асан билээ л: чамтай тэгвэл би яалаа гэж эр эм болж гэрлэх бил ээ? Тэнгэр мэднэ, гэрлэхгүй сэн! Дургүй хүний эм болсноос гэрээс гарсан санваартан болбол чинь дээр байсан биш үү? Тийм биш үү? Яах гэж миний нэрээр халхавч хийгээд, нийлмэртэйгээ намайг дарлав аа, чи? Морозов хөгшин хүн, Морозов тэнхээ муутай хүн, мэхлэх залилахад хялбархан юм гэж бодолцож байсан уу, цаадахтайгаа? гэхэд нь Елена

	— Эзэн минь, би тэгээгүй! гээд уйлан сөгдөв. — Би ер тэгж огт бодоогүй, тэр үед цаадах тань Литвад байсан юм шүү дээ... гэхэд нь цаадах тань гэдэг үг сонсмогц Морозовын нүд нь гялалзаад явчихсан боловч, биеэ барьж, гагцхүү гашуунаар инээмсэглэж,

	— Мөн. Тэр үед дайралдаагүй, сүүлд, буцаж ирсэн хойно нь дайралдсан юм вий. Тэр хүнийг өөрийн хүүгийн адил дотнолон энхрийлсэн тэр үдэш, цэцэглэгийн хашааны тэнд шөнө та хоёр дайралдсан байна. Елена, тэр та хоёр, ер нь намайг та нарын муу залийг таан мэдэхгүй байх, та нарт тэгж залилуулаад л байх юм; бат журмыг тэсэргүүлсэн эхнэрээ, тэр хортон минь болсон нийлмэрийг чинь намайг шийтгэж чадахгүй байх гэж бодов уу? Цаадах чинь хөлгөн судрын Левид бичигт эр нөхөртэй эм лүгээ хурьцал үйлдсэн хүн, тэр эмийн хамт үхэн сөнөх ёстой гэдгийг үзээгүй хүн юм уу даа? гэхэд нь Елена ихэд эмээж, нөхрийн өөдөөс харвал, Морозовын харцанд буцалтгүй шийдсэн шинжтэй хүйтэн харцтай тул, ихэд цочин,

	— Та яах гэж байна? гэж дуугарлаа.

	Морозов, урт гар буу хормой дороосоо гаргалаа.

	— Та яах гээд байна аа? гэж хашхираад, гэдрэгээ нэг алхам ухрахад нь Морозов инээмсэглэж,

	— Өөрийнхөө тухайд санаа битгий зов! Би чамайг алахгүй. Дэн бариад түрүүлээд яв! гээд буугаа шалгаж үзээд, хаалганы тэнд очиход нь Елена огт хөдөлсөнгүй.

	— Дэн бариад яв! гэж Морозовын зандран тушаатал, гадаа шуугилдах чимээ гарч, хэд хэдэн хүн нэгэн зэргээр дуугарч байгаа нь дуулдаж, Морозовын зарц нар бие биеэ дуудах шиг болов. 

	Морозов тэр чимээг чагнасхийвээс, дуу шуугиан улам ширүүн болж, олон хүн хүч түрэн, байшингийн доод давхарт орж байгаа юм шиг болж, буу тасхийгээд явчхав.

	Елена түүнийг сонсоод, Морозовын тушаалаар Мөнгөн ноёныг алчихлаа гэж бодуут, тэсгэлгүй хорсоод, хүч зориг орж,

	— Ноёон, албал намайг л ал! гээд нүд нь ширүүн хурц болж, — Буруутай гэвэл, би л ганцаараа буруутай! гэж хашхирваас, Морозов огт Еленийн үг анзааралгүй, тонгосхийгээд чагнаж, царайд нь их л гайхсан байдал үзэгдэв.

	— Намайг алаадах, тэр хүн хохирсон бол, амьд явсны минь хэрэг алга! Намайг алаад өг! Би чамайг хуурч, доромжилсон хүн! Намайг л ал! гэж Еленийн цөхрөн хашхирахад, Морозов Еленийг ширтэн харлаа. 

	Тэр харцыг нь үзсэн хүн байвал, өрөвдсөн хорссон хоёрын аль нь болохыг мэдэхэд хэцүү байх сан байх.

	— Морозов гуай! Муухай юм болж байна. Урван тэрсэлж байна! Этгээдчингүүд, гэргийг тань булаах гэж дайран орж байна! Болгоомжлогтун! гэж доод давхраас нэг хүн хашхиран дуудав. 

	Тэр дуу нь Мөнгөн ноёны хоолой мөн гэж таниад, Елена тэсгэлгүй баярлаад, хаалганы зүг ухасхийсэнд, Морозов эхнэрээ зайлуулан түлхээд хаалгаа түгжиж, төмөр дэгээгээр давхар бэхлэн тээглэв.

	Шатаар хүн яаран алхан давших чимээ дуулдаад, сэлэм хангиналцан цавчилдах, хараал тавих, ноцолдох, бархиран ойчих чимээ гарч, хаалганы гаднаас нь хүн нижигнэтэл балбаж гарлаа.

	— Сайд аа! Хаалгаа нээ, эс нээвэл чинь өргөө байшинг чинь зад татаад хаячихна шүү! гэж Вяземскийн хашхирах үг дуулдсанд Морозов төв ихэмсгээр хариулан,

	— Атанасий гуай, яаж байгаа тань энэ вэ? Та дээрэмчин биш, сайд ноён хүн шүү дээ! гэхэд нь,

	— Би этгээдчин хүн! Ноён дуулж байна уу, би этгээдчин хүн шүү! Надад ёс төр гэж байхгүй! Эхнэр чинь, сайд гуай минь, дурыг минь татаад, ичиж зовохоос би буцахгүй, Москва хотыг ч гэсэн түймэрдэхэд хүрэх юм бол, би түймэрдчихээд л Еленийг авахаас буцахгүй! гэтэл нь өргөөнд их гэрэл тусав. 

	Цонхоороо Морозовын харахад нь, хашаан доторх байшин барилгын дээвэрт нь гал авалцсан харагдав. Тэгж байтал, гаднаас хаалгыг нь дахин нижигнэтэл балбаад, тачигнатал мулт цохичихсонд, гартаа хугархай сэлэм барьсан Вяземский босгоны цаанаас ар талаасаа галын гэрэл тусгуулан үзэгдэж, цагаан пүүсүү дээл нь урагдаж, цус цувран, замдаа тулалдсаар хүрч ирсэн шинжтэй.

	Морозов буугаа бараг тулгаж байгаад Вяземскийг буудтал, гар нь салгалаад, сум нь хаалганы тотгонд туссанд этгээдчин сайд ухасхийж, Морозовыг дайран хурамхан зуур авалцан ноцолдож, сэлмийн иш балдагаар Морозовыг хүчлэн цохисонд түрүүлгэн унаад өглөө.

	Вяземский яаран хатны зүг гүйн, цус болсон гараараа хувцаснаас нь шүүрмэгц Елена уулга алдан, ухаангүй ойчлоо. Унуут нь шүүрэн аваад, гөрлөө нь задарсан гэзгээр нь газар шүүрдсээр шат руу гүйн бууж, хашааны хаалган тушаа морьтой хөтөч тосож байсан учир яаран моринд мордож ухаан алдсан хатныг дүүрээд давхисанд, хойноос нь зэр зэвсгээ харчигнуулан, зарц боол нь даган давхилдав.

	Морозовын хашаа өргөөнд айхтар юм болж, байшин барилга бүгд цөм гал авалцаад, тонуулчингууд албат зарцыг нь цавчин хядаж, бархируулан унагаж, аягачин хүүхэн сандран бархирцгааж, цаашаа наашаа дэмий л гүйх ажээ. Бозлогийн нөхөд нь Морозовын өргөөг талан тонож, хашаанд нь үнэтэй цэнтэй эдлэл, мөнгө зоос, гоё хувцас тэргүүтнийг өргөө байшингаас нь гарган овоолж, улаан дээлтэй Бозлог, амьтны бархиралдаж их чимээ гарч байгааг бүдүүн хоолойгоор даран бахархаж,

	— Мөн ч таатайяа! Сайхан гэгчийн жаргал цэнгэл, хавтай цэнгэл болж байна гэж овоолоостой алт мөнгөний дэргэд зогсон бахаа ханаж байв.

	— Бозлоог! Зарц нь Морозовоо гол уруудан аваад явчихлаа. Хөөгөөд үзэх үү, яах вэ? гэж нэгэн этгээдчиний хашхирахад,

	— Талийг цаашаа! Хөөцөлдөх зав алга! Хөөш, та нар! Цөмөөрөө наашаа гарч ир, утаанд бүтэж үхчихнэ шүү! гэлээ. 

	Бас нэг этгээдчин,

	— Бозлоог, Мөнгөн ноёныг яах вэ? гэхэд нь,

	— Гар хүрч болохгүй! Харуул гаргаад, сайхан сахиул. Хороондоо бүрэн бүтэн хүргэнэ. Вяземский ноёныг цавчсаныг нь та нар үзсэн биз? Манайхныг сэлмээрээ сүйд хийж байсныг та нар харсан биз? гэхэд нь,

	— Харсаан, харсан!

	— Эзэн хааны өмнө түүнийгээ батлан гэрчилж шахаанд орно уу?

	— Тэгнэ ээ тэгнэ, бүгдээрээ батлан ам алдана!

	— За, тэгвэл яах вэ! Одоо тэр хүнд гар хүрч болохгүйв шүү! Буцсан хойно Малюта гуай чиг тэр хүнд алгадуулсныхаа хариу, би чиг ташуурдуулсныхаа хариуг урт авна даа! гэлээ.

	Чингээд этгээдчингүүд нэлээд удтал шуугилдаж бужигнаж, Морозов ноёны өргөөг талан тоноцгоож, олзоо мориндоо овоолон тэгнэж буцацгаасан хойно нь Морозовын өргөө хашаа байсан газар нь гал дүрэлзсээр хэчнээн болж, Москва гол, үүр цайн цайтал тэр галын туяанд мяралзаж байсан нь, урсган хайлуулсан алт урсаж байсантай адил байж билээ.

	
17 ДУГААР БҮЛЭГ : ЦУС ШИВШСЭН НЬ

	Морозовын өргөөнд гал дүрэлзэн шатахыг ойр хавийн айл хунарын хүн амьтан үзэж, этгээдчин дайран тонож байгааг мэдээд, сандан мэндэн хашааныхаа хаалгыг түгжиж, гэрэл гэгээ гаргахгүй гэж гал дэнгээ унтрааж гарлаа. Вяземскийг зарц боолоо дагуулан дэргэдүүр нь гарахад 

	— Ай Тэнгэр! Өршөөн зайлуул! Ай Тэнгэр! Энэ муухай аюул зайлуулан соёрх оо! гэж загалмайлан наманчилж, морины туурайн төвөргөөн хуяг зэвсэг харших чимээ нь хүнгүй гудамжинд холдоод очиход,

	— Тэнгэр харж, аюул холдлоо! гээд дахин загалмайлан наманчлах ажээ.

	Тэр завсар Вяземский ноён шамдан давхисаар, дагасан зарц нараасаа хол түрүүлээд, үүр цайхаас өмнө морь солих гэж зэхсэн тосгонд хүрээд, тэндээс Еленийг Рязань дахь өөрийн харьяат тосгонд аваачих санаатай байжээ. Тэгж явтлаа, анх анзаараагүй шарх нь тэсгэлгүй өвдөж, мориныхоо ам татан зогсоогоод,

	— Хатагтай, түр хүлэгзнэе, миний боолчуул хоцрон гээгджээ! гэлээ.

	Елена аажуухнаар ухаан орж, анх нүд нээгээд, алсын газар их галын гэрэл гэгээ байх шиг, тэгээд модон дундуур замаар явж байх шиг, тэгээд, бяралхаг гарт атгуулан, моринд дүүрүүлж яваагаа ухаарч, эргэцүүлэн санасаар, гэнэт Вяземскийг таниад, айн сандарч бархирсанд, цаадах нь гашуунаа инээмсэглэн,

	— Хатагтай, надаас зэвүүрхэн жийргэмсэглэж байна уу? Намайг хараан зүхэж байна уу? Надад бүү гомд, хувь зохиолдоо гомд! Надаас зайлах гэж чи дэмий оролдсон дог. Хүн үйлээсээ зайлдаггүй, заяагаар оногдсон нөхрөөс зайлаад зайлаад хол очдоггүй юм шүү дээ? Миний болох хувьтай хүн байж л дээ, чи минь! гэхэд нь Елена айн дагжиж,

	— Ноёон! Ичих зовохыг алдлаа ч гэсэн, сайд нэр төрөө та бод л доо! гэж шивнэхэд нь,

	— Надад ичих зовох, нэр төр гэх юм алга аа! Чиний хойноос би цөмийг нь өгч гээсээн! гэхэд нь

	— Ноёон, Тэнгэрийн хэсээлт бий гэдгийг бодоод, сүнс сүлдэндээ бүү хор хүргээч! хэмээхэд Вяземский инээд алдан,

	— Тийм юм хэлэлцдэгээс хэдийн өнгөрсөөн! Хор хүргэдгээ би хэдийн хүргэчихсэн! Хүний ачийг над шиг ингэж хариулдаг хүн, сүнс сүлд гэж боддог гэж байна уу, чи? Тэр өнгөрсөөн! Энэ шөнө өнгөрсөөн! Өчигдөр бол бас бодож болох байж, өнөөдөр тэр өнгөрч, миний ёсон бусчилсныг хэлтрүүлдэг зүй хэдийн өнгөрсөн дөөг! Чамгүй бол: Тэнгэрийн оронд энхэжсэн ч надад хэрэг алга! гээд бие нь сульдаж, тэнхээ тамир алдаж байгаагаа хэдийн мэдэвч, тэсвэрлэхийг дэмий л оролдон ухаан мэнэрч эхлээд,

	— Елена, би шархнаас цус алдан тамирдаж; боолчууд минь хол хоцорчихлоо. Туслан тэнхрүүлэх хүч алга. Би мөдхөн үхэж, тамын мөнхийн галд унана байх... Нэг цагийн төдийхөнд чиг хоёулаа нийлэн жаргая. Чи надад нэг цаг янаг амраг болбол, миний тамд унасан ч гомдолгүй болно. Елена, сэтгэлийг минь татан эзэлж балласан чи минь, намайгаа янаглаач дээ!.. Елена минь! гэж байдаг тэнхээгээ шавхан өгүүлээд, цус бялдсан гараараа тэврэх гэтлээ, тамирдаад, жолоогоо алдаж, шарван найгаад, газар ойчлоо. Елена морины дэлээс шүүрэн тогтоод, жолоо сул болсон морь ухасхийн давхиж, Елена амыг нь дийлж чадалгүй, морины хурдаар давхиж, харанхуй ой дотор хэчнээн болтол явав. 

	Елена жолоог нь татан зогсоох гэж оролдоод, гар нь төдхөн чилж, дэлээс нь шүүрэн, Тэнгэр мэдэг гээд давхиж яваа моринд саад хийхээ байжээ. Модны гишүү найлзуур нь Еленийн дээлээс тээглэн, мөчир нь нүүрийг нь шавхуурдаж, сарны гэрэл туссан талмай дундуур давхин гарахад, цагаан будан дунд лусын охид явж, даллан дуудаж байгаа мэт санагдан, холоос нэг янзын дуу чимээ цуурайтан дуулдах шиг болж, ойн эзэн хүрхрэн инээж байсан юм уу, өөр нэг юм чимээ гарч байсан юм уу, бүү мэд, тэр хачин дуу чимээ улам ойртож, Еленийн зүрх түгшин, морины дэлээс тас атгаад явж байтал, өнөөх морь нь тэр чимээ гарч байгаа зүг зориуд чиглэн давхих шиг болж, нэг гал ч үзэгдэх шиг, нэг хий биетэй цагаан юм далавчаа дэрвэсхийх шиг санагдаж... морь гэнэт зогсчихсонд Елена ухаан алдан муужирчихлаа.

	Сэхээ ороод ирэхэд, зөөлөн ногоон дээр хэвтэж байв. Орчин тойронд нь таатай сэрүүхэн сайхан. Агаарын хийд модны үнэр ханхалж, өнөөх чимээ гарсаар боловч, тийн аймшигтай юм бус, хэдийн мэдэх дууны ая шиг, Еленийг бүүвэйлэн унтуулах шинжтэй ажээ.

	Нүдээ арайхийн нээн үзвээс усанд эргэж байгаа том хүрд шуугинан эргэлдэж байгаа нь үзэгдэж, ус үсэргэн цацаж байх ажээ. Сарны гэрэлд тэр нь Мөнгөн ноёны хүрч ирсэн өдөр аягачин хүүхнүүдийн чимж байсан очир алмаас эрдэнийг санагдуулж, би ер цэцэглэгтээ хэвтэж байгаа юм биш байгаа? Цэцэглэгтээ дахиад хүрээд байж байгаа юм уу? Хүүхнүүд ээ! Паша! Дуня! Та нар хаа байна? гэж дуудваас охин хүний цэвэр залуу царайн оронд буурал үстэй үрчгэр өвгөн хүний толгой Еленийн дээр нь тонгойн бөхийж, цас шиг цагаан сахал нүүрт нь хүрэн алдав. 

	Тэр үл таних өвгөн хүн Еленийн царайг нь сонирхон ажиж,

	— Тэнгэр сахиус чамайг харж дээ, хүүхээ, жаахан л цаашаа мурийсан бол, усанд ойчих байж л дээ. Морь чинь энэ газрыг андахгүй таних болсон хойно, эндсэнгүй дээ. Энэ тээрмийн газар олон удаа ирж байсан морь доо! гэж дуугарахад нь Елена ойн эзэн энэ тэр гэж урьд их юм хэлэлцдэгийг дуулсан тул, тэр танихгүй өвгөний үрчгэр царай, цагаан сахлыг нь үзээд айж сандарсан боловч дууг нь сонсвол муу юм хийх хүн биш байна гэж дотор нь онгойгоод

	— Өвгөө, өвгөө, намайг нуун хоргодуулж наанаач! гэж хашхирахад нь, тээрэмчин өвгөн дор нь учрыг мэдээд авлаа. 

	Еленийн унаад ирсэн морийг нь Вяземскийн морь гэж таньдаг тул сэтгэлийг нь татаж өг гэж аргалуулдаг өнөөх Морозов ноёны хатан байлгүй дээ энэ эмэгтэй нь гэж урьд зүс үзээгүй боловч, Вяземскийгаас их юм дуулсан учир, тэр ноёнд дургүй эмэгтэй байж, туслан хоргодуулж өгөөч гэж гуйж байгааг нь, бас тэр ноёны морийг нь унаад ирсэн байдлыг эргэцүүлэн бодвол, Вяземский ноёны гараас мултран явж байгаагаас зайлахгүй гэж таан магадалжээ. 

	Чингээд, тэр бүх учир байдлыг нягтлан бодуут,

	— Тэнгэр чамайг хараг даа, хатагтай минь! Би яаж чамайг хоргодуулах бил ээ? Атанас ноён чадал мэдэл ихтэй, гар урттай хүн. Өвгөн намайг баллаж орхинов шүү! гэхэд нь Елена санаа зовнин, тэр тээрэмчин өвгөний өөдөөс хараад,

	— Та намайг таньдаг юм уу, хэн гэдгийг минь мэддэг юм уу? гэхэд нь,

	— Елена минь, мэддэг таньдаг юм надад цөөнгүй шүү! Усны шуржигнан хэлсэн, модны шуугинан хэлсэн бүгдийг би яаж тоочиж барах вэ! Миний мэдэх юм их, хэлэх юм бага байх учиртай! гэлээ.

	— Өвгөө минь, та ийм их юм мэддэг бол, Вяземскийг одоо мэсдүүлээд зам дээр хэвтэж байгааг та юун андах аж. Таныг тэр хүн хорлохоос өнгөрсөн байх учиртай. Өвгөн аав, би тэрүүнээс айж байгаа юм биш, түүний этгээдчин боол зарцаас нь айж байна. Эх дагина таныг өршөөтүгэй! намайг нэг газар далдлан нууж өгөөч! гэхэд нь өвгөн сүүрс алдаж,

	— Ёо-ёх-оо! Атанас ноён сэлмэнд цавчуулаад зам дээр хэвтэж байна! Мэснээс үхэх хүн биш ээ, тэр чинь! Босоод, тээрмийн газар давхиж ирээд, за, миний сэтгэл зүрхийг булаасан өнөөх хатагтай минь хаа байна? гэхэд нь би тэр цагт юу гэж хариулах вэ? Учир тайлбар сонсох хүн биш, тэр чинь, намайг хэдэн хэсэг болгоод хаячихна л! гэхэд нь,

	— Өвгөн аавдаа хүзүүнийхээ чимэг өргөн баръя! Авагтун! Хэрэв намайг сайн хоргодуулбал, бас ихэд шагнана! гэхэд нь өвгөний нүд нь сэргэж, тэр сувд сондор чимгийг нь аваад, сарны гэрэлд бахархан үзэж; сэтгэл хангалуун байдалтайгаар өгүүлрүүн:

	— За, хонгор минь! Өгөөмөр тэнгэр, Москвагийн хутагт шидтэнүүд чамайг адистидлах болтугай! Тэр ноёны албаны хүн гэнэтхэн хүрээд ирдэг юм бол, чамайг нуун далдлах нь явдалтай даа! Гэвч тэнгэр сахиус харах вий гэж чамайгаа толгойн ялд орж аргалан нууж үзэхээс дээ! гэж хэлтэл нь, модон дотор төвөргөөн гарч; Елена сандран,

	— Одоо л цаадуул чинь айсуй! Өвгөө минь, намайгаа тэднээс нууж үз! гэхэд,

	— За, тэгье, намайг дагаад яв! гэж яаран сандран тээрмийн цаана оруулж, — Энд шуудайтай будааны цаана нуугдаад бай! гэж хэлээд, пүнзийг нь цоожлоод, морины зүг гүйн одохдоо, 

	— Тэнгэр сахиус минь, энэ морийг нь хаа далдалъя даа! гэж хөтлөөд тээрмийн нөгөө талд, зөгийн үүр өрсөн газар аваачиж балт зөгийн модон үүрийн тэндэх сөөг дунд уяж далдалтал, морины төвөргөөн, хүний дүнгэр дүнгэр ярих чимээ улам ойртсонд, гэрэл гарган барьсан гэрэ модоо үлээж унтраагаад, өрөөндөө хаалгыг нь түгжин хүлээвээс, удалгүй тэр талбай дээр нь Вяземскийн албаны хүн гарч ирэв. Хоёр зарц боол нь ухаан алдсан ноёноо мөчир сүлжин дамнуур дээр хэвтүүлэн үүрч ирээд, тээрмийн дэргэд хүрүүт зогсож, морь унасан ахлаач нь,

	— Энэ газар мөн байгаа даа? гэж асууваас, нөгөө нэг морьтой хүн,

	— Морь нь энэ рүү хүрч ирсэн байх ёстой. Би мөрөөр нь мөрдөж явсан! Энд нэг төлгөч хүн суудаг юм. Ноёноо үзүүлье! гэхэд нь,

	— Ноёныг энд түр тавь. Их болгоомжилж, зөөлөн тавь! Цус нь тогтов уу?

	— Сайн тогтож өгөхгүй байна. Үүрээд явахад маань ноёнтон гурван удаа мэдээ ороод дахиад л муужраад байна! Тэр тээрэмчин өвгөн эс шившдэг юм бол, цус алдаж, хэцүүдэх нь ээ! гэж боолчуул нь өчив.

	Тэр золигийн муу төлгөч бөөч нь хаа орчхов оо! Бушуухан олоод ир! гэлцэж, этгээдчингүүд, тээрмийн хаалга, тээрэмчний өрөөний хаалга цохиж гарлаа. 

	Хаалга балбаж, хашхиран дуудахад нь удтал чимээ имээгүй байснаа, байшингийн нэг өрөөнд ханиах чимээ гараад, шагайвар нүхээр тээрэмчний толгой нь цухуйж,

	— Шөнө орой болсон хойно, хэн гэгч нь ирж байгаа юм бэ? гэж асуун, сүнсээ ханиан гаргачих гэж байгаа юм шиг сүрхий ханиаж эхлэхэд нь,

	— Чи муу, бушуухан гараад ир! Цус тогтоон шивших хэрэгтэй боллоо! Вяземский ноёныг сэлмээр хүн цавччихжээ! гэхэд нь өвгөн, чих хатуу байдал үзүүлж,

	— Хэн ноён, яасан гэнэ ээ? гэлээ.

	— Хараач. наад мууг! Бас хэн гэж асууж байна аа! Хаалгыг нь эвдэж орцгоо! гэхэд, өвгөн,

	— Байз байз, та минь! Би гараад ирнэ, хаалга битгий эвд! гэж дуугарахад нь,

	— Мондийн дүлий, дуулаадахжээ! гэлээ.

	— Өршөөж хайрла! Миний буруу, Та минь, би тань чих хатуу болоод, үгийг тань сайн дуулсангүй. Та нар ч гэж, бас хаалга туурга балбаад, хүнийг айлгаж, би, дээрэмчин юм бол уу? гэж бодсон шүү! Энд, тэдний гүйдэл буудал нь тааралддаг юм шүү дээ! Ойд ганцаараа суухад, сайн эрчүүл эргэж дайрч ирвэл, яана даа гэж айж ичиж суудаг юм шүү дээ, би тань! гэхэд нь,

	— За олон юм яншаад яахим! Наашаа хүрч ирээд үзээд өг! Цус гарч байгааг нь үзэв үү? Тогтоож болох нь уу, үгүй юү? гэлээ.

	— Хай л даа! Үзье дээ! Ээ хөөрхий! Хэн ийм айхтар цавчиж орхисон юм бэ? Хагас ямх доохон шиг л тусвал, чамархайг нь хага цавчиж орхих байжээ! Ёстой заяа нь харж дээ! Энд нь юу вэ? Мөрийг нь бараг ясанд нь тултал хага цавчиж орхисон байх шив! Тэр цавчсан хүн, сэлмийн эзэн байж дээ! гэхэд нь,

	— Өвгөөн! Цус тогтоон шившиж болох нь уу, үгүй юу? гэлээ.

	— Хэцүүхэн л байна даа! Цавчсан сэлэм нь шившлэгтэй сэлэм байна шүү! гэхэд нь,

	— Тэгж л таарна даа! Даан чиг, ганцаараа долоон хүнийг цавчиж унагаж орхисон юм даг!

	— Тэгнэ ээ тэгнэ! Шившээстэй юм байлгүй яах вэ: тэргүй бол Мөнгөн ноён яаж долоон хүнтэй тулах вэ дээ? гэж этгээдчингүүд дуугарцгаалаа.

	Тээрэмчин өвгөн тэр бүгдийг ажин сонсож байгаад, 

	— Цус тогтож өгөхгүй байгааг нь харав уу? Яаж тогтоож үзье дээ! Шившээгүй сэлэм юм сан бол, аргалж болох л юм сан даг. Одоо яана... аргалаад үзвэл, одоо ч гэсэн болох л юм сан, ганц аргалсан хүн хэлгүй болчих нэг аюул байна! гэхэд,

	— Тэр яах вэ! Шившээд бай!

	— Чамд ч яах ч үгүй л дээ. Би л завсраас нь яана! гэхэд нь, нэг этгээдчин,

	— Истома! Морозовын алтан зоостой уут аваад өг гээд, — Май, өвгөөн, чамд нэг сайн атга алтан зоос өглөө! Цус тогтоон шившиж чадвал чинь, бас нэг атга нэмэн шагнана. Эс тогтоодог юм бол чинь, амийг чинь тасална шүү! гэхэд нь,

	— Жа хишиг хүртлээ, ханалаа! Тэнгэр сахиус, олон шидтэн намайг өршөөн тэтгэх болтугай! Өөрийн бие хэлгүй болохын аюултай боловч, өрөөлийн тус бодож аргалахаас даа! Та минь, холдосхийж үзээрэй, ойр хавьд хүн байж болдоггүй юм шүү дээ! гэхэд нь этгээдчингүүд зайлаад өгөв. 

	Тээрэмчин өвгөн, өнөөх Вяземскийн дэргэд бөхийн байгаад, шархыг нь боож гүйцүүт «Эцэг тэнгэр» гэдэг залбирал уншаад, ноёны толгой дээр гараа тавиад шившсэн нь:

	«Хүдэр хөгшин эр, хүрэн морьтой явжээ. Уралддаг давхидаг, хонодог хоргоддог газраар явжээ. Судлын цусан эх, бие махбодын цусан эх тогтон зогсож, буцан харь. Ахмад настан хүн чамайг тогтоон хорьж, амруулан бүлээцүүлж байна. Моринд нь уух ус тасалдлаа, цусан эх чамд нь гарах зам хориотой боллоо. Газар дэлхий мяндас шиг зөөлөн, ганц гэрийн юм шиг бүгдээрээ найртай, хүсэл ёсоор минь болтугай! Шившсэн үг минь бат оршиг!» гэж өвгөний шившиж байтал цус урсан гарах нь намдсаар шившлэг төгсөхөд, бүр ч гарахаа байж, Вяземский уртаар татан амьсгаад, гагцхүү нүдээ нээсэнгүй.

	— Одоо та нар минь ойртоод ир, айлтгүй ойртоод ир; цус нь тогтоод, ноён тэнхэрнэ ээ; ганц миний биед их муу болж... одоо хэл минь хөшиж эхэллээв шүү! гэлээ.

	Этгээдчингүүд, ноёноо тойроод үзвэл, сарны гэрэлд нүүр нь хохимой шиг зэвхий өнгөтэй болсон байвч, цус нь тогтжээ.

	— Нээрэн тогтоочихлоов шүү! Энэ өвгөн чиг, мөн сүрхий амьтан байна шүү! гэлцээд, ахлах этгээдчин нь,

	— Май, миний амласан шан! Гэвч, чамаас асуух юм дуусаагүйв шүү! Дуулж бай, өвгөөн! Мөрөөр нь мөшгөсөөр бид, энэ замаар ноёны морь өнгөрсөн гэдгийг мэдэж авсан. Өнөөх хатан, тэр морь унаад явсан юм, энүүгээр өнгөрөн одсон байх вий. Чи тэр морь, хатан хоёрыг харав уу? гэхэд, тээрэмчин, юу ч мэдээгүй дүрэм үзүүлж, нүдээ бүлтийлгээд, учир мэдээгүй байдал үзүүлэв.

	— Хатан хүнийг морьтой өнгөрөхийг нь үзэв үү, чи? гэхэд хэлэх үү байх уу гэж бодоод, дотроо эргэцүүлсэн нь: Вяземскийг эрүүл байсан бол, хатныг нуун далдлахад аюултай, зааж өгөхөд ашигтай байх асан. Гэтэл, одоо Вяземский эдгэрэх эсэх нь мэдэгдээгүй. Тэгэхэд, Морозов ноён, хатныг нь нууж аргалсны шан өгөх ёс бий. Мөнгөн ноён чиг, тэр хатанд учиргүй хайртай тул, энэ ноёныг ингэж зад цавччихаж л дээ. Тэгэхлээр, Вяземский одоо надад хор хүргэхээс өнгөрсөн хэрэг. Хатныг аргалж чадвал минь, Морозов, Мөнгөн хоёр, яасан чиг надад дор нь ач хариулна гэж санаа нэгэнт шулуудаад,

	— Ер сонсоо ч үгүй, үзээ ч үгүй билээ. Ямар морь, ямар хатан та нар сураглаж яваа улс вэ? гэхэд нь,

	— Өвгөөн, чи худлаа хэлэх гээд байна уу? гэлээ.

	— Худлаа хэлсэн бол, үйлээ харлая! Үхээд, Тэнгэрийн орон үзэхээ байя! Тэр морь хатан хоёрын тухай би юм мэдээд хэлээгүй байгаа бол, намайг тэнгэр энэ доороо ниргэг! гэхэд нь,

	— Алив, гэрэ бариад орхи, элсэн дээр мөр үзье! гэтэл, нэгэн этгээдчин,

	— Тэр шал дэмий! Мөр байлаа ч гэсэн, манай морины хөлд үгүй болсон байлгүй яах вэ. Одоо үзээд үзээд мэдэхийн аргагүй! гэхэд,

	 Тэгвэл, байя! Өвгөөн, өрөөгөө нээ, ноёныг дамжлан оруулъя! гэхэд нь,

	— Жа, нээнэ ээ нээнэ. Би өтөлж эс ядарсан бол, та бүхэндээ дэн буудлын газраас гүйж очоод архи сархад аваад ирэх юм сан даа! гэхэд нь,

	— Гэрт чинь балгах юм байдаггүй юм уу? гэлээ.

	— Байхгүй ээ, та минь! Над шиг муу амьтан хаанаас байх вэ! Архи хоол ч байхгүй, моринд өгөх тэжээл ч байхгүй. Дэнгийн газар очвол, хуу байлгүй яах вэ. Эзэн хаанд барихад гологдохгүй архи байх бий. Миний энд хонох гэвэл, зай тун чиг муу даа. Идэх уух юм чиг алга даа; гэвч та нар, цэргийн улс, хоолгүй хоноход алзахгүй байлгүй дээ! Морь тань бэлчиж хононо биз. Ганцхан гэм нь гэхэд, эндхийн өвс ногоо нь нэг тиймхэн юм даа... Зарим морь чимхлээд гэдэс нь уул шиг хөөж дөвийгөөд, алцганасхийж байсаар пидхийн дэлбэ буучихдаг нэг л гэмтэй дээ! гэхэд нь,

	— Аа, чөтгөр чамайг аваачиг, ойн муу өвгөн чамайг! Манай морийг дэлбэ бууг гэж байгаа хүн үү, чи? гэлээ.

	— Яалаа гэж би тэгэх вэ дээ? Тэр горьгүй өвс хазуулахгүй гэвэл, морио уяад хонож бололгүй яах вэ. Ганц шөнө яачихна гэж дээ! Ганц миний тэр өрөөнд, дэвсэх өвс сүрэл ч байхгүй, газар дээр л хэвтэн хонох болно доо. Дэн буудалтай яаж адилтгаж болох вэ? Ганц, унтахынхаа л өмнө шөнийн цочоож айлгадаг юм холдуулах залбирал л уншаад хэвтэгтүн, энд элдэв юм бий дэг шүү! гэхэд нь,

	— Ай харла, чамайг! Тэр өрөө мөрөөтэйгөө далд ор цаашаа! Маныг яаж харлуулан хонуулах гэж байна, чи? Нөхөд өө, өнөөх дэн буудалд нь очиж хоноё! Буудал эндээс хол уу, өвгөөн?

	— Ойрхоон, ойрхон! Энэ тоомоор яваад, их замд ороод, зөв тийшээ эргээд хоёрын хэртэй газар явтал, зам дээр тань буудал дайралдана! гэхэд нь этгээдчин, 

	— За тэгвэл, мордъё гэлдэв.

	Вяземский ухаан алдаастай хэвээрээ тул, боолчуул нь дамнуургыг нь өргөн дамжлаад, зөөлөн алхаж, этгээдчингүүд, мориндоо мордоод тэдний хойноос нь одлоо.

	Тэд холдосхийгээд, модонд хүний дуу чимээ дуулдахгүй болоод ирэхэд, өвгөн өнөөх тээрмээ нээгээд, 

	— Хатагтай, өнөөдүүл яваад өгч; наашаа миний өрөөнд ор. Ээ хөөрхий хонгор минь, сүрхий нуугджээ! За, наашаа энэ өрөөнд ор доо. Энд арай тохитой байх вий! гээд, өрөөний нэг буланд шинэ хөвд овоолон дэвсээд гэрэ барьж, Еленийн өмнө зөгийн балтай тэвш, талхны булангийн хамт тавиад,

	— Идээ барь! Би дарс авчиръя гээд, тээрмээсээ том савтай дарс, нэг шавар аяганы хамт авчраад, — Хатагтайн эсэн мэндийн төлөө! гээд эзэн хүний ёсоор түрүүлж хундага шавхаад, дарсанд халамцан зугаатай болоод, — Одоо уугаад бай, айх юм үгүй болсон! Буудал эрээд арилаад өгсөөн! Олно уу, байна уу, наашаа л буцаж ирэхээс өнгөрсөн; буцалтгүй замаар нь би замнуулж орхисон шүү. Хэ хэ. Чи, яагаад дарс барихгүй байна? Гэвч, амсаагүй чинь боллоо! Наадах чинь өөдгүй дарс. Битгий уу, би чамд ондоо дарс авчирч өгнө! гээд дахин тээрэмдээ гүйж очоод суга дороо бортого хавчиж, гартаа мөнгөн хундага бариад хүрч ирэнгүүт,

	 

	[image: Image]

	 

	— Одоо энэ ёстой дарс даа! гэж хундагалаад, — Хатагтайн эсэн мэндийн төлөө! Энэ дарс хундага хоёрыг надад нэг сайн хүн өгсөн юм... Билзэг гэдэг нэртэй хүн дээ... Хэ хэ! Энэ ой модонд надтай найртай олон сайн хүн бий! Идээд бай, та! Зөгийн бал яагаад идэхгүй байна? Энэ чинь зүгээр бал биш. Энэ шиг бал орчин тойрон хоёр зууны газар эрээд олохгүй. Яагаад зүгээр бал биш юм бэ, гэвэл зөгий тэжээхийг би хэнээс ч илүү мэддэгээрээ учиртай хүн шүү! Би жил бүр хамгийнхаа сайн үүрийг лусын өвгөнд өргөж усанд хаяж, лус тахидаг юм шүү! Тэгэхэд лус, миний зөгийн үүрийг сахин хардаг юм. Зөгий гэдэг чинь, лусаас бий болсон юм шүү! Морио үхтэл нь унаж давхиад, намаг балчигт хаячихад нь, үхсэн морины нь өт хорхой нь зөгий болж гарсан юм гэдэг. Загасчид, тороор загас шүүх гээд, тэр зөгийг нь татаад гаргаж орхисон түүхтэй билээ... Ээ, хатагтай, юм ч идэхгүй, юм ч уухгүй хүн юм даа, чи минь! Эсэн мэнд явтугай... Хэ хэ! Ноён эсэн мэнд атугай... саяных биш, нөгөө Мөнгөн ноён! Тэнгэр тэр Мөнгөн ноёнд насан хутаг заяатугай! Нөгөө, өнөөх Вяземскийг мөн ч сүрхий цавчжээ дээ! Морозов сайд, хэ хэ! Түүний эсэн мэндийн тухайд хундага баръя, хатагтай! Манайд нэг хоёр хоног хоргодоод, Морозовтоо чи очдог сон уу, Мөнгөн ноёндоо очдог сон уу, өөрөө л мэд, надад ямар хамаа вэ! Чиний эсэн мэндийн төлөө! гэж байхад нь Еленийн сэтгэлд тэр согтуу тээрэмчийн үг нь тун хачин санагджээ. 

	Хамаг нарийн нууц санааг нь мэдчихсэн юм шиг цээжиндээ юу бодож байгааг нь бүгдийг нь бичиг дэлгэн уншиж байгаа юм шиг хачин санагдаж, байшингийн туурганы завсарт хавчуулсан гэрэ модны гэрэлд тэр дээрэмчний үрчгэр нүүр жигтэйхэн тодхон харагдаж, бор нүд нь согтсон хүний шинж бий боловч, Еленийг нэвт харж байгаа мэт сүрхий харцтай тул, айдас нь дахиад хүрч, өндөр дуугаар залбирал уншиж эхлэхэд нь тээрэмчин өгүүлрүүн:

	— Хэ хэ! Залбир, залбир, хатагтай. Би залбирахаас ер айдаг хүн биш... Залбирахлаар би айхгүй, утлага сангаар утаж хөөх гэвэл, би хөөгдөхгүй... Залбирах зүхэхийг би өөрөө ч чаддаг хүн... би тийм өөдгүй үхээнц хүн биш... намайг лусын өвгөн ч таних, ойн эзэн өвгөн ч таних... лусын охин ч... айсихь2 ч... хотгожин чиг намайг андахгүй дэг... намайг бүгд мэднэ... намайг... намайг... одоо дуудуулъя гэвэл чинь, би дуудаад өгье! Шикалу! Лукалу! гэхэд нь Елена

	— Ай Тэнгэр! гэж эмээн шивнэв.

	— Шикалу! Лукалу! Яана гэнэ ээ? Ирэхгүй нь үү? Байз, би аваад ирье! Тольдож байна, тольдож байна би! гээд тэр өвгөн шарван найгаж бүжин алхсаар байшингаас гараад орхимогц Елена айхынхаа ихэд хаалгаа дор нь түгжээд авлаа. 

	Тээрэмчин өвгөн, хаалганы цаана нэлээд удтал өөрөө өөртэйгөө юм ярьж, гайхуулах бахархах санаатай боловч, согтож больчихсон хоолойгоор давтан давтан,

	— Намайг цугаараа андахгүй! Ойн өвгөн ч, усны өвгөн ч... лусын охин ч... хотгожин ч... Би тийм өөдгүй үхээнц хүн биш... намайг цугаараа андахгүй! Тольдож байна, тольдож байна, би! гэж газар дэвсэн бүжиж байх нь дуулдсаар дуу нь сул бол болсоор, өвгөн газар хэвтээд удалгүй хурхирсан нь шөнөжин тээрмийн хүрдийн эргэн шуугихтай нийлэн үргэлжилжээ.

	
18 ДУГААР БҮЛЭГ : ХУУЧИН ТАНИЛ

	Морозовын гэр орныг талсны хойд өдөр нь нэгэн хижээлдүү насны цэрэг эр ширэнгэ модон дундуур хар морьтой бөн бөн шогшуулж явав. Юмны чимээ чагнан чих тавьж, байн байн малгайгаа авч морио,

	— Аяархан, чимээгүй яв, юундаа хамар амаа тачигнуулсан юм бэ? гэж мориныхоо хүзүүг алгадан эрхлүүлж, — Хүн юм чагнаж явах гэхэд юунд зүгээр явдаггүй юм бэ? Ай чааваас, танигдахгүй газар болчихлоо! Дандаа эм дом мод, шид самрын мод боллоо. Түрүүн маныг шөнө явахад, давирхайн үнэр ханхалж байсан юм шиг санагдах шив! гээд явж байснаа, жолоогоо татаж,

	— Байз, одоо л дуулдаад байх шиг байна! Байз юугаа тогтож ядсан адасга вэ? Нээрэн чимээ гарч байна шүү! Навчийн чимээ биш, өнөөх тээрмийн хүрдийн чимээ мөн байх шив! Ийм сүрхий нууцгай газар байсан тээрэм юм бий! Одоо ч олдлоо! Муу хар хог чинь, одоо олдолгүй хаачих вэ! гээд Михеич өвгөн, дахин замаа алдуузай гэсэн юм шиг, тэр тээрмийн хүрдийн чимээ гарч байгаа зүг хар хурдаар давхин, модон завсар өнөөх тээрмийн хөвд ургасан байшин нь эргэж байгаа хүрдтэйгээ үзэгдээд ирэхэд,

	— За, одоо л олдлоо; чимээ нь нэг урдаас минь, нэг араас минь дуулдах шиг болоод, олдож өгөхгүй, тэвдүүллээв шүү! За, тээрэм маань тэр байх шив! Дээрэмчдээр газарчлуулж явахдаа ноён бид хоёр тэр талаас нь орж ирсэн юм байна! Үгүй, энэ чинь юу болчхов оо? Тэгэхэд хүрд нь тэр талдаа байсан юм, одоо энэ талдаа гарчихлаа. Өнөөх өрөө байшингийн цонх нь тээрэм өөдөө харж байсан бил ээ? Одоо цонхоороо мод руу, хаалгаараа тээрэм рүү хараад байж байгаа нь, тэр тээрэмчин автай живтэй айхтар хүн ээ! Энэ хавьд намайг өдөржингөө төөрүүлж шүү! Ноёноо тэнхрүүлэх гэж яваагүй бол, энэ рүү би яалаа ч гэсэн зүглэхгүй асан! гээд, мориноосоо бууж, модноос уяад тээрмийн зүг баахан хулчийсхийж очоод, хаалгыг нь тогшин,

	— Өвгөөн! өвгөөн! гэхэд хариу дуу гарсангүй.

	— Өвгөөн, өвгөөн! гэж дуудтал нь тээрмийн байшин дотор нь огт чимээ гарсангүй, гагцхүү ин чулуу нь хүнгэнэж, араатай хүрд нь тас тасхийж байв.

	Хаалгыг нь түлхээд үзвэл, түгжээстэй байх тул, гайхаж, "Тэр буурал чөтгөр унтаж байна уу, нуугдчихав уу?" гэж бодоод, хаалгыг нь тэнхээ мэдэн гар хөлөөрөө балбахад бас хариу чимээ гарсангүй.

	Михеичийн уур нь хүрч, өндөр дуугаар 

	— Хөөе, муу золиг, эс гарч ирвэл чинь, гал тавьчихна шүү! гэхэд нь сая ханиах чимээ дуулдаж, хаалганы тотгон дээрх бяцхан шагайвраар цагаан сахалтай үрчгэр нүүртэй нэг хүний хоёр хурц гэгчийн харцтай бор нүд гэрэлтэн харагдав.

	Михеич загнаж байснаа эвгүйрхэн зовоод,

	— Өвгөн гуай, мэнд байна уу? гэж их л эелдэг дуугаар асууваас,

	— Байна! Тэнгэр чамайг өршөө, юу гэж яваа хүн бэ, чи? гэхэд нь,

	— Өвгөн гуай, намайг танихгүй байна уу? Ноёнтойгоо би танайд түрүүн нэг хоносон шүү дээ хэмээхэд,

	— Ноёнтойгоо юу? Танилгүй яах вэ. За тэгээд, одоо юуны тухай явж байна?

	— Үгүй, та, өвгөн гуай, модны хонгилд орчихсон шар шувуу шиг, яачихсан хүн бил ээ? Ингэж байж яаж юм ярих вэ? Нэг бол намайг оруул, нэг бол өөрөө гараад ир!

	— За хө, тээрмийн чулуунд будаа хийчхээд гараад ирье! гэлцэж, Михеич, дотроо "— Будаа хийх гэж худлаа байх даа! Миний бодоход, жүүдийн яс л тээрэмдэж, айсихийн гурил хийж байгаа байлгүй дээ, чи! Хаанаас будаа байх вэ, хүнгүй бөглүү зэлүүд газар, зам нь хүртэл эдгэрчхээд байхад уу?" гэж бодож байтал, тээрэмчин өвгөн гарч ирээд, хаалга хичээн хаагаад,

	— За, хө, гараад ирлээ дээ, би чинь гэхэд нь,

	— Арай гэж гарч ирэв ээ дээ, та? Их аргадуулдаг хүн байна, өвгөн гуай гэлээ.

	— Нөхөр минь, би чинь зах зээлийн газар суудаггүй, ой модонд суудаг хүн шүү дээ. Хүн бүрийг дуудмагц хаалгаа нээж болохгүй, аюултайв шүү. Наанаас нь харахад хүн мөртөө, цаанаа яах гэж байгааг нь яаж мэдэх вэ? гэхэд,

	"Мондийг хараач! Дээрэмчнээс айдаг хүн болж байгаа нь, цаанаа аль л болдоггүй юмтай түмэн сүлбээтэй байлгүй яах вэ" гэж бодтол, тээрэмчин асууруун:

	— За, надтай уулзах учир юу бил ээ? Хэлээд бай, би дуулж байя! гэлээ.

	— Өвгөн гуайд учраа хэлбэл, гайтай муухай юм болчихлоо. Өнөө бузар булай этгээдчингүүд, ноёныг минь барьж аваад, Хороондоо чандлан аваачиж, эзэн ноён минь одоо шоронд хориостой, зовлон эдэлж, тамаа үзэж байгаа бололтой. Яалаа гэж шоронд хийснийг нь Тэнгэр л мэдэх байх; хаан эзэн болон Тэнгэр сахиусанд харш хэрэг хийгээгүй, ганц үнэнч шударгыг л барьж явсан хүн дээ. Этгээдчингүүд, мэх заль гаргаж, хурим идэн цэнгэж байтлаа, талан дайрч Морозов ноёны гэр орны нь талан дайрахад Морозов ноён хатан хоёрыг л өмөөрч тулсан юм сан гэхэд нь тээрэмчин өвгөний нүдний харц нь хачин болоод,      

	— Яа-яа-яа! Хэцүү юм болж дээ, хө! Үнэгний аманд орсон оготнын үлгэр болж дээ! Шоронд орсон ноёд чинь юун сайн байх вэ; залуу гэргийгээ алдсан Морозов ч юун сайн байх вэ; хүний эхнэр булаасан Вяземский л хамгийн хэцүүдсэн хүн болох вий! гэхэд Михеич гайхаж,

	— Вяземскийг Морозовын хатныг булааж аваачсаныг яаж мэдэв? Би чамд тэр тухай юм хэлээгүй шүү дээ гэхэд нь,

	— Ээ, дүү минь, хэлсэн төдийхнөөр л мэддэг юм биш; модонд хол гэгчийн газар тасхийхэд, энд ойр гэгчийн газар мэдэгдээд байдаг юм шүү дээ; тээрмийн хүрдийн доорх ус нь татраад ирэхэд, хоёр зууны газрын тэртээ ган гачиг болсны шинж, тариа төмс алдагдахын тэмдэг шүү дээ! Бид мэтийн хөгшид, юм ажихад, чимээгүй л сууж учрыг нь олж хужрыг нь тунгааж байхаас өөр яая гэхэв? гэхэд,

	— Өвгөн ах, сайд ноёнд минь яаж туслахыг аргалж үзнэ үү дээ? Би бодоод бодоод, арга ухаан олж ядлаа. Ядахдаа сайн хүнээс арга сураглая гэж шийдлээ. Үнэнийг хэлэхэд, танай энэ рүү газарчилж өгсөн тэр сайн эр миний ухаан санаанд ороод, ноёнд хэрэгтэй цагт, тээрмийн газар очиж, өвгөнөөс асуувал, Билзэг намайг заагаад өгөх байх, тэр цагт би ноёнд хүчин зүтгэнэ. Амь тавихаас ч буцахгүй гэснийг нь санаад, өвгөн ахаас тэр хүний байгаа газрыг нь зааж өгнө үү гэж хүрч ирлээ дээ. Ноёны минь яаж аргалахыг зааж хайрла. Ачийг чинь ноён минь мартахгүй, би муу чиг, насан турхар чиний боол зарц болно гэж хэлүүт Михеич дотроо, — Энэ муу хогийг аргадах цаг ирэх гэж дээ, газар цөмөрч далд орморыг! гэж бодтол, тээрэмч өвгөн өгүүлрүүн:

	— За яах вэ, зовлонгоос тэнхрүүлэхийг оролдоод үзье л дээ. Бэрх юманд л орчихсон юм байна даа. За яана гэхэв. Галтай тулганаас халуун тогоог бариул хэрэглэж авдаг шүү дээ. Тээрмийн ин чулуунд талхлуулалгүй бүтэн гарчихдаг ширхэг будаа ч гэсэн хааяа байдаг нь, аз л мэдэх хэрэг!

	— Тэр чиг тийм л дээ. Аз дайрвал, эр тахиа ч өндөглөх, аз буруулбал, үхэр цох хорхойд ч мөргүүлчих ёс бий. Өвгөн ахад мөргөе, надад нэг арга зааж, ухаан сүвэгчилж өгөөч!

	Тээрэмчин толгойгоо тонгойлгож, тээрмийн усан хүрдний чимээ чагнаж байгаа дүрэм үзүүлж нэг хэсэг болоод, Михеичийг огт анзаарахгүйгээр өгүүлрүүн:

	— Хүрд эргэж, дээр нь байсан нь дор нь орж, дор байсан нь дээр гарч байна; алс хол газар их хонхны дуу дуулдаж байгаа нь, хүн оршуулахын хонх уу, гэрлэх хурим ёслолын хонх уу; чухам хэнийг оршуулах, хэнийг гэрлүүлэх гэж байгааг нь дуулахын аргагүй, усны чимээ их, үзье гэхэд, утаа их!

	Холоос хон хэрээ цуглаж, бие биеэ дуудаж явна; Чухам хэний нүд ухаж, хэнийг тоншихоо өөрсдөө ч мэдэхгүй гаагалан нисэж явна! Сүх билүүдээд, толгой авах зандалчин зэхээстэй, толгой өнхрөх нь л өнхөрнө, чухам хэний толгой өнхрөх нь бүү мэд! гэхэд Михеич айж,

	— Өвгөн ах юу л гэж үглэж, үхсэн хүний хойноос уй гашуу тавьж байгаа юм шиг юу л хэлж сууна даа! гэхэд нь, тээрэмчин, огт сонсоогүй байдал үзүүлэн, хүүрнэн хэлэхээ байгаад, аман дотроо л гүнгэнэн, уруул ам нь дуу тасралтгүй хөдөлж, бор нүд нь, юу ч харахгүй болсон юм шиг бүв бүдэг болчихсонд Михеич ханцуйнаас нь татаж,

	— Өвгөн ах аа, өвгөн ах аа! гэхэд нь,

	— Аа? гээд, Михеичийг сая үзэж байгаа юм шиг харваас,

	— Өвгөн ах, аман дотроо юу л гээд гүнгэнэв ээ? гэлээ.

	— Ээ, дүү минь. Сонсох юм их, хэлэх юм бага даг аа! Энэ нарсны дэргэдүүрх замаар ороод, чигээрээ яваад өг. Ийш тийшээ нугачин эргэсэн газар олон боловч, шулуухан яваад л бай. Арваны газар яваад байтал чинь, нэг пүнз, замын хажууд дайралдах бий. Тэр пүнзэнд хүн амьтан огт байхгүй. Ороод, шөнө болтол хүлээгээрэй. Сайxуул хүрч ирээд, чамд юм хэлж өгнө өө. Буцах замдаа энүүгээр дайраарай, чамд бас хийх юм оногдоно; галбинга шувуу занганд орчихлоо. Далмад хаанд хүргэж өгөөд, шанг нь надтай хуваалцаарай! гээд, Михеичийн хариу хэлэхийг хүлээлгүй, тээрмийнхээ байшинд ороод, хаалгаа түгжчихлээ. 

	Михеич хойноос нь,

	— Өвгөн ах аа! Ямар сайчуул юм бэ, тэр чинь? Яасан галбинга шувуу юм гэв ээ, тэр тань? гэж хашхирахад нь огт хариу өгсөнгүй. Михеич хичээн чагнаад чагнаад, усны шуугих, хүрдний түг түг хийхээс өөр юм олж сонссонгүй. Тэгээд, 

	— Өө хар хог, хааш нь хүнийг явуулж байгаа юм бэ? Арваны газрын үзүүрт пүнз байдаг гэнэ. Шөнө болтол тэр пүнзэнд хүлээх болж байна. Юу нь ирж, их юм хэлэх юм бол? Мондийг өөрийг нь тэр лүү нь явуулмаар юм санж дээ. Ноёныхоо л төлөө гэхээс хойно яая гэхэв. Тэргүй бол, чамайг даа! Ийм хүн байх гэж! Түй! За яах вэ, бид хоёр явж, тэр золигийн пүнзийг олж үзэхээс дээ! гээд мориндоо мордож, тээрэмчийн заасан зүг бөн бөн шогшлоо.

	
19 ДҮГЭЭР БҮЛЭГ : Орос ХҮН ХҮНИЙ АЧИЙГ МАРТДАГГҮЙ

	Михеич яв явсаар, замын хажууд ялзарсхийчихсэн хар мөөг шиг нэг хав хар утаа ис болчихсон муу модон байшин олж харваас, нэлээд орой болж, нар жаргачихлаа. Мод чулууг нь зайлуулсан бяцхан талбайн өндөр өвснөөс манан зурваслан татаж, шувуу донгодон жиргэхээ зогсоод, хааяа ганц нэг нь нойрмоглон жиргэсхийгээд, дутуу зуурмаг зогсон, найлзуур дээр унтацгаасаар ер донгодох жиргэх чимээгүй болж, гагцхүү нүдэнд үл үзэгдэх нэгэн булгийн ус хорчгоносхийж, оройн цог хорхойн хүнгэнэн нисэх төдий л дуулдаж байв. Михеич, орчин тойрныг хараад,

	— Нээрэн амьтан хүнгүй газар юм байна шүү. Ийм нэгэн газар хүрч ирлээ. Хэн гэгч нь ирж, арга зааж өгөхийг нь хүлээж үзэхээс дээ! Өөр зүгийн юм хүрч ирвэл яана даа?.. Түй! Бүү үзэгд! Ноёноо л салгаж авах гэж ирсэн болохоос, тэргүй бол би тээрэмчин өвгөн түүнийг зазгадуулах сан даа! гээд, мориноосоо бууж, тушаад, хазаарыг нь авч өвс идүүлэх гэж тавихдаа, — За, чи минь өвс чимхэлж бай. Би энэ пүнзэнд, хаалга цоож түгжээсгүй бол, орж сахлаа хөдөлгөх юм хайж үзье. Өөдгүйхэн айлд буусан боловч, өлсөж цангаж байгаа хойно яая гэхэв! гээд, очиж, пүнзний намхан хаалгыг хөлөөрөө түлхээд орхиход, хүн уйлсан шиг урт гэгчээр хяхнан дуугарсаар, нугас нь эргэсээр, самбараараа хана мөргөн тулсан хойно нь бөхийсхийн орж үзвэл, харанхуй бөгөөд, унтарсан галын утааны үнэр хангинав. Тэмтэрсээр байж ширээн дээр талхны нэг булан байсныг олоод, ангар ангар идэж зууханд нь үнсийг нь ухаж, манасан цог олж, үлээ үлээсээр, вандан дээр байсан нэг зомгол олж гэрэл бариад үзвэл, зуух туурга хоёрын хооронд индэр босгоостой. Тэр индэр дээр янз бүрийн хувцас хунар хэвтэж байгаагийн дунд сайд хүний өмсмөөр хоргой дээл хэвтэж байв. Туурганд нь алтан хээ шармал мисир болд дуулга өлгөөстэй харагдав. Утаа исэд тас хар болчихсон шүтээний хөрөг, пүнзний яс модонд тахиастай байсныг олж хараад, Михеичийн дотор нь онгойж, нүдэнд нь сайхан санагдаж, тэр шүтээний өмнө хэд хэд загалмайлан наманчлаад, гэрэл барьсан модоо унтраагаад, индэр дээр нь авиран гарч, хэд дүлэн хөрвөөд, бөх гэгчээр унтчихав. Чингээд, сайхан гэгчээр унтаж байтал, гэнэт нэг хүн нудран цохиж, индэр дээрээс Михеичийг унагачихсанд, газар ойчоод,

	— Яаж байгаа чинь энэ вэ? Хэн намайг нудраад байна, хар хог чинь?.. гээд харвал, бүсэндээ хавтгай гэгчийн хутга зүүгээстэй, сагсайсан сахалтай нэг эр, дахиад нэг нудраад авах санаатай зогсож байв. Сахал сая ургаж байсан нэг чийрэг гэгчийн залуу хүү, тэр хүнд,

	— Чи яах гэж хүнийг нударч байгаа юм бэ? Чамайг энэ хүн яасан юм бэ? Аа? гээд нөхрөө мөрөөрөө түлхэн зайлуулаад, Михеичийг бүлтийтлээ харж харж бишрэн гайхсан байдалтайгаар,

	— Хан буурал байх шив! гэхэд нь, нөгөөдөх нь,

	— Чамд ямар хамаа байгаа юм бэ? Аав чинь юм уу, худ ураг чинь юм уу? гэж хашхирахад,

	— Өндөр настай өвгөн хүн байна. Цагаан үстэй өвгөн! ЧИ битгий халд гэм. Би уурлана шүү! гэхэд нь пүнзэнд овооролдсон олон хүн хүсхийтэл инээлцэж, нэг нь,

	— Хөөш, Хлопко, горьгүй шүү! Наад Митька уураа хүрвэл, аюултай болно. Холхон байж үз! гэхэд нь,

	— Ойртдог бол, ойн эзэн л наадахад чинь ойртог! Зүгээр сууж байгаад, зүггүй хар баавгайтай болчих гэж дээ! гээд Хлопко зайлаад өглөө.

	Зэр зэмсэг агссан бусад эрс, Михеичийг тойрцгоож, баахан ширүүн харцаар харж, нэг нь өвгөнд,

	— Энэ сарьсан багваахай хаанаас орж ирэв? гэж асууваас, Михеич ухаан самбаа орж, — Ай даа! Өнөөх дээрэмчин сайн эрчүүл байх шив! гэж бодоод,

	— За, бүгдээрээ сайн байцгаана уу? Билзэг гэдэг тань хаа байна? гэж асуутал,

	— Аа, чи ахлаачтай уулзах гэсэн хүн үү? Түрүүн хэлэхээ яасан юм бэ? Тэгвэл чамайг би яалаа гэж ховх нудрах вэ? гэж өнөө хүний дуугарахад бас нэг хүн,

	— Ахлаач ирлээ! гэж Элээ өвгөнийг дагуулан орж ирсэн Билзэгийг заалаа.

	— Ахлаач аа! Чамайг сураглаж байгаа хүн энд ирээд байна! гэж дээрэмчний хэлэхэд, Билзэг, Михеичийг харангуут таниад,

	— Ай, нөхөр минь чи ирэв үү? За, сайн явж ирэв үү? Малютын этгээдчингүүдийг мантай нийлэн залхааснаас хойш ноёнтон амгалан айлдаж байна уу? Бузар Шалбаагтад бид мөн ч сайн нүдээд авсан даа! Малюта л мултран зайлж, энэ махаа дааж ядсан Митька л Бозлогийг алдуулчихсан нь харамсалтай юм болсон доо! Эзэн хаан, хаан хөвүүнээ олж, учиргүй баярласан байлгүй дээ! Мөнгөн ноёныг ачийг нь яаж хариулахаа олж ядан баярласан байх учиртай шүү! гэхэд нь Михеич сүүрс алдан өчрүүн:

	— Хай! Хаан өршөөхөд, хаалгач өршөөдөггүй ёс бий дээ! Иван хаантан, буянаа дэлгэрэг дээ, ноён минь өршөөлтэй л байсан юм сан. Ганцхан тэр муухай этгээдчинд л ноён минь тааламжгүй үзэгдэж дээ. Үнэнээ хэлэхэд, маныг тэднүүд таалах учир ч үгүй дээ. Эхлээд Баавгайтын тосгонд сайн ташуурдуулаад, Бузар Шалбаагтад өнөөх Малюта тас алгадуулаад, Москвад, сайд ноён маань тэднийг сайн цавчсан даа. Муу золигууд чинь махаараа дарж унагаад, хүлж баглаад Хороо балгасандаа аваад явчихсан. Уг нь чиг гайгүй л юм сан. Тэр муухай Малюта хаанд маныг элдвээр муутгаж харлуулаад, алгадуулсныхаа хариуг ноёноос минь авах нь л нохой байна даа! гэхэд нь Билзэг, вандан дээр суугаад,

	— Ваа, Малютыг хаан дүүжлүүлсэнгүйеэ! Яагаад тэр бил ээ? Хаантан өөрөө болгоож л байдаг байгаа даа. Чи тэгээд яах гэж байна? гэхэд нь,

	— За Иван гуай, таныг би юу ч гэж цоллодог юм билээ... гэтэл нь,

	— Юу гэхэв, Иван л гээд бай! гэв.

	— За, тэгвэл Иван гуай минь, би ер нь яахаа ч мэдэхгүй болчхоод байна даа. Надад нэг арга зааж хайрлана уу? Ганц хүн хүн болдоггүй, ганц цуцал гал болдоггүй гэж нийлж арга сүвэгчлэх гэж ирлээ дээ! Тээрэмчин чиг, мөн л өөр хүн заагаагүй, ахлаачид л очиж арга сурагла. Тэр хүн тусалбал, өөртөө ч ашиг их олзтойн шинжтэй байна, очиж л үз гэж явуулсан!

	— Надад оч гэж хэлсэн гэж үү?

	— Тэгсээн, тэгсэн. Ахлаачид л очиж, миний өмнөөс мэндийг нь асуугаад, ноёныг аюулаас тэнхрүүл гэж захисан. Тэгвэл их олз омогтой болохын шинж мэдэгдээд байна. Яаж ийж байгаад л, ноёнд тусал. Ачийг чинь би мартахгүй. Хэрэв эс тусалдаг юм бол, ахлаачид зовлон их тохиолдоно; эцэж тураад, найман ясандаа хэлхэж, үхэх хатахдаа хүрнэ гэсэн! гэхэд,

	— Тэгсэн юм вий! гээд Билзэг толгойгоо даран, нэг юм бодсон шинжтэй сууж, — Нээрэн намайг найман ясандаа хэлхчихнэ гэсэн үү? гэж асууваас,

	— Нээрэн гэм: гар хөл нь хатаад, толгой түрүү нь хэлэхийн аргагүй муухай юм гарна гэсэн! гэж Михеичийн хэлэхэд Билзэг толгойгоо өндийлгөн, Михеичийг ширтээд,

	— Өөр юм бас захиж хэлүүлсэн үү? гэв.

	— Захисаан! гээд Михеич, ширээн дээр уур савссан ногоотой халуун шөлтэй ваар сав тавьсныг хяламхийж хараад, — Тээрэмчин бас, энэ хүнийг миний бие хүрч очсонтой адил үзэж, сайхан идүүлж ундлуул гэж ахлаачид хэлээрэй. Ноёныг нь аргалж, аюулаас заавал мулталж өг! гэж ийм л үг тэр тээрэмчин захисан даа гээд, ахлаачийн өөдөөс, миний энэ үгэнд юу гэдэг бол? гэж ажин харваас, Билзэг, тэр үг сонсоод, ахин нэг сайн ширтэн хараад, тачигнатлаа инээж,

	— Ээ, өвгөн минь, өвгөн минь! Ноёнд чинь эс тусалбал, надад муу болно гэж тэр тээрэмчин захисан гэж үү? гэхэд нь, баахан түгдэрсхийж,

	— Тэгсэн л дэг. Гар хөл нь... гэтэл, Билзэг, түүний мөрийг нь алгадаад,

	— Зальтай өвгөн өө, чи! гэж инээв. Намайг залилаад чи яах гэсэн хүн бэ? Наашаа сууж, хоол ид гэж вандангаа ширээнд ойртуулаад, — Май, халбага энэ байна. Оройн хоол идье. Ноёнд чинь тусалж болдог л юм бол, чиний тэр ов зальгүйгээр туслалгүй яах вэ. Ганц, яаж туслах вэ? Шоронд хориостой байгаа биз дээ, ноён чинь? гэлээ.

	— Шоронд оо!

	— Малютын гэрийн тушаа шоронд уу? Өнөөх талбай дээр!

	— Тэгэлгүй яах вэ, өөр хаа байх вэ? Хамгийн бат гүн3 нь тэр шүү дээ.

	— Шоронгийн түлхүүр нь хэнд вэ? Малютад уу?

	— Хороо балгасаар орохдоо бид, Малютыг хүн тамлан эрүү шүүх гэж шоронгоор явдгийг нь үзсэн. Түлхүүрээ биедээ аваад явдаг байлаа. Шөнө болоход түлхүүрээ хаанд тушаадаг; Хаан мэдээж хэрэг, дэрэн дороо хийж хадгалдаг.

	— Тэгвэл гээд Билзэг, халбагаа шөлөндөө дүрээд, — Ноёнд чинь яаж туслах юм бэ? Ямар чөтгөр аймшиггүй халдах юм бэ? гэхэд нь Михеич, шилэн хүзүүгээ, маажиж

	— Туслах аргагүй болчихсон байна шүү даа, тийм байгаа биз? гэхэд нь,

	— Тийм л болчхож дээ! гээд халбагаа хаяад, тэгэхлээр, миний амьд явсан хэрэггүй болж ирлээ дээ. Ноёныхоо тэнд л очиж, өтөлсөн толгойгоо ноёныхоо тэргүүний тэнд гээж, энэ ертөнцөд эзэндээ зүтгэж болдоггүй болсон хойно, есөн булгийн дор орж эзнээ даган үйлчилнэ! гэхэд нь,

	— За, сүнсээ хөтлөх номоо уншиж гарах чинь энэ үү? Ноён чинь шоронгоос гарсан байвал яана? Гуньж гутарсны хэрэг алга болно шүү дээ! Хэрэв шоронд байж байгаа юм бол, арга хайж үзье л дээ! Хороо балгасыг би сайн мэднэ; өнгөрсөн сард би тэр лүү сургуультай баавгай хөтөлж очоод, орд харшийг ч сайн харж авсан; хожим нэгэн цагт хэрэг болуузай гэж үзэж явсан юм л даа! Байз хө, бодож үзье... гэж Билзэг ахлаач бодлого болоод, гэнэт үсрэн босож,

	— Арга оллоо! Элээ гуай! Чи бид хоёрыг ноёнтон үхлээс аварсан ачтан билээ. Одоо хариуд нь бид ноёныг аваръя; одоо манай ээлж боллоо! Бэрх хэрэгт надтай зорин явах уу? гэхэд нь өвгөн дээрэмчин хөмсгөө атируулаад, толгойгоо сэгсэрсэнд,

	— Элээ гуай явахгүй юу тэгээд? гэхэд нь,

	— Ахлаач аа, ухаан чинь зүгээр биз? Ноёныг хаа хорьсныг чи эс сонсов уу? Түлхүүр нь өдөр Малютад, шөнө хааны дэрэн дор байдаг гэдгийг эс сонсов уу? Тэгэхэд нь яах вэ? Яадгийн ч арга алга! Ноён дүүрчээ, дүүрч! Дүүрсэн түүний хойноос бид бас дүүрэх үү? Маны арьс мах өвчүүлэхэд ноёнтонд тус болох юм гэж үү? гэхэд нь,

	— Элээ гуай тэр ч тийм л дээ. Тэгсэн ч гэсэн, ачийг мартаж болдоггүй шүү дээ! Ноён маны амийг тэгэхэд эс аварвал, одоо чи бидэн хаа байж байх бил ээ? Хуснаас дүүжлээстэй, салхинд савлуулаад байх байгаа биз! Одоо хөөрхий ноён яаж байгаа бол? Би аюулаас хэдэн хүний амь аварсан юм даа, одоо хариу надад нэг тус хүргэх вий! гэж бодож суугаа байлгүй яах вэ! Бид туслалгүй хаячихвал цаазаар авхуулах гэж туулгаж явахдаа, маныг яасан тусгүй улс байж вэ дээ, хулгай дээрэм хийхээс ачтан хүнийхээ ач бодохгүй өөдгүй улс байж л дээ гэж бодно байгаа! Хилсгүй амьтныг алан цуслахыг мэдэхээс биш, буянтан хүний амь аврахыг мэдэхгүй улс байна даа. Эзэн тэнгэрийн өмнө сүнс минь очоод, тэдний төлөө өмөг түшиг болох үг хэлэхээ байя! Энэ насандаа муугаа үзээд, үхсэн хойноо ч бас бүү өөдлөг! гэх вий! Ноёнтон ингэж л бодно доо! гэхэд нь Элээ өвгөн, хөмсгөө улам атируулан, дотроо сэтгэл хоёрдож байгаа байдал сүрхий хатан царайд нь тодрон мэдэгдэж, Билзэг, Элээ өвгөний хатуу сэтгэлийн хөндүүр газрыг олж чадсан бололтой.

	Гэвч өвгөний сэтгэл хоёрдон бодох нь асар удсангүй, гараа занган,

	— Ээ, дээ, дэмий байх; хайран амины гарз болно. Би явалцахгүй! гэхэд нь,

	Билзэг,

	— За, тэгвэл яах вэ! Өглөө болтол бас нэг арга бодъё, хүнд арга бий! Одоо нөхөд минь, унтана байгаа! Тэнгэр сахиусандаа залбирах нэг нь залбир, үгүй нэг нь залбиралгүйгээр унт! гээд Элээ өвгөнийг буландан хараад орхисон нь өвгөний нэг учрыг андахгүй хүн бололтой. Элээ өвгөн тэгж хэлэхэд нь цочисхийгээд, хүнд түүнээ мэдэгдэхгүй гэж зориуд сүрхий эвшээгээд, аман дотроо нэг юм гүнгэнэн гиншиж гарав.

	Олон дээрэмчин босоцгоож, зарим нь индэр дээр авиран гараад өгөв, зарим нь хөрөг шүтээний өмнө нэлээд удтал залбиран мөргөв. Тэр мөргөөчийн нэг нь Митька байж, хувцас зэмсэг нь дээрэмчин хүн байгааг нь заахаас биш, гэнэн цайлган сэтгэлтэйг нь илрүүлэх царайгаар нь хэн чиг түүнийг дээрэм хулгайн эр гэмээр биш хүү ажээ.

	Өвгөн Элээ тас ондоо шинжтэй хүн авай. Бүгдээрээ хэвтэцгээсний сүүлээр өвгөн сэмхэн ханзан дээрээс буугаад, шүтээний өмнө сэмхэн очихыг нь Михеич галын сүүмэлзэх гэрэлд харжээ. Шүтээний өмнө хэд хэд загалмайлан4 наманчлаад, зэвүүрхсэн байдалтайгаар:

	— Үгүй, чадахгүй! Өнөөдөр дотор онгойх нь уу гэж дэмий горьдлоо! гэж дуугарч, аман дотроо юм гүнгэнэлээ. Тэгээд хэвтсэн хойно нэлээд удтал урван хөрвөж, аман дотроо юм үглээд, ядаж байхыг нь чагнан хэвтэж байлаа. Чингээд үүр цайхын өмнө Элээ өвгөн өнөөх ахлаачийгаа сэрээж,

	— Ахлаач аа, ахлаач аа! гэлээ.

	— Юу гээ вэ! Өвгөн ах?

	— Би чамтай явалцана байгаа; хаа л бол, хаа явна!

	— Юу болчих чинь тэр вэ?

	— Харин ээ, нойр хүрэхээ байчихлаа. Хэд хоног нойр алдлаа.

	— Хэлсэн амандаа эзэн болно биз?

	— Явна гэж амласнаас хойш буцахгүй дээ!

	— За, тэгвэл, Элээ өвгөн ах яасан сайн юм бэ? Бас нэг хүн олдвол болох юм сан! Үүрийн шөнө шувтрах нь өдий юу?

	— Бялзуухай жиргэж эхэллээ.

	— За, тэгвэл ханатлаа хэвтлээ. Босдог цаг боллоо. Митька! гээд Билзэг, дэргэдэх Митькийг түлхсэнд?

	— Аа? гэж нүдээ нээлээ.

	— Мантай явах уу?

	— Хаашаа?

	— Хаашаа одох нь чамд ямар хамаа вэ? Элээ өвгөн бид хоёртой явах уу, үгүй юу гэж чамаас асууж байна?

	— Яалцах юм бил ээ? гээд эвшээж, хөлөө индэр дээрээс унжуулахад нь,

	— Одоо л хүн шиг хариулж байна. Хаашаа гэдгийг бүү асуу, яв гэсэн газар л явж бай, хаана хаашаа гэж битгий асуу. Толгойгоо хага цохиулчихдаг бол, тэр чинь чамд хамаагүй манай мэдэх хэрэг! За гэснээс хойш ёо гэж болдоггүй шүү, чи минь! гэхэд

	— Ёо гэхгүй ээ! гээд, булчингаа ороож гарав. Дээрэмчид хувцаслацгаав.

	Билзэгийн бодож олсон арга нь чухам юу байж тэр нь бүтсэн эссэнийг хойд хэдэн бүлгээс үзэн мэдтүгэй.

	Чийгтэй туурга нь хөгц ургасан гүнзгий харанхуй шоронд Мөнгөн ноён, гар хөл гинж гавтай сууж, үхэх цагаа хүлээн авай. Газар доорх тэр нүхэн шоронд гаднаас гэрэл ордоггүй тул баригдсаар хэд хоносноо ч мэдэхгүй болж, хааяа хааяа сүмийн хонхны чимээ муухан дуулдаж байгаагаар багцаалан бодоход шоронд хоригдсоор гурван хоног илүүтэй сууж байна уу даа гэж таажээ. Нэг талх хаяж өгснийг хэдийн идчихээд, шанагатай ус үлдээснийг нь хэдийн шавхчхаад өлсөж цангахын зовлон эдэлж суутал нь дээр нь, нэг юмны чимээ гарч, цоож түлхэж байгаа юм шиг боллоо. Гаднах хаалга хяхнан дуугараад, бас нэг цоож дуугарч, хоёрдугаар хаалга нээх чимээ гарлаа. Тэгээд гуравдугаар хаалга нээж, нүхэн шоронд буун орж яваа хүний хөлийн чимээ гарлаа. Сүүлчийн хаалганы завсраар гал гялалзан харагдаж, түлхүүр чахран дуугарч, хэдэн түгжээ мултлах шиг болоод зэвэрсэн нугас харчигнан дуугараад, нүд харахын аргагүй хурц гэрэл гялалзах шиг боллоо.

	Нүдээ даран халхалсан гараа буулгаад харахад нь өмнө нь Малюта Годунов хоёр зогсож байлаа. Дагаж явсан зандалчин нь, давирхайт бамбар дээш нь өргөөд зогсож, Малюта элгээ тэврээд, Мөнгөн ноёныг сүрхий тавлан инээмсэглэж, хүүхэн нүд нь нэг их болох, нэг агшиж бага болох шиг харагдаж,

	— Ноён авай, мэнд байна уу? гэж дуугарсан дуу нь Мөнгөн ноёнд урьд дуулдаагүй нялуун, аягүй тавлангуй өнгөтэйг жишвэл, хавх торонд орчихсон оготныг хараад махсан дуугарч байгаа муур шиг жигтэйхэн аягүй дуунд нь бие зарсхийвч, Годуновыг харахдаа дотор нь онгойсхийж, Малютаас буруу харан жигшиж, Годуновын зүг,

	— Таны хүрч ирсэнд тал өгсүү. Одоо үхсэн ч сэтгэл их чилэхгүй! гээд гинж зүүсэн гараа сарвайваас, Годунов гэдрэгээ ухраад, царай маш хүйтэн, ер Мөнгөн ноёныг өрөвдөх шинжгүй тул, гинжээ харчигнуулан, гараа өвөр дээрээ унагав.

	— Годунов чамайг ингэж надаас хөндийрөх нь гэж би санасангүй. Ирсэн чинь, намайг яаж цаазаар авахыг үзэх гэсэн хэрэг үү? гэж гомдонхон хэлэхэд нь, Годунов талбиунаар өгүүлрүүн

	— Чамайг байцахад Малютин дэргэд байлцах гэж ирсэн билээ. Надад чамаас хөндийрөх гэсэн зүйл чиг байхгүй нь ерөөсөө би чамд наалдаж байсан ч удаагүй, чамайг тухайн үед эдэлбэл зохих цаазаас чинь түр холдуулсан хэрэг бол, эзэн хааны өршөөнгүйг мэдэх учир чингэсэн хэрэг бил ээ! гэхэд нь Мөнгөн ноёны дотор аягүй болж, Годуновын зан байдал нэгмөсөн өөр болчихсон нь алуулахаас ч илүү хүнд санагджээ.

	— Өршөөдөг цаг одоо өнгөрсөн. Эзэн хаанд өгсөн ам тангаргаа чи мэдэж байгаа биз? Өдгөө богд эзний тааллыг дагаж, бидэнд тэрслүү гэмээ нуулгүй хүлээн өчвөл, эрүү шүлт тулгуулалгүйгээр түргэн цаазаар авхуулах болно. Скуратов гуай, одоо байцааж эхлэх үү дээ? гэж хэнэггүй дуугарахад нь, Малюта инээмсэглэж,

	— Түр азнасхийе. Би энэнтэй чинь данс бодох тусгай зүйл бий. Фомка, гинжийг нь богиносгоод өг гэж зандалчны зүг тушаамагц, тэр Фомка нь, гэрэ модоо туурганд суулгасан цагаригт хатган торгоод, Мөнгөн ноёны гарыг хөдөлж болохгүй болтол нь гинжийг нь богиносгоод өгсөнд Малюта дөтөлж ирээд, инээмсэглэн ярзайснаа огт өөрчлөн хөдөлгөлгүй, удтал ширтэж ширтэж, — Никита ноён гуай! Өршөөн зөвшөөрч хайрла!гээд сөгдөж, Мөнгөн ноёнд мөргөөд маш долигонох байдлаар, — Таны өмнө би өчүүхэн буурай амьтан; таны адил ийм ихэс сайдыг ер өөрийн гараар аймшиггүй цаазалж үзээгүй, эрүүлэн шүүж ч үзээгүй! Байцаахаас чиг айн эмээж байна! Та бид хоёрын цус маань, дээдэс доодсын гэж өмнөө юм байх тул... гээд үгээ түр завсарлан, муухай инээмсэрлэх нь бүр ч тавлангуй болж, нүд бүлтийн, хүүхэн нүд нь чичгэнэж, дуу нь зориуд тохуурхан, гуйж гувшсан байдалтай болж, — Ноён авай байцаахын өмнө зориг орж, сайд язгуурт таны цус гаргаж үзэхийг зөвшөөж хайрла! гээд хутгаа хуйнаас нь сугалаад, Мөнгөн ноёны зүг сөгдсөн хэвээрээ мөлхөн ойртоход нь Мөнгөн ноён хойшоо зайлсхийгээд Годуновын зүг харвал, царай нь огт хөдлөхгүй ажээ.

	Малюта бас өгүүлрүүн. Тэгээд уг муут надад ноёнтны зоо нуруунаас сур тасам өвчиж авах зөвшөөрөл хайрла! Боол надад, сайдын арьсаар чинь ширхийх зөвшөөл хайрла! Шинхэг боол надад, сайдын махаар чинь миний нохойд хоол хийж өгөхийн зөвшөөл хайрла! гэж өгүүлэхэд нь, муухай ширүүн бүдүүн хоолой нь цөөвөр чонын улих шиг аягүй зэвүүн өнгөтэй, уйлах инээхийн хоорондох дуутай болж ирсэнд Мөнгөн ноёны үс нь сөхүйн бослоо. Иван хаан анх цаазаар аваачих болсон тэр үед, толгойгоо авхуулах гэж явахдаа огт эмээхгүй байвч, одоо шоронд гинжлээстэй, хоосон нойтон байгаад тэр аягүй харц дуу хоёрыг даахгүй болчихжээ.

	Малюта, Мөнгөн ноёныг сүрдүүлсэндээ нэг хэсэг бахаа ханан жаргаж байснаа, хутгаа хаян өндийнгүүт муухай нарийхан дуугаар чарлан өгүүлрүүн:

	— Ноён гуай, алгадуулсныхаа хариуг шударгаар өргөхийн зөвшөөл хайрла аа! гээд шүдээ зууж, алгадах гэж далайхад нь Мөнгөн ноён хорсон зэвүүцсэнийхээ дээр, ямарваа нэгэн маш бузар амьтан хүний биед халдан хүрэх гэхэд тэсгэлгүй жигшин сандардагтай адил нэнд жийргэмсэглэж, Годуновын зүг арга ядан сандарч харваас, Годунов, Малютын далайсан гарыг шүүрэн барьж тогтоогоод, айван тайван байдлаа алдалгүйгээр,

	— Скуратов гуай, алгадан цохивол тань чулуун туурганд толгойгоо хага мөргөчхөөд, бидний байцаах арга тасарна. Би Мөнгөн ноёны занг нь мэднэ! гэхэд нь Малюта,

	— Хойшоо бай! Миний таваа хангахад битгий саад бол! Бузар Шалбаагтад дарлуулсныхаа хариу авахад минь бүү хөндөлд! гэж бархирваас,

	— Скуратов гуай, тэгж яаж болох вэ? Эзэн хааны өмнө бид хоёр энэний амийг хариуцаж байгаа шүү дээ! гээд Малютын хоёр гарыг шүүрэн барьж авахад нь цусны үнэр авсан араатан шиг улайрсан Малюта, Годуновыг муухай хараан зүхэж, дайран ноцоод, ухаандаа Годуновыг унагаад Мөнгөн ноёныг давирна гэж авалцан ноололдсоор, гэрэ мод нэг нь дайран унагасанд, Годуновын хөлд гишгүүлэн унтарч Малюта ухаан ороод амьсгаа давхцан,

	— Эзэн хаанд би чамайг урвасан этгээдийн талд орсон гэнэ! гэж чахран өгүүлбээс, Годунов хариу

	— Тэгвэл би эзэнд айлтгахдаа, тэрслүү урвасан этгээдийн өчиг гаргуулахаас айгаад, өчиггүй цохиж алахыг оролдсон гэж чамайг заан айлтгана! гэхэд нь Малюта урхираад зандалчийг дуудан, яаран шоронгоос зайлан гарах гэж шат өөд тэмтэрсхийлэн гарч явах хооронд Мөнгөн ноёны гинжийг дахин уртасгаж, хөдөлж болохоор болгочихсон нь мэдэгдэв. Тэгээд, Годунов, гараас нь чанга бариад, чихэнд нь шивнэж өгүүлрүүн:

	— Ноён цөхөж горь алдах хэрэггүй! Хамгийн чухал нь цаг хожих хэрэгтэй! гээд, шоронгийн доод хаалгыг нь сайн түгжээд, Малютын хойноос яаран одов. Тэгээд, шоронгийн гадаа хаалганд нь Малютыг гүйцээд, сахиул хуягийн дэргэд түлхүүрийг нь өгөхдөө

	— Скуратов гуай, чи шоронгоо түгжилгүй гарчихсан шүү. Тэгж яаж болох вэ. Мөнгөн ноёнтой далдуур хуйвалдсан гэж бодож болно шүү! гэсэн билээ.

	Шоронд саях явдал болж байхад, Иван хаан, өргөөндөө муу оёг нь ороод муухай зантай сууж байв. Сэтгэлд нь урьд ордоггүй юм орж эзэрхэг доторт нь Мөнгөн ноёны зоригтой нь таарамжгүй, зэвүү хүргэм боловч урван тэрсэлсэн гэж хааны боддог хэв хэмжээний ухааралд бас арай ч таарч нийцэхгүйд хачин зэвүүн санагдаж, Мөнгөн ноёныг өөрийн эрхгүй тоож хүндэтгэх сэтгэл төрж ч байх шиг. Түүний өмнө Иван хаан, нэг бол багад нь хоорондоо хямралдан эвдрэлцэж зовоодог байсан сурвалжтан олон сайдын дур зоригоороо болгоцгоох гэж илэрхий зүтгэх, нэг бол Курбский ноён шиг ихэмсэглэн дагаж өгдөггүй, эсвэл одоо үеийн дэргэдийн олны адил нялбаганан царайчилж зулгуйддагийг л үзэж байсан бол, Мөнгөн ноёны байдал, энэ хэдэн зүйлийн байдалтай огт адилгүй. Иван хааны эрх мэдэл нь тэнгэрээс бошготой халдашгүй юм гэж тэр үеийн үзлийг нэгэн адил баримталдаг учир, оюун ухаандаа түүнийг дагадаг бөгөөд бодон сэтгэхээс гар хөдлөн үйлдэхдээ илүү дадсан тул, дэлхийд тэнгэрийн бошго тааллыг төлөөлөгч ихэс дээдэс гэж үздэг хааныхаа зарлиг заавраас ер санаатайгаар давдаггүй байлаа. Чингэвч, илт шударга бустай тулан тохиолдоод ирэхэд, сэтгэлдээ үл түвдэн, уулаас чигч шударга тул, сүслэн баримталдаг дүрэмтэй зөрөөд ирэхэд, бараг санамсар ухамсаргүйгээр тэр дүрэм горимыг зөрчиж, тэр зөрчсөндөө өөрөө хүртэл гайхаж байдаг бөгөөд үнэн хэрэг дээрээ тэр дүрэмтэй тас зөрүү юм хийчихдэг байлаа. Чингэж дэс дараалдаагүйн эрхэмсэг чанартай нь, хүний тухай Иван хааны баримтлан боддог ухааралтай нь тун зөрүү тул, хүн харын зан чанарыг мэддэг хэмээн боддог. Иван хааны санаанд тун багтаж өгдөггүй хачин байжээ. Мөнгөн ноёны илэн далангүй чигч үнэнч зан, яаж ч гуйвуулж болохгүй шулуун шударга сэтгэл, амин хувийн ашиг хөөдөггүй нь Иван хаанд илэрхий авай. Мөнгөн ноён намайг яасан ч хуурч мэхлэх залилахгүй хүн. Тэр учраас түүнийг итгэн түших нь албан ёсны ямар ч этгээдчинд түшин найдсанаас илүү баттай гэж мэдээд, Мөнгөн ноёныг биедээ ойртуулан өөрийн зэвсэг болгох гэж хүсэх бодол төрдөг боловч, уг нь итгэлтэй зэвсэг боловч гэнэтхэн гараас алдуулан мултарчиж бас болох юм гэж бодоод ирэхдээ, Мөнгөн ноёнд сайн байсан сэтгэл нь үзэн ядах сэтгэл болчихдог байлаа. Иван хааны юмыг сэтгэх нь хөдлөн хувирамтгай тул, заримдаа цус урсгах бэрх явдлаа тэвчиж, гэмших сэтгэл төрдөг удаа бий боловч, ийм явдал ховорхон тайлагдал бөгөөд ерийн цагт өөрийн биеийг огт алдал эндэл хийдэггүй хэмээн сэтгэж, өөрийн эрх мэдлийг тэнгэрээс заяасан гэж батад итгэн баримталж, тэр эрхэнд бусдын халдахаас хардан хамгаалж байдаг бөгөөд хэн нэгэн хүн, хаан түүний явдал үйлийг дуугүй ч гэсэн үл ойшоох байдал гаргахул эрхэнд халдлаа гэж үзэх тул, энэ удаа ч мөн чингэж сэтгэн бодсон байлаа. Чингээд, Мөнгөн ноёныг өршөөн хэлтрүүлэх санаа ухаанд нь орсон боловч, улс төрд тийм хүнийг хэрхэвч хүлцэн агуулж болохгүй хүний нэгэн даруй мөн гэж үхширэн баримтлах бодолд автагджээ.

	Хөлгөн сударт «ич зүг одогч сүрэг хонин дундаас нэгхэн хонин солгой зүг тэмүүлэн одох ахул, хоньчин эзэн ину түүнийг сүргээс ялган авч өрлөмүй» хэмээмүү гэж бодоод Иван хаан, Мөнгөн ноёныг хэрхэхийг дотроо нэгэнт тогтжээ. Хойд өдөр цаазаар авна гэж тогтон шийдээд, гинж гавыг нь салгаж авхуулж, өөрийн зоогоос дарс идээ явуулжээ.

	Чингээд, санаа бодол хоёрдон үймцсэн сэтгэгдлээ даран, ер урьд өмнө чингэж сэтгэж үзээгүй юм сэтгэл санаанд төрж, дотор аягүй болсноо сэргээх гэж эзгүй хээр гарч, ав шувуу тавихаар хаантан шийджээ.

	Авд мордох өглөө нь их сайхан цэлмэг бөгөөд шонхорчин, туслах шонхорчин, даргалах тушаалтан болон ав шувууны хэргэмтэн цөм морь унаж, маш гоёмсог гялалзсан дээл хувцастай бөгөөд шонхор, начин харцагыг бээлий дээрээ суулган эзэн хаанаа хээр хүлээж байв.

	Эртний үгэнд ав шувуу тавихад алмайран гуньсан сэтгэл сэргэдэг, начин шонхор тавихад наргианд нь хөгшин залуу баясдаг гэж хэлэлцдэг нь учиртай байжээ. Хороо балгаснаас этгээдчингүүдээ дагуулан гарах үес хааны царай нь нэтгэр ярвагар байсан болов чиг, гялалзсан эрээн мяраан олон шонхорчныг харахдаа царай нь тунгалаг, шал өмнөө болж билээ. Тэр ав шувуу тавих гэж болзон цуглаж байгаа газар нь Хороо балгаснаас дөрөвний газрын төдий алсалсан бөгөөд Владимир орох замын дагуух дархан цаазтай нуга, хэсэг хэсэг түгэл газар байжээ.

	Шонхорчийн дарга нь, алтан хатгамал улаан хилэн дээлтэй, алтан оосортой бөгөөд толгойдоо хоргой малгай, хөлдөө шар савхин гутал, гартаа гоё бээлий өмссөн байснаа, хааныг морилон ирэхэд, мориноос бууж, дэд дарга дагуулан, тэр нь гартаа цагаан шонхорт малгай өмсгөж, жижиг хонхоор чимсэн түүнийг гартаа барин, хааны өмнө очоод, сөгдөн мөргөж, айлтгаруун:

	— Цэнгэл үүсгэх цаг болов уу, эзэн хаан минь! гэхэд нь Иван хаан,

	— Боллоо, цэнгэлээ үүсгэгтүн! гэлээ.

	Тэгэхэд шонхорчийн дарга, алтан хээ чимэг хатгамал гоё гэгчийн бээлийг хаанд өргөн бариад, дэд даргаас цагаан шонхор авч, хааны бээлий зүүсэн мутар дээр нь суулгаад, олон шонхорчны зүг хандан,

	— Сайшаалт шударга авчид аа! Алдарт сайхан мэргэн ав шувуугаа талбиж, найр цэнгэлээр цэнгэн, хийморио сэргээгтүн! Алимад сэтгэлийн чилээ арилан сэргэж, баяр их цэнгэлээр бахархагтун! гэж дуудмагц эрээн мяраан дээлтэй олон шонхорчин цөм тэр их нугаар тархан давхилдаж, зарим нь төглийн зүг хашхиран довтолгов. Зарим нь сөөг дунд хэмхэрхий толь цацсан мэт гялалзан үзэгдэгч олон хар усны зүг давхин одоод, удалгүй хулс зэгснээс олон нугас дэгдэн нисмэгц шонхор начнаа тавьцгаав. Сандарсан олон нугас, тэр шонхроос айгаад, хар усныхаа зүг эргэн нистэл, тэндээс нь шонхор начин дэгдэн шуугьж тэвдсэн нугас, зүг зүг харвасан сум мэт сарнин тархаж дутаалаа.

	Олон шонхор начин харцага, авчдын хашхиран урамшуулах чимээнд улам ширүүлэн дайрч нэг зарим нь хөөн үлдэж, нэг зарим нь хөндлөнгөөс тосон шуугьж, нэг зарим нь дээрээс нь чулуу буусан юм шиг шаагин шааж, бужигнасан нугасыг агналаа.

	Тэр өдрийн ав шувуунд Бедряй, Смеляй гэдэг нэртэй Сибириэс ирсэн начнууд, бас Арбаси Анпрас гэдэг нэртэй догшин шонхрууд, Хорьяг, Худиаг, Малец Палец нэртэй начин шонхрууд онцгой чадал, гарамгай зүтгэл байгуулж, жирийн шонхорчингуудын ташуураар хулс зэгс тас няс цохин үргээсэн нугас сойрыг тэдгээр начин шонхрууд сайн нидэрч дээ. Янз бүрийн угсаа үүлдэртэй начин шонхрын нисэн дайрах шаагин шаахыг нь үзэхэд үнэхээр бахтай сайхан. Сойр шувуу шаалгаад, агаарт тонгорцоглон унацгааж, нугас, шонхор начнаас ухаа алдан алмайран, амиа аврах гэж морины хөл дор шурган орж, заримыг нь начнууд амьдаар нь барьж авцгаалаа. Ав шувуу тавихад бас гарз ч тохиолдож, Гамаюн гэдэг залуу шонхор, газар шүүрэн шүүрэн нисэж явсан хөгшин хурыг дээр их өндрөөс шаагин дайраад, элгээрээ газар цохин дороо үхжээ. Астрец Сородум гэдэг Казань нутгийн хоёр анчин, тагтааны жигүүрээр хэчнээн даллан дуудавч, начнуудын хэчнээн дуудан исгэрэвч, буцаж ирсэнгүй, харсаар байтал нь далд орон хулжаад өглөө.

	Адраган гэдэг нэртэй, эзний алдарт шонхор, бусад начин шонхроос илүү чадал үзүүллээ. Хоёр удаа түүнийг хаан тавьж үзсэнд, хоёр удаа агаарт удтал элэн халин нисэж байгаад, дайралдсан нугас сойрыг шаан дайрч бахаа ханаад, хааны алтан бээлий дээр алгасалгүй буун ирж, суун амардаг байлаа. Гурав дахь удаадаа Адраган уур нь хүрч догшрон улайраад агнах шувуу нугас сойр байтугай, дэргэдүүр нь нисэж өнгөрсөн начин шонхрыг ч дайран довтлох болж, Смышляй нэртэй шонхор Кружок нэртэй начин, далавчаа Адраганд тас хяргуулан ойчоод хан тэргүүлэн, шадар байсан олон шонхорчин, цөм Адраганыг улаан цэмбэ дэлгэн даллаж ч ядлаа, шувууны далавчаар ч даллан буулгаж ядлаа. Тэр цагаан шонхор огторгуйд эргэн тойрон нисээд, нүдэнд үзэгдэхгүй их дээр гарангуут, доошоо цахилгаан буусан юм шиг шуугин дайрч шувуу шааж унагаад олз дээрээ буухын оронд дахин дээшээ дэгдэн хальж далд ордог боллоо.

	Шонхорчийн дарга нь Адраганыг алдлаа гэж шийдээд, хаанд өөр нэгэн шонхор өргөтөл, хаан, тэр Адрагандаа их хайртай тул, шувууныхаа сайныг алдлаа гэж гуньхарсан тул шонхорчийн даргаас, ямар шонхорч, Адраганыг малладаг байсан бэ? гэж асуужээ. Тришка гэдэг шонхорч асран малладаг байсан гэж өчсөнд, түүнийгээ дуудаад ир гэж дуудуулсанд, Тришка хэрэг биш боллоо гэж айн эмээж, зүс царай нь үнсэн хөх болоод хүрч ирсэнд хаан,

	— За, алдар цолтой шонхрыг чи ингэж асарч байдаг юм уу? Даллан буулгаж чадахгүй бол, далдуур чамд байсны юун хэрэг вэ? Дуулж бай, Тришка: амь, нас аз хийморь чинь ямар болохыг чи өөрөө л мэдэх болж, Адраганыг эргүүлэн олж ирвэл чинь, тануусын хэний ч үзээгүй их хишиг чамд хүртээнэ. Эс олж ирвэл, битгий надад гомдоорой, толгойг чинь авна, түүгээрээ бусад шонхорчинд цээрлэл үзүүлнэ. Миний хэдийнээс ажин үзэхэд, шонхорчингууд сайн хичээхээ байж, ав шувуу тавих цэнгэл цүүлэстэж байна аа! гээд шонхорчийн даргын зүг хялайн харсанд тэр нь хаантан ямар нэгэн хүний зүг хялайн харвал гайтай гэдгийг үл андах тул, царай нь зэвхийрэн хулчийлаа.

	Тришка, цаг алдалгүй, мориндоо мордоод, алдуулан хулжсан Адраганыг олон буулгаж туслан өршөө хэмээн Трифон богд сахиусандаа залбирсаар, шонхроо хайн давхилаа.

	Тэр завсар ав шувуу талбих зугаа наадам хэвээр үргэлжилж хэдэн цаг цэнгэн жаргаж олон авчны ганзаганд олз болсон олон шувуу ганзагалаастай болж иртэл бас нэг үзэгдэл юм Иван хааны анхаарлыг татлаа.

	Владимир хотын замаар нүд балай хоёр хүн нэг нь дунд зэргийн насны байдалтай, нөгөө нэг нь буржгар буурал үстэй, урт сахалтай өвгөн, хоёул элэгдсэн цагаан цамцтай, нэг хажуудаа гуйлга гуйж олсон юмаа хийх уут, нөгөө талдаа халуун учир тайчсан уранхай дээлээ алчуураар зөрүүлэн мөрөвчилж, чавхдах хөгжмийн зэвсэг товшуур, талхтай уут мэтийгээ хөтөч болж яваа нэг чийрэг гэгчийн залууд үүрүүлээд залуувтар нэг нь тэр хөтчийнхөө мөрөн дээр гараа тавиад өвгөнөө хөтөлж явснаа, хөтөч хүү нь ав шувуу тавьж байгааг гайхан харсаар, нүд балай нөхдөө мартчихаад, нөгөө хоёр нүдэн балай хүн, бие биеэсээ барилцан, хөтчөөсөө хоцорч, урт таягаараа газар тэмтчин бүдэчсээр явж байгааг нь Иван хаан хараад инээдэм хүрч, тэдний дэргэд ойртон очиход нь түрүүлж явсан нүдгүй хүн хазгай гишгээд шаварт ойчихдоо нөгөө нөхрөө татан унагаж, хоёулаа шавар шавхай болчхоод, хөтчийгөө хараасаар бостол, тэр нь гоё хувцастай этгээдчингүүдийг амаа ангайн гайхаж, зогсон харж байгааг нь хаан үзэж тачигнатал инээн,

	— Та нар юун улс, хаанаас хаа хүрч явна? гэж асуув.

	— Яв цаашаа! Олон юм асууж шалгаадаг хүн, өөдөлдөггүй юм гэдэг шүү! гэж нүдгүй хүний дүүмэд нь малгайгаа ч авч ёслолгүй дуугарахад нь нэгэн этгээдчин

	— Хөөш хар мангуу! Чи миний өмнө байгааг харахгүй байна уу? гэж зандран хашхирваас, тэр нүд балай хүн, өнөөх этгээдчиний өөдөөс нүднийхээ цагааныг бүлтийлгээд,

	— Мангуу гэдэг ч чи л байх даа, би нүдгүй болохоор, хэн миний өмнө байгааг яаж мэдэх вэ? Нүдтэйгээрээ чи л үзэж харах учиртай, хараад таних ёстой хүн болно. Хэн байна, хэлээд өг л дөө! гэхэд нь хаан, дуугай бай гэж этгээдчиндээ дохио өгөөд, түрүүн асууснаа эелдэг сайхнаар дахин давтан асууваас, тэр нүдэн балай хүн,

	— Бид наргиантай улс. Гацаа тосгоноор явж, одоо Муромос Хороо балгас ороод, айл хэсэж, амьтан цэнгүүлж, явганыг морьтой болгож, морьтойг явгадуулах гэж явж байна даа! гэхэд нь, тэр нүдэн балай хүний үгийг сонирхон таашаасан хаан,

	— Уухай! Та хоёр, Муромынхон, боовны наймаачин, бондгонодог буурцаг гэгч нь болж байна уу? Муромд тань баатар сайчуул арай тасраагүй биз? гэхэд нь, тэр нүдэн балай хүн огт торох түгдрэхгүйгээр хариуд нь,

	— Яалаа гэж манайханд тийм юм тасрах вэ? Ерөөс манайд Михеич гуай гэж айхтар хүн бий; өөрийгөө үснээсээ шүүрэн, газраас нэг ямх өргөчихдөг эр бий. Эмээс Ульяна гуай гэж, ганцаараа жоом зүрхлэн агнадаг авгай бий! гэхэд нь олон этгээдчин инээд алдацгаав. Хаан ч бас ойр наашдаа тийм наргиантай үг сонсон цэнгэж үзээгүй байж, нээрээ ч наргиантай улс байна. Эндхийн улс биш бололтой, Миний үлгэрчид ч залхуу хүргэх болчихсон Дандаа л нэг юм донгосоод байдаг болчихсон. Бүжигчин ч бас залхуу хүргэх болчихлоо. Тэдний нэг нь санамсаргүй ширүүхэн шоглочихсоноос хойш, цөмөөрөө надаас хулчийх болж, ер инээдэмтэй үг амнаас гарахаа байлаа. Тэр надад шоглуулсан тэнэг мондийн амь нь тийм хэврэгхэн юм гэж хэн мэдэх вэ! гэж бодоод, өнөөх нүдэн балай хүнээс,

	— Аа хө, чи үлгэр хэлж чадах уу? гэж асуухад нь,

	— Үлгэрээс л болно доо: юу хэлэх, хэнд хэлэх нь учиртай хэрэг. Саявтар бид хоёр, Старицын сэнгүн5 ноёнд сагсгар эм ямааны үлгэр хэлээд орхисон маань, сэнгүний хатан нь яг тэр ямаа шиг амьтан байж, сэнгүн ноён, хилэгнээд, бид хоёрыг зодуулан нүдүүлж, хөөн үлджээ. Одоо тийм үлгэр хэлэхээс залхлаа! гэхэд нь этгээдчингүүдийн таваа ханаж инээснийг өгүүлж баршгүй. Учир нь гэвэл, тэр Старицын сэнгүн ноён бол, эзэн хаанд нүүргүй ноён байсан тул, тэр нүдэн балай хүний чингэж дооглон хэлсэн нь яг сайхан таарсан үг болчихжээ. Чингээд хаан, тэр хоёрт зарлиг болруун:

	— За та хоёр сонс. Эндээс Хороо балгасанд чигээрээ яваад очиж, өргөөнд хүрээд, миний буцаж ирэхийг хүлээж байгаарай. Хаан явуулсан гэж хэлээд, ундаа өг гэж хэлээрэй. Би буцаж ирээд та нарын үлгэр сонсоно гэхэд нь, «хаан» гэдэг үг сонсоод, өнөөх нүдэн балай хоёр хүн машид цочин эмээж, сөгдөн өчрүүн:

	— Ээ хаан эзэн минь! Бүдүүн хар үг хэлсэнд минь үл яллах ажаамуу! Бид хоёрын толгойн ял хэлтрүүлэн өршөөнө үү, бид мэдээгүйн харгаагаар ёс алдан осолдлоо! гэхэд нь хаан, тэр хоёр нүдэн балай хүний айн эмээсэнд нь инээмсэглээд, ав шувууныхаа хойноос цаашаа морилон одоод, өнөөх нүдэн балай хоёр хүн, Хороо балгасны зүг гэлдэрлээ.

	Олон этгээдчиний харах газар бие биеэсээ барилцаад, бүдчин торж унан туссаар явснаа, далд ормогц бага нүдэн балай хүн нь зогсоод, ийш тийшээ хараачилж үзээд, нөхөртөө:

	— Элээ гуай, бүдэч бүдэчсээр залхуу чинь хүрчхэв үү? Одоо хүртэл бид азтай явлаа. Цаашаа яадаг бол? Юундаа ингэж хөмсгөө атируулан нитийчихав аа? Дэмий энэ хэрэгт оролцлоо гэж бодов уу гэхэд нь хөгшин дээрэмчин хариулруун:

	— Тэгээгүй ээ! Нэг зорьсноос хойш, яана ийнэ гэдэг хүн биш шүү, би чинь! Ганц сэтгэл дотор нэг хачин эвгүй болоод, ер хүн болсоор ингэж үзээгүйгээ үзэж байна. Юу ч бодсон, түрүүний нэг юм ухаан санаанаас салахгүй орж ирээд ирээд болохоо байлаа! гэхэд нь,

	— Юу гэгч чинь, ухаан санаанд ороод байна? гэлээ.

	— За, ахлаач минь, сонсоод бай! Сэтгэл гуниулдаг нэг зовлон тушаагаад, хорин жил боллоо. Ижил мөрний нутагт чиг, Москвад чиг түүний учрыг мэдэх хүн үгүй бий; би хэнд ч түүнээ хэлээгүй, гунин гэмшдэгээ сэтгэл дотроо дараад, чулуу үүрсэн юм шиг хорин жил салалгүй явж байна даа. Их бацгийн үеэр бацаг сахиж ч ядлаа. Лам багшид өчих гээд, мөргөн залбирч чадаагүй, байчихсан билээ. Одоо тэр нүгэлтэй юм дахиад сэтгэлд орж, намайг даран зовоож байна. Учир байдлыг нь хүнд хэлж өгвөл, дотор онгоймоор ч юм шиг. Лам хүнд өчин хэлэх гэхэд амнаас гарах нь бэрх; чамд харин хэлэхэд, миний өрөөсөн бөөр болох тул, арай чиг хялбар юм шиг санагдана гээд Элээгийн царайд маш гунин гутарсан байдал илэрсэнд Билзэг дуугүй сонсон, хоёулаа замын хажууд суугаад Билзэг хөтчидөө

	— Митька, чи холхон шиг суугаад сайн харж бай. Хүн үзэгдвэл, бидэнд дохиорой. Өөрийнхөө биеийг чих дүлий, хэлгүй хүн болж байгаагаа мартаж болохгүй шүү, ер үг мүг дуугарч болдоггүй гэж мэдээрэй! гэхэд нь Митька,

	— За, хаанаас би үг алдах вэ! гэхэд нь,

	— Алдаж байгаа чинь энэ биш үү? Чимээгүй бай гэм, чамайг, тэнэг минь! Бид хоёрт чиг бас үг хэлдэггүй, хэлгүй хүний дүрэмтэй байх юм шүү дээ, чи минь. Дуугүй байж сур. Хөндлөнгийн хүний дэргэд ингэж үг алдаж орхивол чинь уу, манай ч амь байхгүй, чиний амь ч байхгүй болно шүү! гэхэд нь Митька зуугаад алхам холдоод, газар тохойлдож эрүүгээ тулан хэвтчихлээ.

	Билзэг хойноос нь хараад уг нь сайн хүү. Даан чиг тэнэг гэдэг нь дэндүү. Сул тавивал, үг алдаж сүйд болно. Яая гэхэв, энийг гүйцэх хүн манд байхгүй; наад зах нь үг алдаж өгөхгүй хүн, хэрэв гай дайрч бид осолдвол, өөрийн биеийг чиг авч гарах, манийг чиг авч гарах зоригт хүү. За, ах минь, энд манай үг сонсох хүнгүй газар, сэтгэл чилж байгаагаа хэлж өгнө үү! Яасан, цагаа олдоггүй гуньхрал тохиолдов доо! гэхэд нь өвгөн дээрэмчин, бужгар толгойгоо доош нь буулгаад, духаа алгаараа арчин илж уг нь ярьж өгөх санаатай боловч ам нээх нь бэрх шиг санагдлаа. Тэгээд өгүүлрүүн:

	— Ахлаач минь ээ! Хэлээд ч яах вэ, энэ насандаа би нэлээд амьтны аминд хүрсэн хүн дээ! Залуугаасаа улаан юманд дуртай болчихсон хүн дээ, би чинь, Наймааны хүн арцаад ирвэл үү? Эм хүн чарлаад ирвэл үү, хутгаараа бөөр лүү нь чичээд л дуугүй болгочихдог байлаав шүү. Одоо ч гэсэн, хүн цааш нь харуулах хэрэг гарвал, миний гар татахгүй шүү! Түүнийг яриад чиг яах вэ! Чамд дурдсаны ч хэрэг алга, чи ч гэсэн, нэлээд хүний сүнсийг хөтөлчихсөн хүн болохоор, тийм юманд гайхах эр биш байлгүй дээ! гэхэд нь Билзэг мэдэгдэхүйц эвгүйцэн,

	— Тэгээд яах гэж байгаа хүн бэ, чи? гэлээ.

	— Яах вэ даа, чи бид хоёр эм хүн ч биш, орь залуу охин хүн ч биш, нэлээд улай гаргасан эрчүүл. Чи, харин, ахлаач минь, надад нэг юм хэлээд өгөөч! Урьдынхаа нэг юм санахад чинь, дотор аягүй болж, зүрхийг чинь төмөр бахиар базсан шиг болоод, зүрх чинь шимширч, бүх бие чинь нэг жихүүцэн, нэг халууцан сүйд болж, юунд чиг энэ ертөнцөд төрлөө дөө гэж гасалмаар муухай болдог уу, сэтгэл дотор чинь, үгүй юу? гэхэд нь,

	— Ах та юунд тийм дэмий юм асууж байгаа юм бэ? Одоо ийм юм дурдан ярьдаг цаг биш гэхэд нь Элээ өвгөн, Би хийж үйлдсэн юмныхаа олонхыг мартчихлаа. Нэг л юм онхи мартаж чадахгүй байна. Хориод жилийн өмнө бид Ижил мөрний тэнд байж, есөн онгоцоор аян хийдэг байлаа. Ахлаач маань Муур Данийл гэдэг хүн байсан; чиний нэр огт гараагүй цаг. Намайг тэгэхэд тэр сүрэг эрс хэдийн мэддэг байж, бас тэр үед Элээ гэж нэрлэдэг байсан билээ. Баян онгоц ч дайран олзолдог байлаа, онгоцны буудалд чиг дайран тонодог байлаа; олсон олзоо дундаа хувь тэгш хувааж, ер хэрүүл маргаан үүсгэхийг манай Муур Данийл үздэггүй хүн юм сан. Дураараа элбэг сайхан амь зууж, гэдэс хэзээ ч цатгалан, мөр хэзээ ч бүтэн, тэрнээс илүү юу хэрэгтэй вэ? Эрээн гоё дээлээ өмсөөд малгайгаа зулай дээрээ тавиад сэлүүрдэн дуулаад эхлэхэд маань, хот тосгоны амьтан эргийн зүг цутган ирж, сайн эрсийг үзэн, нүдээ хужирлах гэж сүйд болж байдаг сан. Бид тэгэхэд, сэлүүрээ сэлэнхэн, сайн эрсийн дуу дууланхан, буугаараа салхины зүг хааяа бууданхан, сайхан хүүхэнд нүдээ анис анисхийн явдаг байлаа. Заримдаа, онгоцондоо жад сэрээгээ бариад суухад минь, онгоцонд зулзаган мод шигүүхэн ургасан юм шиг байдаг сан! Сайхан чиг суудаг байлаа, тэгтэл, буруу санаа санаж биш боллоо. Бусдаас илүү зүтгэж байгаа надад олз хуваах үед олны нэгэн адил байдаг юу бил ээ? гэдэг бодол төрдөг боллоо. Ганцаараа олзонд яваад, олз омгоо олонтой хуваалцалгүй цөмийг нь өөртөө авбал яана гэж бодлоо. Одоогийнх шиг гуйлгачин дүрмийн хувцас өмсөөд, хүзүүндээ уут зүүгээд түрийний хутгыг булчингийнхаа ороолтын цаана хавчуулаад суурины зүг, хүн дайралддаг бил үү, үгүй бил үү? гээд явлаа. Хүлээ, хүлээ, аян жингийн улс, наймааны улс үзэгддэггүй. Тэгэхэд уур хүрээд За, тэнгэр олз ашиг хайрлахгүйгээс хойш одоо надад энд хэн ч дайралдсан төрсөн эцэг минь ч явсан, зад тононо доо! гэж амлалаа! Тэгж амлатал, замаар нэг ядуу эм хүрээд ирэв. Шээзгий дотор нэг юм хийгээд айсуй. Миний тушаа хүрээд ирэхтэй зэрэг, сөөгийн цаанаас ухасхийн гараад Зогс, муу эм! Шээзгийтэй юмаа өг! гэлээ. Тэр эм миний хөлд мөргөж: юу л дуртайгаа авбал ав, шээзгийд минь гар бүү хүр! гэдэг байна. Аа, тийм бий! Тэр шээзгийдээ нарийн нандин юмаа хийгээд яваа юм вий гэж бодоод, өнөөх шээзгийг нь шүүрээд автал, өнөөх эм уйлан бархирч, намайг хараан зүхэж, гарыг минь шүдээрээ зуугаад орхилоо. Өдөржин олз омоггүй хэвтсэндээ уур хүрч байсан бие минь, тэр эмийн тэгж байхад бүр ч шатаад явчихлаа. Эз минь татаж, түрийнийхээ хутгаа суга татаад тэр эмийн хоолой руу шаачихлаа. Өнөөх хөөрхий ч унаад өглөө. Миний дотор аягүй болж айдас хүрээд, гүйн зугтаалаа, өнөөх шээзгийг нь санаад, нэгэнт тэр эмийг алчихсанаас, яаж шээзгийтэй юмыг нь зүгээр хаях вэ гэж бодоод буцаад ирлээ! Шээзгийг нь шүүрэн аваад, модонд шурган орж, нохойн дууны хэр газар явтал, хөл чилээд сууж, амраад, өнөөх шээзгийг үзэж олз омгоо харж үзнэ гэж бодлоо. Шээзгийтэй юмыг нь уудлаад үзсэн чинь арай голтой, амьсгаа нь хараахан тасраагүй нэг нялх хүүхэд хэвтэж байдаг байна. Ээ монди! Чамайг харамнаж, тэр эм надад шээзгийгээ өгөх дургүй байсан юм байж л дээ! Чамаас болж би хүний амь тасалсан хилэнц үйлдсэн хэрэг гарлаа!.. гэж хэлээд Элээ цааш нь ярих гэснээ дуугүй болоод, бодлого болон гуньчихлаа.

	— Тэр нялх хүүхдийг тэгээд чи яасан бэ? гэж Билзэгийн асуухад,

	— Тэр улаан нярай амьтныг би яаж бүүвэйлэн маллаж явах вэ дээ! Яах юу байх вэ. Мэдээжийн хэрэг! гээд дахиад дуугүй болчихлоо. 

	Тэгж байтлаа, гэнэт өгүүлрүүн

	— Ахлаач аа! Тэрийг бодоод ирэхэд л дотор жигтэй аягүй болчихдог боллоо. Ялангуяа өнөөдөр, гуйлгачин хүний дүрэм үзүүлж явахдаа, тэр явдлыг яг л өчигдөрхөн болсон юм шиг хамаг юм нь санаанд орж, сэтгэлд төрөөд, түүгээр ч барахгүй хэдийн мартчихсан юм ч сэргэн санагдаад, яагаад чиг юм бэ, гэнэт ухаан сэтгэлд орж байна. Зүв зүгээр байж байтлаа аль хэдийн мартсан юм гэнэт санаанд орох нь муу ёр гэдэг дээ! ... гээд гүнээ сүүрс алдсанд хоёул чимээгүй болчихлоо. 

	Тэгтэл, дээгүүр нь далавч шуугинаад, өвгөний хөлийн өмнө нэг хүрэн элээ унаж, Адраган гэдэг нэртэй шонхор, тэр шаан унагасан элээн дээрээ тоож буулгүйгээр агаарт шурдхийн нисээд өнгөрөн одсонд Митька холоос гараар дохио өгч, алсаас шонхорчин айсуй үзэгдэв. Билзэг яаран өвгөний зүг 

	— Ах аа, өнгөрснийг нэхэн санаад яах нь вэ, одоо бид хоёр ямар дээрэмчин биш, нүдэн балай үлгэрчин болж яваа шүү дээ. Тэр цаана чинь хааны албаны хүн ойртон давхиж явна. Хүрээд ирэхэд нь хошин үг урсгаж, сэргэлэн байдалтай үзэгд, гэхэд нь өвгөн дээрэмчин, толгойгоо сэгсрээд, өмнө нь хэвтэж байгаа алуулчихсан элээг зааж,

	— Би чиг өнгөрсөөн. Тэр цагаан шонхор, намайг шаан дайрч орхиод, алга болчихлоо. Намайг алаад замхран одсон доо! гэхэд нь Билзэг өөдөөс нь харж харж, шилэн хүзүүгээ зэвүүрхэн маажаад,

	— Ах аа, өнөөдөр ийм сонин хачин болчихсон чинь, яачхав даа, чи минь? Би чамайг яв гэж баалахгүй. Муу ёр зөгнөсөн ч байж болох юм шүү. Нэг л учир байна. Эндээ үлд дээ, би ганцаараа хороо ороод үзье гэхэд нь,

	— Үгүй, би үлдэх гэж үг яриа гаргасан хэрэг биш. Хороо орж толгойгоо алдах үйлтэй хүн бол, энд хоцорч үлдсэний хэрэг алга. Үйлээ л дагая. Миний сэтгэж ярьсан учрыг хэлбэл, Ижил мөрөнд эх дагинын тосгон гэж нэг юм бий. Мэдэх үү түүнийг?

	— Мэдэлгүй яах вэ!

	— Тэр тосгонд ойр, аравны газрын орчимд Ламын хүрээ гэдэг газар бийг мэдэх үү?

	— Ламын хүрээ гэдгийг ч мэднэ.

	— Ламын хүрээ гэдгийн цаана нэг хөгшин царс бийг мэдэх үү?

	— Мэднэ. Одоо тэр царс байхгүй, хүн тайрч унагачихсан.

	— Унагасан ч, хожуул нь бий байлгүй дээ?

	 — Бий л дээ. Тэгээд яах нь вэ?

	— Тэгээд, яах нь вэ гэвэл, Ижил ээжийг би үзэхээсээ өнгөрсөн хүн. Чи харин тэр нутагт буцан очиж магадгүй вий. Тэгвэл Ижилийн тэр Ламын хүрээ гэдэг газар очоод, тэр хөгшин царсны хожуулын ормыг олоорой. Олоод, нар шингэх зүг тэр хожуулаас дөчин таван өлмийн хэмжээний газар яг тэр газар ухаарай. Тэнд... гээд, дуугаа нам болгож, — Урьд цагт би их эд хөрөнгө дарсан хүн. Алтан онгоцот зоос, алтан төгрөг, мөнгө зоос бий. Миний тэр дарсан юмыг олоод ухаж гаргавал, цөмөөрөө чиний юм болог. Би үхэхдээ тэр их юмыг аваад явах юм биш. Энэ насандаа хийж явсан юмныхаа хариуг хойд насанд хүлээх болно гэж бодоод ирэхэд, шөнө яс шижигнэдэг болсон! Ахлаач минь, намайг үхсэн хойно буян ном хийлгэж үзээч. Тэгвэл, надад нэг хэрэг болох сон бил үү. Буян хийхдээ мөнгө хөрөнгө битгий хайрлаарай: Уншдаг хийдэг юмыг нэгийг чиг орхилгүй, цөмийг нь ёсоор нь хийг гэж буян ном хийх ламд өргөл барьц ханатал өгөөрэй. Миний нэр бол Амельяан юм шүү дээ. Улс надад Элээ гэж хоч өгсөн болохоос, ёстой нэр минь Амельяан юм шүү дээ. Буян ном хийхдээ наснаас нөгчсөн Амельяан гэж дурдана биз дээ. Ахлаач аа, би их мөнгө үлдээж байгаа юм шүү. Ламын харамжийг гомдолгүйгээр олгоорой. Чамд нэг насандаа барахгүй хөрөнгө үлдэнэ! гэж байтал нь этгээдчингүүд давхиад ирж, нэг нь,

	— Хөөш, шонхор хаагуур өнгөрөв, үзэв үү? гэхэд нь Билзэг,

	— Үзээд хэлж өгвөл зүгээр л юм сан, нүд балай болчхоод дөчин жил болж байна даа, хө! гэлээ.

	— Яагаад тэгчхэв?

	— Нэг өдөр л ууланд гарч, чулууны дурс холтос хуулах гэж явсан чинь, царс мод байж байдаг байна. Нүхэн хонгилд нь шарсан тахианы ангаахай дуугарч байдаг байна. Тэгэхлээр, хонгилд нь шургаж ороод, ангаахайг цөлбөн идчихээд, гарах гэсэн чинь, гэдэс гараад, хонгилын нүхээр багтдаггүй шүү! Яадаг бил ээ? гээд, гэртээ гүйж очоод, оолио авчраад хонгилоо цавчиж ихэсгээд гарсан даа. Тэгэхдээ л хонгилыг цавчиж байх үес нүдэнд минь зомгол залтас орчхоод, харааг минь халхлан бөглөчихсөн бололтой. Тэгээд, шөл уухдаа, заримдаа халбагаа чихэндээ хийж, хамар загатнахад ууцаа мааждаг болчихлоо! гэхэд нь шонхорч инээгээд,

	— Та нар чинь хаантай үг хэлэлцэж байсан өнөөх нүдэн балай хоёр хүн шив дээ! Сайдууд, та нарын хошин үг санан санан, одоо хүртэл хөхрөлдөж байна билээ... За, нөхөд минь, бид өдөр эзэн хаанаа цэнгүүлдэг албатай. Та хоёр шөнө цэнгүүлэх ээлжтэй улс болжээ. Сонсвол, хаан эзэн та нарын үлгэр сонсох гэж байгаа гэнэ бил ээ! гэхэд нь Элээ, гэнэт байдал зангаа өөрчлөөд,

	— Эзэн хаан хэзээд эсэн энх болтугай! Хаантан сонсолгүй яах вэ! Шөнө болтол, хэл маань мултарчхаагүй бол, үүр цайтал ярихад ч бид буцахгүй! гэж дуугарсанд нь этгээдчингүүд

	— За, яасан сайн юм бэ. Биднүүс дараа та нартай ярина аа. Одоо алдуул шонхор эрж, нэг нөхрөө ялаас хэлтрүүлэх гэж явж байгаа улс аа, бид. Манай Тришка маань Адраган гэдэг шонхрыг эс олбол, толгойг чинь авна гэж хаан айлдсан. Тэр хэцүү зарлиг! гээд давхиад одлоо.

	Билзэг, Элээ хоёр дахин Митькагаас барилцан, Хороо балгас орох замаар гэлдэрч, захын нэг айлд ойрттол, хоёр дуучин эр балалайк гэдэг товшуур бариад, ам мэдэн бархирч,

	 

	Айлын маань хүн, 

	Аятайхан найрлажээ!

	 

	гэж дуулцгаан гэлдэрч явахыг үзлээ.

	Манай хоёр дээрэмчнийг тэр хоёр эрстэй зөрөх үед, малгайдаа тогосын өд хатгасан улбар шар үстэй чийрэг гэгчийн нэг дуучин эр, Билзэгийн зүг бөхөсхийгээд шивнэж өгүүлрүүн:

	— Ноён чинь шоронд ороод тав хонож байгаа юм байна! Би нарийн сураг гаргалаа. Маргааш л нухуулчих гэж байгаа юм байна. Малютын байшингийн тушаа их гянданд хориостой байна. Аль зүгээс галын улаан тахиа тавих вэ? гэж товшуураа товшин асуусанд, шоронгийн нөгөө талын зүг нүдээ анисхийн зааж,

	— Тэр үзүүрээс! гэж дохисонд, өнөөх дуучин шархүү, товшуураа цохин товшингуут, Билзэгтэй огт үг сольсонгүй байдал үзүүлэн буруу харж нарийхан хоолойгоор,

	 

	Айлын маань хүн,

	Аятайхан найрлажээ!

	 

	хэмээн аялан дууллаа.

	
21 ДҮГЭЭР БҮЛЭГ : ҮЛГЭР

	Иван хаан ав шувуу тавиад чилсэн тул, нойрсох лавриндаа урдынхаасаа арай эртлэн орлоо.

	Удалгүй Малюта, шоронгийнхоо түлхүүр аваад ирсэнд, хаан, юу болж байна? хэмээн асууваас, онцын юмгүй, Мөнгөн ноён Москвад Морозовыг өмөөрч байсан. Долоон этгээдчинийг цавчин алж, Вяземскийн толгойг хага цавчиж орхисон хэрэг хүлээлээ гэдгийг хаанд айлтгаад,

	— Гэвч, хаанд хор хийх гэснийг огт хүлээхгүй. Бас Морозовыг илчлэн ял зааж мэдүүлэхгүй байна. Өглөөний мөргөлийн сүүлээр эрүү тулгаж байцаана. Хэрэв эрүү тулгаж, галаар хайран шарж Морозовын тухай яллах өчиг огт гаргаж өгөхгүй юм бол, горьдоод ч хэрэг алга, цааш нь харуулж орхихоос доо гэхэд Иван хаан хариу юм дуугарсангүй. 

	Малюта үгээ үргэлжлэх гэж, тэгтэл эмгэн өрлөг эх Онуфриевна, хааны нойрсох лавринд орж ирээд,

	— Хүү минь, чи өнөө өглөө нүд балай хоёр хүнийг нааш нь явуулсан чинь, үлгэрчин юм уу даа, энд үүдний өрөөнд хүлээж байна гэж хэлэхэд нь хаан, хээр тэдэнтэй уулзсанаа санаад оруул гэлээ.

	— Чи тэднийгээ таньдаг юм уу? гэж Онуфриевна асууж,

	— Яагаа вэ? гэхэд нь,

	—Цаадуул чинь нээрээ л нүдэн балай хүн юм байгаа даа? гэж хөгшний хэлэхэд Иван хааны хардах сэтгэл хөдөлж,

	— Мэдсэн дуулсан юм байна уу? Хэл! гэлээ.

	— Надаас тийм юм битгий асуу, хүү минь! Миний мэддэг юм үгэнд буудаггүй юм; сайн улс биш бололтой л гэж дотор ороод явчихсаныг яагаад тэгж сэтгэлд орсныг бүү асуу. Зүгээр байтал, хүнд болгоомжил гэж би ер хэлж үзээгүй. Хэрэв нөгчөөч эх чинь, миний үг дагасан бол одоо хүртэл сэрүүн тунгалаг ч байж байх магадгүй санж! гэхэд нь Малюта их л эмээсэн байдалтайгаар тэр өрлөг эхийн өөдөөс харав.

	— Чи миний өөдөөс яах гэж ингэж хараад байгаа юм бэ? Гэмгүй хүнийг хилсгүй алахаас, чи хэзээ гэмтэй зэмтэй хүнийг таньж байсан бил ээ? Муу шар нохой чамд тийм чадал хаанаас байх вэ! гэхэд нь Малюта, хааны зүг:

	— Хаантан, би тэр хоёрыг байцааж үзвэл яана? Хэний явуулсан хэн гэдгийг нь би мэдээдэхнэ! гэхэд нь,

	— Байг, би өөрөө шалгана. Хаа байна тэр улс? гэхэд Онуфриевна,

	— Энэ хаалганы цаана бий, үүдний өрөөнд хүлээн зогсож байгаа гэлээ.

	— Малюта, тэр туурганд өлгөөстэй байгаа хөө хуяг аваад өг; гэртээ харьж яваа дүрэм үзүүлээд, тэдний ормогц, үүдний өрөөнд цэргийн хүнтэй энэ хаалганы цаана нуугдаж хүлээж бай. Намайг дуудмагц гүйн орж ирж тэднийг агтлан бариарай. Онуфриевна, таягийг минь аваад өгөгтүй гээд хөө хуягаа өмсөөд, дээрээс нь номт хар дээл өмсөн, орондоо хэвтэхдээ дэргэдээ саяхан Курбский ноёны элчийн хөлийг цоо цохисон үзүүрт таягаа дэргэдээ тавин хэвтэж,

	— Одоо оруул! гэлээ.

	Малюта, түлхүүрээ хааны дэрэн дор хийгээд, өрлөг эхийн хамт гарсанд, шүтээний өмнөх зулын гэрэл, өргөөнд бүдэг гэрэл тусгаж, хаан, алжаасан байдал үзүүлэн, орон дээрээ хэвтэж байлаа.

	— Тануус орцгоо. Хаан ор гэж байна гэж өрлөг эхийн хэлсэнд Билзэг, Элээ хоёр гараа сарвайн тэмтэрсээр, аяархан алхлан орж, Билзэг сэмхэн нүдээр ширвэн, өргөөн доторхыг цөмийг ажин мэдчихэв.

	Үүдний зүүнтээ ханзтай, хойморт нь хааны ортой. Ханз ор хоёрын дунд нь цонхтой. Хаан, өглөөний мандах нарны гэрэл тусахад дуртай тул, цонхыг гаднаас хаадаг самбараар хаалгадаггүй бөгөөд, одоо тэр цонхоор нь сарны гэрэл гийн тусаж, ханзны эрээн ваарт мөнгөн туяа мяралзаж байлаа.

	— За сайн явж ирэв үү, нүдэн балай, муромын боовны наймаачин, бондгонодог буурцаг гээчингүүд! гэж Иван хаан, сэмхэн ширтэн тэр хоёр дээрэмчнийг битүүгээр ажин харж, — Нүдгүй болсоор он удав уу? гэхэд нь,

	— Залуу насандаа нүдгүй болчихсон, хаан авай минь гэж Билзэг, өвдөг нугалан ёслонгуут, — Хоёулаа хар багаасаа нүдгүй болчихсон хоёр оо! Алтан нар үзсэнээ ер санахгүй он удчихлаа! гэхэд нь,

	— Та нарыг хэн дуу дуулж үлгэр хэлэхийг сургасан юм бэ? гэлээ.

	— Эрт дээр цагт эзэн тэнгэр адистидалж сурсан бил ээ! гэхэд,

	— Яаж? гэж Иван хаан асуулаа.

	— Өвгөдийн үгэнд бий. Мөн хуурч нар ч тэгж хэлдэг гэж Билзэг хаанд өчрүүн: — Эрт дээр цагт эзэн Христосыг тэнгэр өөд залрах үес, ядуучуул, үгүй хоосон хөөрхийчүүл, нүдгүй, хөлгүй, доголон, гуйланч олон цөм уйлан гашуудаж, Христос тэнгэр маань, хаашаа дэгдэн одох гэж байнат? Биднийгээ хэнд түшүүлэн үлдээх гэж байнат? Хэн бидэнд хоол унд өгнөв? гэж гаслахад нь тэнгэрийн эзэн Христос зарлиг болжээ:

	— Та бүхэнд алтан уул, амтат мөрөн, үзэмт жимслэг, сагсгар алимын мод заяаж өгнө; гэдэс цадсан, ам халсан, мөр бүтэн, хөлдөө өмсөх юмтай суунат! гэж айлдахад нь Номч Иван богд айлдлаа: Өршөөл тэнгэр минь! Эдэнд алтан уул, амтат мөрөн, жимслэг, сагсгар алимын мод өгсний хэрэггүй. Эзэн болж эд чинь чадахгүй алдана. Хүч бүл ихтэй баячуул хүрч ирээд, хамаг юмыг нь булааж авчихна. Тэнгэрийн эзэн Христос, эдэнд Христос нэрээ хайрла; сэтгэл уяруулам дуу хайрла, эртний хууч үлгэр, богдос мэргэдийн домог хайрла. Гуйлгачид дэлхийгээр бядан хэсэж, үлгэр домог ярихад нь хүн бүхэн тэдэнд өмсөх зүүх юм өгөөд, идэх уух юм хүртээх болно гэж айлтгахад нь тэнгисийн эзэн Христос: — Иван богд оо, хэлсэн ёсоор чинь болтугай! Эд бүгд сэтгэл уярам дуутай, хангинам сайхан хуур товшууртай, их домог үлгэртэй болж, эднийг цангасныг нь ундлуулж, өлссөнийг нь цатгаж, харанхуй шөнө хоног олгосон бүгдэд би тэнгэрийн оронд орших хувь хүртээж, тэнгэрийн үүд тэдэнд хэзээд дэлгээстэй болно! гэж айлдсан бил ээ, гэхэд нь Иван хаан,

	— Тэр зарлиг ёсоор болтугай! Та нар ямар үлгэр мэдэх вэ? гэхэд нь

	— Элдэв үлгэр мэднэ. Ямар үлгэр сонсохыг хаан эзэн таалбал, түүнийг нь хүүрнэн хэлнэ ээ. Сэрвээ ихтэйн хүү Хадран гуайн үлгэр хэлж болно. Долоон Семионы үлгэр хэлж болно. Уулын чинээ биетэй аварга могойн үлгэр, өөрөө хуурддаг хуурын үлгэр, эрийн сайн Добрынийн үлгэр, Акундины үлгэр... гэж тоочтол нь Иван хаан тасалж,

	— Үлгэр чи л ганцаараа хэлдэг наад дагаж яваа өвгөн чинь юм мэддэггүй хүн болох нь уу? гэхэд, Билзэг, Элээ өвгөнийг дув дуугүй байсныг нь санаж олоод, үлгэрчин хүнд таарахгүй нэтийж суудаг байдлыг нь өөр болгох гэж оролдон, зүйр үг хэрэглэж өгүүлэхдээ, сэмхэн Элээгийн хөлийг нь гишгэж дохио өгөөд,

	— Энэ өвгөн үү? Энэ бол миний нөхөр, Баагиур Амелька гэдэг хүн. Сахал нь урт, ухаан нь охор амьтан даа. Намайг далан хэл дэлгэж, дэмий донгосоход дагалдан дохиж, зөвшөөн исгэрч, өөгшүүлэн дуугүй суудаг хүн юм даа. Тийм биз, цагаан сахалтай нугас шиг алцганадаг алхаатай, тахиа шиг шилбэ нарийн хөлтэй ах аа? Хөл алдалгүй л явж байвал сайн юм сан гэхэд нь Элээ өвгөн санаа аваад,

	— Яриад яах вэ! Манай аяга, амсар дүүрэн мэлтэлзсэн архитай. Хальтал хийснээс хойш, хавархан шавхах л учиртай шүү дээ! Ийм л байна даа, эр тахиан дуутай, сохор номин нүдтэй дүү минь! Нэгэнт л яван зорьсон хойно, алсхан л газар хүрэх учиртай шүү! гэхэд нь Билзэг хөлөө дэвсэгнэн,

	— Хай хай ямаахай, хаданд ямаа нааданхай! Ямаа бүжин наадаж, ялаа газар хагалж, Ефросинья эмгэний зүүн чих нь хангинаж байна л... гэхэд нь Элээ өвгөн тосон авч, бас хөлөө дэвсэлхийлэн,

	— Хай хай хавчаахай! Хай хай хавчаахай, хавчаахай хорхой шавардаад, хатан зориг барьж, хайхран сууна л! Ус л нэмээд үерлэвэл, ургаад гайтай шавраас гаргаад өгнө өө! гэхэд нь Билзэг мэхийн ёсолж,

	— Хаантан, бид хоёрыг бүү хялайн үз; манай хэлсэн энэ бол, үлгэр биш, үлгэрийн түрүүнд хэлдэг үг болно! гэхэд нь Иван хаан эвшээж,

	— За, ёс дагадаг хүнд би дуртай шүү! Тануус, эрийн сайн Добрынийн үлгэр хэлж үзнэ үү дээ, чагнасаар байгаад нойр минь хүрч юуны магад! гэхэд нь Билзэг дахин мэхийн ёслоод, хоолойгоо засан хүүрнэж эхэлсэн нь:

	 

	«Эзэн ноёны өргөөнд нь Киевийн ноён Владимирынд найр их цэнгэл болж гэнэ ээ. Ноёд сайд, чадал ихт баатар найрлан хуримлавай гэнэ ээ. Өдөр нь орой тийшээ хандаж, ширээ зассан нь дундуур тийшээ орж байтал, цэргийн бүрээ татаж, бүгдийг гайхууланхан дуугарав гэнэ ээ. Киевийн ноён, Святослав гэдэг Хутагт алдрын хүү, наран мэт гийгүүлэгч Владимир гэдэг Ертөнцийг эзлэгч нэртэй тэр бээр өгүүлэв гэнэ ээ: Аяа та бүхэн, ноёд сайд, хүчин үлэмж их баатар аа! Хоёр сайн эр баатрыг явуулан мордуулж, Киевийн өмнө хэн гэгч нь зориглон буусныг лавлан мэдээд ирэг, Нийслэллэсэн ноён Ертөнцийг эзлэгч гэдэгт бүрээ татан дуудаж зүрхлэн ирдгийг мэдээд ирэг гэж явуулна уу? гэж өгүүлэв гэнэ ээ.

	Хашаа хороон дунд нь эрийн сайн эрчүүл шуугилданхан үймж, болд илд нь тамиртай ташаанд нь хангиналдав гэнэ ээ. Гоо сайхан үүдэнд нь төмөр муна тачигналдав гэнэ ээ. Олон малгайгаа огторгуйн зүг шидлэн хаялдав гэнэ ээ. Эрэлхэг баатар, дайнд өмсдөг дээлээ өмсөцгөөж, хүлэг сайн мориндоо мордоцгоож, цагаан талд давхилдан гарав гэнэ ээ...» 

	 

	гэж хүүрнэтэл нь Иван хаан, үлгэрчийг сонсох гэж байгаагаа үнэмшүүлэх байдалтай болгох гэж өгүүлрүүн:

	— Байз хө! Наад үлгэрийг чинь би мэдэх юм байна. Чи тэр Акундины үлгэрийг хүүрнэ л дээ! гэхэд нь, тэр үлгэр нь Иван хаанд тааламжгүйн учир ял олсон Новгород гэдэг шинэ балгас хэмээх хотыг өргөн мандуулдгийг нь санаад, баахан сэтгэл зовниж,

	— Акундины үлгэр үү? Хаан эзэн минь, тэр Акундины үлгэр тань, хөдөөгийн хүний бүдүүн, өөдгүйхэн үлгэр юм даа. Новгород гэдэг шинэ хотын тэнэг харчуул зохиосон түүний үгийг нь чиг би мартнаж орхисон шиг байна... гэхэд нь Иван зандран өгүүлрүүн:

	— Нүдгүй сохор, чи хэлээд бай! Яг л байдаг ёсоор нь, нэг ч үг орхигдуулалгүйгээр хэлнэ шүү гээд, үлгэрчийг нэлээд хэцүү байдалд оруулчихсандаа дотроо хавархав.

	Билзэг тэр үлгэрийн нэр өөрөө цухуйлгаж гаргасандаа биеэ буруушаавч, Иван хаан, тэр үлгэрийг аль хэр нарийн дэлгэр мэддэгийг нь огт үл гадарлах тул, дүүрсэн хэрэг, яг л тэр байдаг ёсоор нь хэлээд үзье гэж шийдээд,

	 

	«Эртний тэр л балгасанд л, Шинэ хот гэдэг тэр балгасанд л, хороо суурин хавьд нь сайн эр Акундин гэдэг суудаг байлаа гэнэм. Тэр л Акундин гэдэг залуу сайн эр болбол, шар айраг ч хийдэггүй, архи ч нэрдэггүй, наймаа ч хийдэггүй юм гэнэ ээ. Хийдэг нь гэвэл, дураараа дургиачингуудтай явж, Волхов голоор завиар л явдаг байж гэнэ ээ. Тэр Акундин сайн эр, хэрэгсэл бүрэн завиндаа сууж, агч модон сэлүүрээ царс модон чихэнд нь торгож, хитэгт нь залан сууж гэнэ. Завь л онгоц нь Волхов голоор хөвөнхөн явж, эгц эрэгт нь туланхан хүрэв гэнэ. Тэр л эгц эргээр нь явуулын бадарчин их эр явж байв гэнэм. Тэр л бадарчин их эр л, Акундины цагаан гараас нь барьж, өндөр их овоон дээр гаргаж ийм л үг хэлж гэнэ ээ: 

	— Залуу сайн эр минь, Алдар мандах нэртэй хотын зүг хараад өгнө үү? Ока голын зайдуу буй тэр хотыг хараад юухан болж байгааг нь хэлээд өгнө үү, наддаа! гэж гэнэ ээ. Тэр лүү Алдар мандах хотол Акундин сайн эр халайн хараад үзвээс, аюул их зовлон тохиож байна: Олегийн хүү Глео гэдэг Рязанийн залуу ноёны унаган зарц нь талбай дундаа зогсон жагсаж, хотоо хамгаалан байлдах санаатай боловч, хүчин мөхсөдөж байна. Ока голоор нь үзэгдээгүй муухай амьтан, аварга Тугарин могой хөвөн айсаж л явна аа. Уртаараа Тугарин могой гурван зуун алд биетэй. Сүүлээрээ Рязань цэргийг ширвэн цохиж, нуруугаараа эгц өндөр эргийг нураан явж, хуучин алба нэхэж байна. Тэгж байхад бадарчин их эр нь Акундиныг цагаан гараас нь барьж, ийм л үг өгүүлэв гэнэ ээ: 

	— Аяа, сайн эр минь уу! Алдар нэрээ надад хэлж өгнө үү? 

	Асуун өгүүлсэн тэр үгэнд нь Акундин хариу хэлж, 

	— Уг нь би Шинэ хот гэдэг Новгородын хүн, алдар нэр минь гэвэл Акундины хүү Акундин гэдэг билээ, гэхэд нь 

	— Акундины хүү Акундин чамайг би яг гучин гурван жил хүлээж суулаа; Путятын хүү Замятня гэдэг төрсөн авга чинь би бил ээ! Миний дүү Путятын Акундин гэгч, чиний төрсөн эцэг чинь бил ээ! Эцэг болох Путятын хүү Акундины чинь илд мэс нь энэ байна! гэж сонсгон хэлэх үгээ гүйцээж харалгүй Путятын Замятня насан нөгчиж, амьсгалаа хураах боллоо гэнэ ээ. Нөгчихийн тэр үед гэрээс захиа захиж гэнэ ээ: Акундины хүү Акундин ач минь үү! Алдар сайт шинэ хот гэдэг Новгород орвол, мөргөн ёслоод, Шинэ хотод ерөөл хэлж: Шинэ хот түмэн түмэн жил сүндэрлэж, хотын хүн алдар гавьяа байгуулах болтугай! Шинэ хот хүчин сүр бадарч, хотын хүн элбэг баян болж суух болтугай!...» 

	 

	гэж өгүүлж байтал нь, Иван хаан үлгэрчийг ажин сэрэмжлэх санаагаа мартаад уур нь хүрч,

	— Зогс! Ондоо үлгэр хэл! гэхэд нь Билзэг айсан байдал гаргаж, өвдөг нугалсхийгээд, сөгдөн мөргөж, айсан дүрэм ч үзүүлсэн юм уу, үнэхээрийн айсан юм уу, ихэд сандарсан байдалтайгаар:

	— Эзэн хаан, ямар үлгэр сонсохыг таална? Айсихь эмийн үлгэр хэлэх үү? Пленкийн хүү Чурилын үлгэр хүүрнэх үү? Нуур Иван гэдгийг хэлэх үү? Эсвэл, богдуудын ном домгоос айлтгах уу? гэхэд нь Иван, тэр нүдэн балай хоёр хүнийг заншлах6 юм сан гэснээ санаад, нойр хүрсэн байдал дүрэм үзүүлж, эвшээгээд, нойрмоглосон дуугаар:

	— Богдуудын ном домгоос чи юу мэдэх вэ? гэхэд нь,

	— Богд Алексейг мэднэ, эзэн минь. Баатар Егор, Гоо Иосифын домог, бас хүүрзгэнэн7 судрын домог мэднэ... гэтэл нь нүд нь бараг анилдаж байсан дүрэм үзүүлэн хэвтэж байсан Иван хаан,

	— За тэгвэл Хүүрзгэнэн судрын домог хэлж өгнө үү дээ? Хилэнцтэй бид, богдуудын ном домгоос шөнө болж байхад сонссон маань дээр байх! гэхэд нь, Билзэг хоолойгоо дахин засаад, биеэ тэгшид агуулж эгшиглэн өгүүлрүүн:

	 

	«Догшин нэгэн үүлнээс гэнэ ээ, догшин сүртэй нэгэн үүлнээс тэнгэрийн салхи хур үүсэж, тэр л тэнгэрийн их хур салхинаар Хүүрзгэнэ судар тэнгэрээс бууж гэнэ ээ. Тэр л хүүрзгэнэ судар буусанд газар дөчин хаан, хөвүүн, дөчин ван, вангийн хөвүүн, дөчин ноён агь нартайгаа, есөн лам бандитайгаа, олон сайд ихэс, цэргийн эрс, цэргийн элдэв эрс, үнэн сүсэгтэн эгэл олон христостон цуглан ирвэй гэнэ ээ. Түүний дотроос таван их хаан морилон ирсэн инуу Исай хаан, Василий хаан, Костантин хаан, Володимер хаан, Володимер хааны хүү Володимер хаан, бас Евсейн хүү Давид их мэргэн хаан байж гэнэ ээ.

	Володимер хаан өгүүлэв гэнэ ээ: Та бидний дундаас бичиг номтой маань хэн байна? Энэ л Хүүрзгэнэ судрыг бидэнд дуудаад өгдөг хэн байна? Алтан дэлхийг егүүлж яагаад алтан наран бий болсон байна? Яагаад гэрэлтэй саран бий болсон байна? Яагаад түгмэл олон од бий болсон байна? Яагаад үүрийн гэгээн туяа бий болсон байна? Яагаад догшин салхи үүдсэн байна? Яагаад ширүүн сүртэй үүл л бий болсон байна? Яагаад хаанаас харанхуй шөнө бий болсон байна? Яагаад өргөн олон түмэн бий болсон байна? Яагаад дэлхийд олон хаан бий болсон байна? Юунаас үүсэн ноёд сайд бий болсон байна? Чин сүсэгт тариачин ард юунаас үүсэн бий болсон байна? гэхэд нь олон хаан үг дуугүй байв гэнэ ээ. Хариуд нь Евсейн хөвүүн их мэргэн хаан, Давид мэргэн өчив гэнэм: Ах дүү та бүхэнд би энэ номын учир, энэ Хүүрзгэнэ судрын учир айлтган хэлсүү! Энэ судар өчүүхэн ном бус аа: урт тийшээ дөчин алд болно оо, өргөөшөө хорин алд болно оо, өргөөд үзье гэвэл, даах хүн байхгүй вий; гартаа бариад үзье гэвэл даах гар байхгүй, үсгийн мөрийг үзээд өнгөрье гэвэл нүд үл гүйцнэм; хуудсан дээгүүр нь яваад үзье гэвэл яваад яваад гүйцэхгүй, уншаад үзье гэвэл, унших эзэнгүй гэнэ ээ. Энэ л судрыг Иван их номч бичсэн гэдэг; энэ л судрыг уншин дуудсан нь Исай виваангирдич гэдэг, гурван жил дуудан уншаад, гуравхан хуудас дуудан уншсан гэдэг; тэнгэрийн энэ их судрыг би уншаад уншаад барахгүй судар! Энэ л судар ном өөрөө задраад хуудас нь өөрөө дэлгээд, үсэг нь өөрөө дуудав гэнэ. Хаад ихэс тандаа би судрыг үзэлгүй уншина, харалгүй дуудна, цээжээрээ дуудна, эрт л балар илир цагийн юмыг эртний судар номын ёсоор дуудна:

	Улаан наран гэдэг маань, тэнгэр эзний гэгээн нигуураас үүдсэн гэдэг ээ; гэрэлт орь саран гэдэг маань эзэн тэнгэрийн хөхнөөс үүдсэн гэдээг; түгмэл олон гэдэг маань, тэнгэрийн мэлмийгээс үүдсэн гэдэг; үүрийн гэгээн туяа бол, тэнгэрийн баринтгаас үүдсэн гэдэг; догшин салхи болбол, тэнгэрийн амьсгал болно оо; догшин хар үүлс болбол, тэнгэрийн бодол болно оо. Харанхуй шөнө бол тэнгэрийн дэвүүрээс болно оо! Олон түмэн бол, Адамаас үүссэн болно оо; Адам түүний тэргүүнээс хаад үүссэн болно оо; шарилаас нь ноёд, өвдгөөс нь чин сүсэгт тариачин түмэн үүссэн болно оо, эм хүйстэн бас түүнээс нь үүдэн бий болсон болно оо! гэв гэнэ ээ.

	Олон хаан сонсоод Давид хаан мөхийн ёслов гэнэ ээ; Евсейн хөвүүн, их мэргэн хаанд Давид танд баяр тал өгнөм! Хаантан бас бидэнд эгүүлэн соёрхоо.

	Ямар хаан, хаан бүгдийн их хаан болном бэ? Ямар газар болбол, газар орон бүгдийн эх газар болном бэ? Ямар далай тэнгис далай бүгдийн эх болном бэ? Ямар мөрөн, мөрөн голын эх болном бэ? Ямар уул, уул бүгдийн эх болном бэ? Ямар хот, хот балгас бүгдийн эх болном бэ? 

	 

	гээд Билзэг, сэмхэн хааныг ажваас Иван хаан улам үүргэлэх байдал дүрэм үзүүлж, хааяа хааяа чүү чамай гэж мэлмийгээ нээн харангуут дахин мэлмийгээ аньж, харах бүр үлгэрчийг сүрхий нягтлан шалгах нүдээр харж хэвтэв.

	Билзэг Элээдээ нүд аньсхийн дохиод, үгээ үргэлжлүүлэн

	 

	— Тэгж л асуухад нь Евсейн хөвүүн их мэргэн хаан Давид хариу өгүүлэв гэнэ ээ: Түүний учрыг би та бүхэндээ хэлж өгнөм заа. Хүүрзгэнэ сударт өгүүлсэн инуу: Хаан бүгдийн их хаан даруй цагаан хаан болно; Христосын ном шашин тэтгэдэг буянтан хаан тэр бээр Тэнгэрийн эх дагиныг шүтэж, салшгүй гурван эрдэнийг шүтэн тахинам. Омог бүхэн тэр хааныг дагаж, хэлтэн бүхэн тэр хааныг шүтэж, захиранхан суудаг газар орон нь дэлхий даяар цөм түүнийг даганам; хаан эзэн түүний сүсэг бишрэл, хутаг буян төгөлдөр мутар нь дэлхийд хамгийн дээд бөгөөд, Цагаан хаан болбол, хаан бүгдийн их хаан учир тийм байнам буюу! Хутагтай Орос нутаг бол, газар орон бүгдийн эх болном; мөргөлийн орон болсон цогчин их хурал дугантай, найдан жүдгийн их сүм дуган сүндэрлэн босгодог орон байнам. Гадгаад их далай бол, тэнгис далайн бүгдийн эх болном; түүнээс цогчин их дуган сүм гарсан билээ; тэр цогчин дуганд нь Ромын номун хаан богд Кримент Өршөөлтийн шарил шүтээн бий болном, тэр их далай болбол дэлхийг тойронхон эргэж, мөрөн гол бүхэн тэр их далайд цутгалантай болном, цөмөөрөө усныхаа санг далайд өргөнөм. Йордан гол болбол, олон гол мөрний эх гол болном. Тэр л алдар эх голд Есүс Христос тэнгэр өөрөө рашаалж, угаал үйлдсэн болном, Фавор уул бол, уул бүгдийн эх болном; тэр алдарт Фавор ууланд Есүс Христос тэнгэр хувилгаан дүрээ шавь нартаа үзүүлсэн байнам. Урислим хот болбол, бүх хот балгасын эх болном; тэр хот бол, газрын төв дундад дор оршиж цогчин их дугантай, бөгөөд тэр дуганд нь тэнгэрийн авс хуурцаг байдаг байнам. Тэрүүнд нь Есүс Христосын жанч нь тахиастай байж ариун санг уугиулна, мөнх зул бадраастай байдаг байнам...» 

	 

	гээд Билзэг дахин Иван хааныг харваас мэлмий аниастай, амьсгал тэгшхэн нойрсон жаргаж байгаа бололтой тул Элээг тохойгоороо түлхэсхийж дохио өгсөнд, тэр өвгөн урагшаа хошоод алхам ахив. Билзэг эгшиглэн дуудруун: 

	 

	«Олон хаан ёслон мөргөжүү, Евсейн хөвгүүн Давид мэргэн хаан, тал өгсүү! Бидэнд бас хэлж өгнө үү: Ямар гэдэг загас, загас бүгдийн эх болном? Ямар гэдэг шувуу, шувуу бүгдийн эх болном? Ямар гэдэг араатан гөрөөс, гөрөөс бүгдийн эзэн болном? Ямар чулуу, чулуу бүгдийн эцэг болном? Ямар мод, мод бүгдийн эх болном? Ямар өвс, өвс бүгдийн эх болном? гэж гэнэ ээ.

	Мэргэн хаан хариу өгүүлэв гэнэ ээ: Ахан дүү нар та бүхэнд өгүүлсүү: Халим загас бол, загас бүгдийн хаан болном; гурван халим дээр газар дэлхий тогтон оршном; Естрафиль шувуу шувуу бүгдийн эх болном; тэр шувуу хөх их далайд оршном; тэр шувуу дэрвэлзэхэд, хөх их далайд долгионхон хальж, наймааны онгоцыг живүүлэнхэн гөрөөчний онгоцыг эвдлэнхэн долгилном; Естрафиль шувуу, шөнө дүлээс хойш хоёр цагт дэрвэлзэхэд, дэлхийн эр тахиа бүгдээрээ дуугаранхан донгодоод, дэлхий тэр цагт гэрэл тусан гийдэг байнам...» 

	 

	гээд Билзэг хаан Иваны зүг нүдний булангаар үзвэл, мэлмий аниастай, ам ангайсхийн хэвтэж байгаа нь нойрсон бүхий шинжтэй бөгөөд, Билзэгийн хэлсэн үгтэй нийлсэн юм шиг, ордны сүм, ойр хавийн байшингийн орой нь холын гал түймрийн гэгээ туссан үзэгдсэнд, сэмхэн Элээг түлхэсхийсэнд өвгөн дахин нэг алхам ахиад, тэр завсар Билзэг домгоо үргэлжлүүлэн эгшиглэж,

	 

	«Индра гөрөөс гэдэг бол, гөрөөс араатны эзэн болном. Газар доогуур явах нь, огторгуйн наран явахын адил бөгөөд, хөрст дэлхийг эврээрээ сэжихэд нь гүн булаг ус гарч, гол мөрөн, горхи уруй бүгдийг талбин үүсгэж, урсгал нь ариутгаж, хүн амьтанд идэх идээ, угаах ус хайрланам. Алатар чулуу бол чулуу бүгдийн эцэг болном. Алатар тэр цэгээн чулуу дээр Есүс Христос тэнгэр чам барьж суусан байнам: тэнгэрийн эзэн тэр бээр, арван хоёр найдан жүдэг батад агч Ставиртайгаа заларч, ном талбин, христосын шашныг тогтоож байсан байнам, тэр чулуун дээр шашны номоо бататган номлож, дэлхийд судрын шашин тархааж байсан байнам. Агар зандан мод бол, мод бүгдийн эх болном; тэр агар зандан модоор гайхамшигт шүтээн болсон загалмай модыг сийлэн бүтээсэн байнам; тэр л адистидтай загалмай модонд Есүс Христос тэнгэрийн бие лагшныг торгосон нь хоёр хулгай дээрмийн эрсийн дунд торгон тогтоосон байнам. Уйламхай өвс, өвс бүгдийн эх болном; Христос тэнгэрийн загалмайд торгон тогтоосонд тэнгэрийн эх дагина, загалмайд хадан торгоостой хүүдээ очиж, мэлмийнээс нь нулимс мэлтэлзэж, газар дэлхий рүү бөмбөрөн унахуй дор, тэр ариун адистидтай нулимснаас нь уйламхай өвсөн эх урган дэлгэрч манай Орос улсын хүн амьтан, тэр л эх өвсний үндсээр гайхалтай загалмай сийлэн хийж, өтгөс гэлэнгүүд, буянтан эрс түүнийг зүүн тахимуй» 

	 

	гэтэл нь Иван хаан гүнээ амьсгал татавч, мэлмийгээ нээсэнгүй. Чингэтэл, их галын гэрэл туяа улам хурц болж, түлхүүр олж авахаас өмнө үймээн болуузай хэмээн Билзэгийн санаа зовж, өөрөө байрнаасаа хөдөлбөл, дуугаар нь хаан мэдэж сэжиглэн сэрэмжлэх болуузай гэж бодоод, Элээд тэр байшингууд шатаж, гал болж байгааг, мөн нойрсон бүхий Иван хааныг дохин заагаад, үгээ үргэлжлүүлэн эгшиглэрүүн:

	 

	«Олон хаан хариу ёслон мөргөж: Евсейн хөвүүн Давид мэргэн хаанд, тал өгсүү! Бичиг судар дуудан уншсан адил хаантан цээжээр мөн ч сайхан айлдаж байна! гэлдэв гэнэ. Тэгтэл, Володимер хаан өгүүлэв гэнэ ээ. Евсейн хөвүүн Давид мэргэн хаантан! Надад бас л хэлэн хүүрнэн соёрх оо: Шөнө миний нойр муутай байна аа. Нойр муугийн дунд их юм зүүдэллээ: хоёр араатан уулзаж, нэг нь цагаан, нэг нь л бор араатан уулзан ноцолдож цагаан араатан нь дийлэх л болов уу? гэхэд нь Евсейн хөвүүн мэргэн хаан Давид зарлиг болов гэнэ ээ? Аяа Володимерийн хөвүүн Володимер хаан минь! Тэр хоёр араатан болбол, араатан биш, манай энэ л хөрстөд, Орос манай улсын нутагт болсон үнэн явдал болнай, үнэн худал хоёр уулзалданхан тэмцэлдсэн болнай; цагаан араатан гэдэг чинь үнэн шударгуу, бор араатан гэдэг чинь хилс гажуу, худал буруу ёс болнай; үнэн шударгуу нь хилс худлыг давамгайлаад, тэнгэрийн оронд тэнгэр сахиуснаа өөдлөн одож гэнэ ээ. Хилс худал нь хөрстөд хоцорч гэнэ ээ; манай энэ дэлхийд үнэн шударгуу явдалтан тэгээд тэнгэрийн оронд залрах юм гэнэ ээ; хилс худлаар амь зуугаачин, галавын галавт тамын зовлон эдлэх юм гэнэ ээ»

	 

	гэтэл нь Иван хаан хуухирсхийх шиг болсонд Элээ гараа хааны дэрний зүг сарвайваас, Билзэг цонхонд ойртосхийгээд, гэнэт чимээгүй болсноор хааны нойр үл хулжаахын учир, нэгэн жигд өнгөтэй дуугаар домгоо үргэлжлүүлж,

	 

	«Олон хааны хариу ёслон мөргөж: Евсей хөвүүн Давид мэргэн хаан! Одоо бидэнд хэлж өг өө: ямар нүгэлд өршөөл байдаг байнам, ямар нүгэлд өршөөл огт үл байдаг байнам? гэхэд нь Евсейн хөвүүн Давид мэргэн хаан хариу хэлэв гэнэ ээ: Нүгэл бүхэнд өршөөл наманчлуулах зүйл бий л аваас, гурван зүйлийн нүгэлд их гэмшил наманчлал байдаг түүнд л, номын эх болсон эмтэй хурьцал үйлдвээс хэцүү; эцэг эхдээ ам гарваас хэцүү, бас...» 

	 

	гэтэл хаан гэнэт мэлмий нээсэнд Элээ гараа гэдрэгээ татаад авсан болов чиг ойртож, хаан Элээ хоёр бие биеэ ширтэн харжээ. Тэгээд, нэгэн хэсэг, хоёулаа өөд өөдөөсөө цочин ширтэлцэж бие биеэсээ нүд салгаж үл чадав. Тэгтэл хаан ухасхийн босон харайгаад, 

	― Нүдэн балай гэдэг та нар аа, гуравдугаар их нүгэл гэвэл, гуйлгачны дүрээр хааны нойрсох лавринд сэм ордог тэр л болно оо! гээд, хурц үзүүрт таягаараа Элээгийн хэнхдэг рүү шааж орхив. 

	Дээрэмчин өвгөн, таягийг нь шүүрэн атгаад, найгалзан ойчоод өглөө.

	— Хөөш! гэж хаан, таягаа Элээгийн хэнхдэгээс суга татан хашхирмагц, гаднаас этгээдчингүүд, зэвсгээ хангинуулан гүйж ирээд, Иван хааныг

	— Энэ хоёрыг барь! гэж тушаахад Малюта, Билзэгийн өөдөөс улайран нохой шиг дайран орвоос, дээрэмчний ахлагч нь Малютыг аюулхайг нь шаан гавшгайлж, хөлөөрөө цонхны жааз мулт өшиглөн, цэцэрлэг рүү үсрэн гарсанд, Малюта элгээ тэврэн бөхийчхөөд,

	— Цэцэрлэгийг бүслээд ав! Тэр, дээрэмчнийг бариад ав! гэж бархиртал, этгээдчингүүд Элээг ойчсоныг нь түшин босгож, Иван хаан, номт хар дээл дороосоо хөө хуяг гялалзуулан, гартаа таягаа чичирхийлэн барьж, тэр шархтсан дээрэмчний өөдөөс догшин ширүүнээр харж байхад нь цочин сандарсан зарц нар, лаа барин зогсоцгоож, эвдэрчихсэн цонхоор гал түймэр гарсны гэрэл гэгээ нь тусан харагдаж, Хороо хотынхон хөдөлцгөөж, алс холоос түгшүүрийн их хонхны хүнгэнэх дуу дуулдаж байлаа.

	Элээ, этгээдчингүүдээр түшүүлэн, хөмсгөө атируулаад доошоо харж, цамцны цаанаас нь цус нэвчин алаглаж байтал, Хаан,

	— Нүдэн балай чи! Хэн гэгч билээ ч, яагаад надад халдах санаа агуулав? гэж асууваас, Элээ хариуд нь,

	— Надад нуух юмгүй! Би уг нь хаан сангийн түлхүүр л олж авах гэсэн болохоос, хаанд халдан хорлох санаа огт үгүй бил ээ! гэхэд нь,

	— Чамайг хэн явуулсан бэ? Нөхөр сүүдэр чинь хэн бэ? гэж асуусанд нь, Иван хааны өөдөөс огт үл эмээн харж,

	— Шажин номт хаан эзэн минь! Залуу насандаа миний дуулж байсан «Чийгтэй царс модон ой битгий шуугина!» гэдэгт нэгэн хаан хүн, нэгэн сайн эрээс, хэнтэй ханилан хулгай дээрэм хийж явсан бэ? гэж асуудаг юм. Тэгэхэд нь тэр сайн эр хариулахдаа, надад дөрвөн нөхөр байсан: нэгдүгээр нь харанхуй шөнө болно. Хоёрдугаар нь... гэтэл Малюта хөндлөнгөөс үгийг нь таслан,

	— Зогс! Чамайг эрүү тулгаж, үе мөчийг чинь мултлан дугтарч, өргөн сунаах үед юу гэж өчиг гаргахыг чинь тэр үед л сонсон хянана аа! Байз хө, энэ буржгар толгойг би урьд нэг үзсэн байх шүү! гэж Элээг ажин харахад нь, Элээ инээмсэглээд, Малютыг мөхийн ёсолж

	— Малют гуай санаж байгаа бол, Бузар Шалбаагтад бид үзэлцсэн байх... гэхэд нь Малюта, хөтчийнхөө зүг:

	— Бозлоог! Энэ өвгөнийг аваачаад, хэрхэн учир эзэн хааны өргөөнд хүрч ирсэн санаа зорилыг нь асууж ав. Эрүү шүүдэг газар би мөдхөн хүрээд очно гэхэд нь,

	— Өвгөөн явна байгаа! гээд Бозлог даруй Элээгийн захнаас нь шүүрэн чирч, — Бид хоёр аминчилж хоёулхнаа яриа хийнэ! гэхэд нь Иван хаан,

	— Байз! Малюта, чи энэ өвгөнийг сайн асарч бай. Эрүүдэн шүүж битгий алчих. Би энэнд чинь урьд өмнө үзэгдэж дуулдаагүй аймшигтай цааз хэсээлт зохион дэслэн удирдаач чамайг гайхуулах ял шийтгэл оноож өгнө! гэсэнд Малюта, Элээг түлхэн,

	— Муу нохой, эзэн хааны хишигт мөргө! Чиний үхэх цаг арай болоогүйг түр хойшилжээ. Энэ шөнө бид чиний үе мөчийг чинь мултлаад орхичихно доо! гээд Бозлогтой хоёулаа дээрэмчин өвгөнийг хааны нойрсох лаврингаас гарган одлоо.

	Тэр завсар Бозлог, олны сандран үймэлдсэн чөлөөгөөр цэцэрлэгийн хашаа давж, шорон байсан талбайд гүйн очоод үзвэл, гал гарлаа гээд амьтан бүхэн яваад өгсөн тул, талбайд нэг ч хүн байхгүй байв.

	Шоронгийн хэрэм дагуу, болгоомжилсхийн явж байтлаа, харанхуйд нэг зөөлөн юманд хөл торж, бөхийн тэмтрэн үзвэл, үхсэн хүн хэвтэж байв. Чингэтэл, өглөөгүүр зогсоож, үг захиа, уламжилсан өнөөх шар дуучин хүү дэргэд нь хүрч ирээд шивнэсхийж,

	— Наад манаачийг би хутгалчихсаан! Түлхүүрээ бушуухан өгөөч, шоронг нээгээд яваад өгье; Би нөхөдтэйгөө гал шатаж байгаа газар очиж тонуул хийнэ! Элээ маань хаа байна? гэхэд нь Билзэг огцомхноор: 

	— Хаанд баригдчихсаан! Хэрэг биш боллоо! Нөхдөө цуглуулаад, бушуухан зайлж үзье! Бай, цаана чинь хэн бэ? гэтэл, хэрэмд наалдан зогсож байсан Митька

	— Би байна аа! гэлээ.

	— Зайлж үз, мангуу минь! Амьд гарахыг бод! Хороо хотоос цөмөөрөө зайл! Муруй царсны тэнд цуглана шүү! гэхэд нь Митька уртаар татан, 

	— Ноён маань яана даа! гэлээ.

	— Мангуу минь, одоо горьгүй болсон шүү! Өвгөн баригдаж, түлхүүр олдохоо байсан! гэхэд,

	— Шорон цоожтой юм гэж үү?

	— Цоожтой байлгүй яах вэ? Хэн цоожийг нь нээсэн юм бэ?

	— Би л байхгүй юу!

	— Яана гэнэ ээ, мангуу минь? Нээрэн гэж үү?

	— Нээрэн байлгүй яах вэ? Хүрээд ирэхэд минь, хүн огт байхгүй. Манаач нь хөлөө алцайгаад хэвтэж байна. Тэгэхлээр хаалгыг нь түлхээд үзье. Аль хэрийн бөх юм бол? гээд түлхээд үзсэн чинь, нугас хадаас нь мулт буугаад ойччихлоо! гэж Митькийн хэлэхэд, Билзэг баярлаж,

	— Айхтар сүрхий мангуу байх шив! Мангуугийн хүчээр дэлхий тогтож байдаг гэж хэлэлцдэг үг үнэн юм байна шүү! Ай мангуу минь, мангуу минь! Ийм сүрхий мангуу байх гэж, сайхан аа! гээд Билзэг Митькийг чамархайнаас нь, барьж аваад, хоёр хацрыг нь үнсэн озоод орхиход, Митька бас зузаан гэгчийнхээ уруулыг цорвойлгон тамшаан озоод, ажиг сэжиггүйгээр, хацраа ханцуйгаараа арчихад нь Билзэг,

	— За хө, чи намайг дагаад яв. Чи, товшуурчин, эндээ харж бай. Энэ тэр болбол, исгэрч чимээ өгөөрэй гээд шоронд ороход нь Митька хойноос нь даган оролцлоо.

	Нэгдүгээр хаалганы цаана бас хэдэн хаалга байсныг гаднахыг бодвол арай хэврэгшиг хаалга тул, Митькийн бяралхаж түлхэхэд цөмөөрөө онгойгоод өгөв. Билзэг газар доорх тэр нүхэн шоронд дотогшлон ороод,

	— Ноёон! Бос! гэхэд нь Мөнгөн ноён, одоо л цаазаар аваачих гэж ирсэн байх гэж бодоод,

	— Өглөө болчихсон гэж үү? Эсвэл Малюта чамд үүр цайхыг хүлээх хэцүү санагдаж байна уу? гэхэд нь Билзэг, 

	— би Малюта биш! Үхлээс чиний аварсан нэг хүн байна. Ноён бушуу бос! Унжрах арга алга! Бос, би чамайг эндээс гаргая! гэхэд нь Мөнгөн ноён,

	— Чи гэж хэн бэ? Би дууг чинь танихгүй байна! гэхэд, 

	— Танихгүй чинь зөв өө! Таниад чиг яах вэ! Бушуухан босож үз. Удаж саатах арга байхгүй! гэхэд нь; Мөнгөн ноён хариу юм дуугарсангүй. Билзэгийг Малютын нэг зандалчин хүрч ирээд, тоглоом тохуу хийж байна гэж бодож суув. 

	Тэгтэл Билзэг, баахан ундууцах байдалтай,

	— Надад итгэхгүй байна уу, ноёон? Баавгайтын тосгоныг санаж байна уу?, Бузар Шалбаагт санаанд орж байна уу? Би Билзэг Иван! гэхэд нь Мөнгөн ноёны дотор нар ургасан шиг болж, эрх чөлөөтэй амьд явна гэдгийг бодоод орхиход зүрх нь цохилж, сэтгэлд нь ой мод, хээр тал, бас дахиад алдарт байлдаан хийнэ гэдэг нь сэтгэлд нь ургаад, Еленийн гэгээн дүр нь нар ургасан шиг сэтгэлд нь ургаад ирсэнд, ухасхийн босоод, Билзэгийг дагаад гарах гэтлээ, хаанд өгсөн тангаргаа санаад, дотор урмасгүй болж,

	— Чадахгүй нь дээ! Чамайг дагаад гарч чадахгүй нь дээ! Хаанд хаа ч байсан зарлигийг нь давахгүй, ямар ч ял оноовол, түүнийг нь эдэлнэ гэж тангараг өргөсөн бил ээ! гэхэд нь Билзэг гайхаж,

	— Ноёон! Чамтай олон таван үг хэлэлцэж байх зав надад алга. Манай нөхөд хүлээж байна; цаг алдвал, бид цөм толгойгүй болно. Одоохон нэг зав байгаа үед босоод, бидний хамт гарч үз! гэхэд Мөнгөн ноён муухнаар,

	— Чадахгүй нь ээ! Би хаанд тангараг өргөж, загалмайгаас адис авсан хүн! гэхэд нь Билзэг ихэд хилэгнэж, дуу нь хүртэл уурласандаа өөр болж,

	— Сайд аа! Чи намайг дарлан тохуурхаж байгаа юм уу? Чиний төлөө би Хороо хотод гал тавиад, чиний төлөө хамгийнхаа сайн хүнийг хорлуулаад, чиний төлөө бид бүгд аягүйдвэл амь үрэгдэх гэж байхад, чи эндээ үлдэнэ гэж байгаа чинь юу гэсэн үг вэ? Бид энэ рүү зүгээр ирсэн гэж байна уу? Жүжигчин гэж биднийг үзэж байна уу? Намайг дарлаж тохуурхдаг хүнийг би яадгийг нь үзэх сэн! Чи ер нь явах нь уу, үгүй юу, шулуухан хэлээд өг? гэхэд нь Мөнгөн ноён

	— Үгүй! гээд чийгтэй газар хэвтээд өгсөнд,

	— Үгүй гэнэ ээ? Үгүй гэдгээр чинь болохгүй ээ! Митька наадахыгаа хүчээр аваад гар! гээд Мөнгөн ноёны амыг нь бүсээрээ тас ороож, — Одоо арцаад байхаа болино байх! гэж уурсан дуугарав.

	Митька Мөнгөн ноёныг балчир хүүхэд тэвэрсэн юм шиг шүүрч аваад шоронгоос гарлаа.

	— Бушуул! Явцгаа! гэж Билзэгийг хэлэхэд цөм шамдав.

	Нэг гудамжинд этгээдчингүүд дайралдаад,

	— Хэнийг авч явна? гэж асууваас.

	— Хорооны нэг хүн, галд дүнз модоор цохиулчихлаа! Сувилах газар хүргэж явна! гэж Билзэг хариулаад Хороо хотоос гадагш гарах үед нь харуулын цэрэг зогсоох гэж дуудаад, дэргэдүүр нь өнгөртөл хашхирах гээд тэр цэрэг амаа нээнгүүт нь Билзэг түүнийг бялуугаараа цохиод авч, тэр цэрэг огт дуу гарч чадалгүй ойчоод өгчээ.

	Дээрэмчид Мөнгөн ноёныг Хороо хотоос дахиад саад төвөгтэй учралгүйгээр гаргаад авчээ.

	Максимыг бид Александрын Хороо хотоос салхи бороотой нэгэн шөнө гарч явах үед нь орхисон билээ. Сагсгар үстэй Буян гэдэг нохой, гинжнээс мултран салж гүйцэн хүрч ирсэндээ баярлан хуцаж, тойрон давхиж явсан билээ.

	Максим, эцгийнхээ гэр оронгоос гарахдаа, чухам яахаа ч бодон тогтоогүй, гагцхүү хааны дотно шадарцуулын аягүй муухай байдлаас холдож, ёсон бус цэнгэн өдөр тутам хүн алдаг цаазалдгаас нь хөндийрөх юм сан гэж бодохоос өөр юм хүссэнгүй билээ. Тэгээд аймшигтай муухай Хороо хотоос гараад, аз мэдэг гэж явж байхдаа анх морио шавдан шалавлаж, эцгийн боол зарц нэхэн гүйцэж магадгүй, Малюта нэхүүл дагуул мордуулах гэвэл тусгүй гэж давхиж яваад удалгүй хөдөө замд салан ороод алхуулан гэлдэрч явлаа.

	Тэгсээр өглөө болох тийш аянга хур холдон намжаад зүүн зүгт үүрийн хяраа татан, алсын бараа тодрон харагдах болж, замын хоёр хажуугаар үзвэл, сагсгар навчит царс мод ургаж, завсраар нь шид самрын мод үзэгдэж тэнгэр сэрүүхэн, борооны дусаал модноос дусалж, өргөн навчин дээр шал шалхийн бууж байв. Удалгүй бялзуухай богширго навчин дунд дэрвэлзэн жиргэцгээж, тоншуул хуурай мод тоншиж, царс модны оройд ургах алтан шаргал туяа туслаа. Байгаль сэргэж, морины алхаа ч хөнгөн болж, Максимын өмнө төрсөн Орос нутгийн байдал дэлгэн үзэгдэж; эзгүй уудам сайханд нь цээж тэнүүн болмоор асанж; гагцхүү сэтгэлд нь орос хүний агуу гунил төрөөд, гээн тэвчсэн эхээ, ганцаараа болсон биеэ, бас олон юм, заримыг юу нь сэтгэлд нь орж байгааг мэдэлгүй гуньж бодлого болж явсаар, уртын дуу эгшиглэн дуулаадахжээ...

	Оросын уртын дуу гэдэг мөн ч сайхан аа! Дууны үг бол, өчүүхэн зүйл бөгөөд, гагцхүү дуу бүтээхийн шалтаг бөгөөд, хумьж хураашгүй гүн сэтгэлийг үгээр илтгэдэггүй, гагцхүү эгшиг аяар л илтгэн нэвтрүүлдэг ажам.

	Максим чингэж, хөх ногоо, тэнгэр, алтан дэлхийг харж явсаар, зовлонт хувь зохиолоо, эрх сайхан чөлөө учирлаа, чийгтэй царс модон ойгоо дуулан эгшиглэж, хавсарга салхигүй мөртөө хатааж зовоодог, хүйтэнгүй мөртөө чичрүүлдэг харь хүйтэн газар намайг хүргэж өг гэж мориндоо тушаан дуулж, тэнгэрийн салхийг ээжид минь мэндийг хүргэж өг гэж дуулан явахдаа, нүдэндээ торсон юм дурдаж, санаандаа орсон юм дуулан эгшиглэж явсан боловч, үгээс нь ая нь илүү учиртай сайхан тул, тэр үед дууг нь сонссон хүний сэтгэлд нь хатангадан орж, хожим хойно гуньхрах бүр сэргэн санагдах асанжээ.

	Чингээд Максимын сэтгэл гуних нь ихдээд ирэхэд жолоогоо татасхийгээд малгайгаа засаад, исгэрэн хашхираад, хар хурдаар давхиж, удалгүй нэгэн хийдийн хэрэм өмнө нь цайлзан харагдаад орхив.

	Царс мод ургасан уулын бэлд байгуулсан хийд байжээ. Чингээд царс модны ногоон навч, огторгуйн хөх өнгөн дунд хийдийн сүм дуганы алтан орой, сийлбэртэй загалмай ганжир нь зурайн харагдаж, Максимын өөдөөс нь нэгэн баг хийдийн сахиул банди нар, хуяг дуулга өмсөн жагсаж явсан нь, морио алхуулан явж өнгөрөхдөө «Эзэн тэнгэр чам юугаан таалнамуу» гэдэг тамалга, эгшиглэн өнгөрөхөд нь, Максим тэр залбирал тамалгын үг сонсоод, морио зогсоон, малгайгаа авч загалмайлан наманчилбай.

	Уулын хормойгоор нэгэн бяцхан горхи урсан, хэдэн усан тээрмийн хүрд нь эргэлдэж, эргийн зүлгэн дээр үхэр бэлчиж байгаа нь хэсэг хэсэг эрээн юм овооролдсон шиг үзэгдэж, хийдийн орчин тойрны газар маш айван тайван харагдах тул, зэвсэгт баг цэрэг эргэн тойрсны хэрэг ч үгүй мэт санагдаж, царс модон дээр бялзуухай шувууд ч гэсэн нам дуугаар жиргэсхийн донгодож, салхи ч гэсэн, модны навч намиаг нэг их ширчигнүүлэхгүй гагцхүү дэвхрэгийн зүйл өвсөн дунд нуугдан, зогсолтгүй дуугарч байгаа, амарлингуй байдлыг үзэхэд, муу муухай хүн тэр нам жимийг үймүүлнэ гэж сэтгэл санаанд оромгүй санагдах ажээ.

	"Энд л миний амар заяа үздэг газар байна даа!" гэж Максим бахархан бодож, "эцэг намайг эрэл сурал хийхээ байтал нь хэд хоног энэ хийдийн хэрмийн цаана амар жимэр сууя даа. Ширээт ламд нь хамаг учраа айлтган өчиж түр хоргодох нэг ухаан олдох вий гэж бодлоо.

	Максимын тэр бодсон нь ташаарсангүй аж, хийдийн ширээт лам нь, урт буурал сахалтай, орчлонгийн явдал огт үл мэдэх номгон дөлгөөн харцтай өтгөс, Максимыг аятай сайхнаар хүлээн авч, хоёр банди, Максимын эцэсхийсэн морийг тосон аваад, нэг банди Буян гэдэг нохойд нь талх сүү авчран бүгдээрээ Максимыг их найрсгаар угтан авч, ширээт лам, өдрийн гүнцэг барь гэтэл, Максим урьдаар хамаг явдлаа өчин айлтгаж, христосын номын ёсоор алдал уналаа наманчлан залбирна гэлээ.

	Өвгөн гэлэн тийм үг сонсоод, сайхан санаа төгөлдөр номгон харцат нүднийхээ аль болох магадлан шалгах харцаар ширүүхэн харах гэж ядасхийн ширтээд, үг дуугүй дагуулан хийдийн уудам гортиг хэрмийн дотор буй нэгэн ганц бөндгөр оройтой намхан сүмийн зүг очихдоо, нөгчигсдийн маанийн загалмай, цэцэг тарьцгаасан урт цуваа гэлэнгүүдийн сууцны хажуугаар өнгөрөн гарахад нь, хийдийн шавь нараас замд тохиолдсон нь дуугүй ёслон өнгөрүүлж, Максимын алхан явахад, хүүрийн дээр тавьсан хавтгай чулуу, хөлд нь доргинхон хангинаж, номгон хүлцэнгүй төгөлдөр үсэг бичээс сийлсэн маанийн чулууны үсгийн нэгэн дундуур нь чулууны завсраар ургасан өндөр өвсөнд нэгэн дундуур нь далдран, тэдгээр чулууны байдал нь ертөнцийн мөнх бусыг санагдуулан мөргөл бясалгал хийхийн хүсэл санаа төрүүлэх ажээ. Максимыг удирдаж яваа ширээтийн орох гэсэн сүм нь эртний царс модны дунд аж, олон зуун жил болсон шигүү нь, жижиг тугалган нүхэнд шигтгэсэн тоост гялтгануураар гэрэл оруулдаг нарийхан гонзгор цонхыг нь бараг бөглөн ургаж, сүмд нь ороход сэрүүн бөгөөд харанхуй байлаа. Гагцхүү нэг цонхоор л, гишүү навчаар хараахан халхлагдаагүйн учир, ташуу гэрэл, хар цагааныг ялгах тэнгэрийн их шүүхийг сүмийн туурганд зурсан зурагт тусаж, сүмийн бусад тал нь тэр нэгэн хэсэг газар гэрэл туссанд улам ч сүртэй, айдастай харагдаж, сангийн бойпрын бөндгөр мөнгөн шүтээний тэргүүний мөнгөн хүрээ, титэм, тус хийдийг байгуулсан Воротынскийн ноёдын шарил оршуулсан суваргын бүтээсэн xaр хилэнд мөнгөөр хатгамаллан оёсон загалмай, номын үсэг нь энд, тэнд гялалзан, шүтээний газрын гүнгэрвааны сийлмэл өвсөн хээний алт нь үнсэнд манаастай бөгөөд гал бадрах гэж байгаа цог мэт харагдаж, сүм дотор чийг, гүгэл хоёрын үнэр хангинаж байв. Тэг тэгсээр Максимын нүд харанхуйд дасаж, сүмийн доторх юм ялгаран харагдах болж ирсэн нь, гол шүтээний хэсэгт, хааны хаалга гэдэг дээр нь аврагч Христос тэнгэр, тэнгэрийн элч сахиусны хамтаар дүрслээстэй нь үзэгдэж, түүний дээр нь арван хоёр их баяр зохионгуйн дүр үзэгдэн, Угтуул Йоханы том хөрөг нь тэр богдыг далавчтайгаар дүрслэн, мутартаа барьсан таваг дээр тас цавчуулсан тэргүүнээ тавьсан байдал үзүүлэн дүрсэлж, хажуу хаалганд нь чадвар муутай бүдүүнээр зурсан золбин хүүгийн үлгэр, эрлэг амин хоёр тэмцэлдсэний үлгэр, буянтан нүгэлтэн хоёрын сүнсний одох зам дүрсэлсэн сүртэй тэдгээр зураг, Максимын сэтгэлд ихэд бодол төрүүлэн, багаас сэтгэлийг номхотгож, эцэг эхийн юу л гэвэл даган мөрдөж явах ёстой гэх зэргээр хүмүүжүүлсэн санаа бодол цөмөөрөө сэргэж, эцгийнхээ бай гэж байхад яваад өгсөн минь зөв үү дээ? гэж эргэлзэн бодсоноо, зөв гэж журам бодохын үүднээс сэтгэвч, бас л хаашаа бол? гэж сэтгэл хоёрдон самуурч, Хар цагааныг ялгах Тэнгэрийн шүүхийн зураг шүтээн сэтгэл санаанд нь бүр ч их юм бодуулж, цонхны гадна салхинд царс модны навч хөдөлсний сүүдэр нь туурганы зураг дээр эрээлжлэн тусахад, хүний босоо биеийн хэмжээгээр зурсан нүгэлтэн болон эрлэг шумнас нь амьсгалж, хөдөлж байгаа мэт санагдах тул сүрдэн айж, ширээтийн өмнө сөгдөн мөргөж

	— Багш аа, би их л хилэнцтэй хүн байх аа! гэхэд өвгөн гэлэн амарлингуй номгоноор өгүүлрүүн:

	— Тэнгэрийн өршөөл хязгааргүй тул, хүү минь мөргөж гэмээ наманчлан залбирвал чинь их тус болох бий! гэхэд Максим зориглож, хоолойгоо чичиргэлэн өчрүүн:

	— Миний гэм унал маш их! Багш сонсон соёрх аа! Хэлэхэд бэрх нэгэн зүйл бий: хаан эзэнд халуун сэтгэлтэй байснаа алдчихлаа. Сэтгэл санаа минь эзэн хаанаас бурууллаа! гэхэд өвгөн ширээт гайхан харваас,

	— Намайг үл тэвчин соёрх аа, багш минь! Сонсон айлд! Би удтал өөрөө өөртэйгөө тэмцэж, арилгасан шүтээний өмнө удтал мөргөн залбирсан билээ. Сэтгэлдээ хаанд хайртайн санааг эрээд олсонгүй! гэхэд нь ширээт лам, Максимыг нэнд өрөвдөн харж

	— Хүү минь, шумнас ордослосон, ухааныг чинь самууруулсан буй заа. Чи биеэ гүтгэж байна. Хаанаа үзэн яддаг болсон гэдэг чинь болшгүй, байшгүй хэрэг! Энэ сүмд би их л хилэнцтэй олон хүний хир хилэнцийг нимгэрүүлэх номын үйл хийж үзлээ. Сүм дуган тоносон хулгай, хүн алсан хулгай, элдэв амьтан байсан. Эзэн хаандаа дургүй болсон гэж гэмээ наманчилсан хүн ер надад дайралдсангүй! гэхэд нь Максимын царай зэвхий болж,

	— Тэгвэл миний бие, сүм дуган тоносон, хүн алсан хүнээс илүү гэм унал бүхүй хүн болж байна уу? Багш аа! Би явна? Сурган гийгүүлж айлд! Сэтгэл минь хоёрдон зовж байнам! гэхэд, гэм уналаа наманчилж байгаа Максимын өөдөөс тэр өвгөн гэлэн харан харан, улам улам их гайхаж Максимын царайг үзэхэд, садар самуун гэм зэмтэй хүний шинжгүй. Хотын нөлөө тусаагүй, их замаас алсалсан газар Москва, Ижил хоёрын хоорондох нутагт одоо хүртэл дайралддаг орос хүний дотор талбиун, зориг төгөлдөртний төв даруу царай бүхий тул, ширээт үгээ үргэлжлүүлэн өгүүлрүүн,

	— Хүү минь! Би чиний үгэнд итгэхгүй байна; чи өөрийгөө муу хэлж байгаа бололтой. Хаанаас сэтгэлээ буруулсан гэж би итгэхгүй байна. Яаж тэгж байж болох бил ээ? Чи өөрөө бодоод үз дээ! Хаан бол бидэнд эцгээс илүү эрхэм байдаг ёстой. Тэгтэл, эзэн тэнгэрийн тавдугаар сургаалд эцгийг хүндэтгэ гэсэн байдаг шүү дээ. Хүү минь, чи тэр сургаал дагадаг биз дээ? гэхэд нь Максим дуугүй байлаа.

	— Хүү минь, чи эцгийгээ хүндэлдэг биз дээ? гэхэд нь,

	— Үгүй... гэж чүүтэй чаатай гөвдхийн дуугарав.

	— Үгүй гэж үү? гээд өвгөн ширээт цочин ухраад, загалмайлан наманчлаад, — Чи хаанд дургүй, эцгийгээ хүндэлдэггүй, хэн гэгч нь болж байна даа? гэхэд нь,

	— Би Скуратов Максим гэдэг хүн, Скуратов - Бельскийн хүү болно!

	— Малютын хүү юу?

	— Тийм ээ! гээд Максим цорхирон уйлчихлаа.

	Ширээт лам юу ч дуугарсангүй. Максимын өмнө нь гашуудан зогсоод, хутагтан ихсийн хөрөг дүр тэр хоёр луу нэтийн харж, Хар цагааныг ялгах тэнгэрийн шүүхийн зураг дахь олон хир хилэнцтэн, тэнгэрийн зүг гаслан гараа өргөцгөөж, сүмийн дотор чив чимээгүй, гагцхүү Максимын цорхирон уйлах чимээ л дуулдаж, сүм дотор нисэн орсон хараацай жиргэх нь, өвгөн ширээтийн аман дотроо залбирал аяархан унших чимээ төдий л дуулдаж байв.

	Тэгж тэгж өвгөн ширээт

	— Хүү минь, надад дэс дэсээр нь огт үл нуун, хэрхэн эзэн хаанд дургүй болсноо өчин залбирна уу? гэхэд нь Малюта, Хороо хотод яаж сууж байсан, эцэгтэйгээ яаж сүүлд үг ярилцаад шөнө гарч ирсэн бүгдийгээ тоочин хэлж өглөө.

	Номын садан багш танаасаа юу ч нуун далдлалгүй цөмийг нь орхиж марталгүйгээр тоочин өчих гэж аажуухан тогтуухнаар, санан санан эргэцүүлэн айлтгасаар төгсгөн өгүүлээд, доошоо харж, ширээт ламын юу гэж айлддаг бол хэмээн эмээсхийж, өөдөөс нь харж зүрхэлсэнгүй.

	— Бүгдийг нь хэлэв үү? Өөр юм тунаж үлдээд сэтгэлийн чинь дараа болж байгаа юм биш биз? Хааны эсрэг муу санасан юм байхгүй биз? Хутагт Орос улсаа хорлох гэсэн санаа бодол байхгүй биз? гэхэд нь Максимын нүд гялалзан,

	— Багш аа, эх нутгийнхаа эсрэг юм бодсоноос толгойгоо огтлуулсан минь дээр! Эзэн хаанд дургүй болсон унал надад байхаас эзнээсээ, урвасан нүгэлгүй! гэхэд нь ширээт лам, толгойг нь номт хувцасны хормойгоор бүтээн адисалж,

	 — Тэнгэрийн шавь боол Максимын хир хилэнц ариудтугай! Санамсарт санамсаргүй гэм алдал нь арилан ариудтугай! гэж адистидлахад нь Максимын сэтгэлд дөлгөөн баяр дүүрэв.

	— Хүү минь, гэж өвгөн ширээт өгүүлрүүн: — Үнэн сэтгэлээрээ алдаа наманчлан өчсөнөөр сэтгэл бухимдсан чинь онгойж ариудлаа. Хороо хотоос зайлан одсоны чинь, шашин номын ёсонд буруушаах зүйлгүй. Буруу уналд оруулан өдөөх юмнаас хүн бүхэн зайлах л учиртай, зайлах ч эрхтэй. Гагцхүү хүн төрөлхтнийг муугийн зүг өдөөгч дайсан шумнасын өдөөхөд үл автагдахыг хичээ. Оросын сурвалжит их сайд язгууртан байснаа шумнасын хөнөөлийн сав болсон Курбскийн замаар орохоос эмээгтүй. Өршөөнгүйт тэнгэр, манай их хилэнц нэн ихэдсэн учир цаг улирлыг маш их бэрх хүнд болголоо гэж өвгөн ширээт санаа алдаад, — Бид хоосон хар ухаанаараа тэнгэрийн нууцыг яахин мэдэх ажээ. Эзэн тэнгэр биднийг өлөн зуд, биеийн зовлон өвчнөөр хэсээхэд бид тэнгэрийн бошгыг даган хүлцэж, залбиран, мөргөхөөс өөр яах вэ?

	Одоо ч гэсэн: өршөөлгүй догшин хаан манай төр барих болж л дээ. Юуны учир маныгаа цаазаар аваачин алан хороож байдгийг үл мэдэн, гагцхүү тэнгэрийн бошгоор л төр барьсан эзэн хаан гэж мэдэхээс биш, өөрийг үл мэдэн, толгойгоо бөхийн хүлцэн суухдаа бид, Иван хааны өмнө бөхийн хүлцэж байгаа хэрэг биш, Иван хааныг хаан болгосон тэнгэрийн өмнө бөхийн хүлцэж байгаа хэрэг. Ирээдүйг бошиглосон вивангирид үгнээ: «Алимад газар орон, тэнгэрийн өмнө үнэн шударгуу аваас, хаан болон ял шүүх түшмэлийн шударгыг заяан, алив хишиг өлзий оршуулна; Алимад газар орон тэнгэрийн өмнө хир хилэнцтэй болбоос, хаан болон ял шүүх түшмэлийн шударгуугүйг заяан, алив энэ муу зовлон оршуулна!» гэсэн түүнийг дурдан саналтай. Хүү минь, манай энд түр байж, бидний дунд түр ч гэсэн саат л даа. Явах цаг чинь хүрээд ирэхэд, би номын садан шавь нарын хамт мөргөн залбирал үйлдэн, явсан газар бүхэнд чинь тэнгэр сахиус замыг чинь засах болтугай гэж залбирна! Одоо бол... гээд ширээт лам, адистидлах номт хувцас юугаан тайлаад, сайхан сэтгэлээр, Максимыг урьж, ― Гүнцэг барих цаг боллоо. Номын идээ хүртээд, махбод биед бас идээ барья аа! Манай энд сайхан цурхай загас, сайн зоодой загас бий. Манай ээзгийн амтыг үз. Эзэн хаан болон шашны их багшийн эсэн мэндийг ерөөн мойлны бал бурам ундаанаас амсаад үз! гэж найрсаг сайхнаар ярьсаар өвгөн гэлэн, гүнцэглүүлэх гэж Максимыг дагуулан оджээ.

	
23 ДУГААР БҮЛЭГ : ЗАМ

	Хийдийн өдөр тутмын байдал нэгэн адил бөгөөд амар жимэр. Гэлэнгүүд чөлөөтэй цагтаа эмийн цэцэг өвс түүж, эм найруулах ажээ. Зарим нэг нь гар зураг зурж агар занднаар загалмай буюу сахиусны хөрөг дүр сийлж, модон аяга пял будах алтлах ажил хийж суудаг байлаа.

	Максим, тэдгээр сайхан сэтгэлт гэлэнгүүдийг ихэд бахархан таалж, ер цаг өнгөрөхийг мэддэггүй байв. Тэгсээр нэг долоо хоноод явж үзэх юм бил үү гэж бодох боллоо. Хороо балгасанд сууж байх үед татаарууд дахин Рязанийн нутагт уулгалан довтолж байгаа мэдээ сонссон тул, рязанийнхантай нийлэн дайнд азаа үзэх асан гэж боддог байжээ. Чингээд, өвгөн ширээтэд тэр санаагаа айлтгаваас, өтгөс гэлэн сэтгэл чилж

	— Яваад яах гэсэн юм бэ, хүү минь? Бид бүгд чамд дасаад, цөм хайртай болчихлоо. Хэн яаж мэдэх вэ тэнгэр сахиус чамайг тэтгэн гийгүүлж, мантайгаа хамт энд үүрд шавилан суух хувьтай ч байх юуны магад! Максим минь ээ! Үгийг минь дуулаад, маныхаа энд үлдээч дээ! гэхэд нь,

	— Багш аа, чадахгүй! Алс холын замд хэдийн явах хувь зохиолтой хүн юм аа, би тань! Чихэнд минь хэдийн татаарын нумын хөвч ханхийж, юм бодож байтал, сум нь панхийгээд чихний минь дэргэдүүр өнгөрөх шиг санагддаг юм. Тэгээд тэр ханхийдэг, шавхийдгийг нь үзээд авах асан гээд болж өгөхгүй байна! гэхэд нь өвгөн ширээт хорихоо байж, замдаа сайн яваг гэж уншлага уншиж адислаад, хийдийн бүх шавь нар Максимыг уяран үдэж, дахин ногоон модон дунд морио унан явахад нь Буян гэдэг нохой нь урьд адил баярлан үсэрч, морийг нь тойрон давхиж, Максимын өөдөөс баярлан харж явснаа гэнэт хуцаад урагшаа ухасхийн гүйчихлээ. 

	Одоо л нэг болдоггүй юмтай уулзах нь дээ гэж бодоод сэлмээ шүүрэн зэхтэл, замаар урдаас нь энгэртээ хоёр толгойт хар бүргэд дүрсэлсэн пүүстэй, шар дээлтэй морьтой хүн гараад ирлээ.

	Тэр хүн шогшуулан явж, баярлан исгэрч, эрээн бээлийтэй гар дээрээ жижиг хонх зүүсэн шовгор оройвч зүүлгээстэй шонхор барин айсав. 

	Максим түүнийг ажин харваас хааны шонхорчин ажам. Таниад,

	— Тришка! гэж дуудахад нь, тэр шонхорч баяртайгаар

	— Максим гуай, сайн явж байна уу? Бие лагшин тавтай сайхан уу? Та чинь энд явж байдаг хүн вий! Хороонд бид таныг ор сураг байхгүй, яачхав гэж гайхаж байсан бил ээ! Аав чинь их хилэгнэсэн дээ! Тэнгэр сахиус зайлуул! Хараад айдас хүрмээр байсан! Аавыг чинь, тэр хаан хөвүүнийг, Мөнгөн ноёныг амьтан элдэв яриад, итгэхийн аргагүй! За тэр ч яах вэ, Олдсон тань сайн байна. Эжий тань их баярлах вий! гэхэд нь Максим, замдаа шонхорчинтой дайралдсандаа хэрэггүй юм боллоо гэж бодтол, Тришка хүнээр сайн бөгөөд, илүү дутуу үг алдахгүй хүн болой. Максим тэр Хороо балгаснаас хэдийд гарав? гэж Тришкээс асууваас, шонхорч гартаа суулгаж явсан шонхроо үзүүлж,

	— Энэ Адраган ав шувуу тавих үес алдуулан хулжсаар бараг нэг долоо хоносон байх. Максим гуай, та мэдээгүй байх аа! Хаантан шонхор хулжлаа гэж надад ихэд хилэгнэсэн, айхын ихээр айлаав шүү би тань! Өршөөлт тэнгэр, богд Трифон хутагт өчүүхэн намайг тэтгэж, гайхамшиг хишиг хүртээсэн гээд, малгайгаа авч загалмайлан наманчлаад,

	— Максим гуай, ав шувуу тавин цэнгэх гэж эзэн хаан долоон хоногийн өмнө морилоод, Адраган гэдэг шонхроо хоёр удаа тавихад нь болоод л байж, гурав дахь удаад нь Адраганы тэнэг нь хөдлөөд шонхроо цохиж, Смышляй Кружок хоёрыг шааж унагаад хулжин одлоо. Төдхөн алдуулан нисээд, бараа туруугүй болчихсонд, хойноос нь морьтой давхиад яаж гүйцэх вэ дээ! Ор сураггүй болчихлоо. Шонхорчийн дарга тэгэхлээр хаанд Адраган алга болчихлоо гэж айлтгадаг байж, хаан намайг дуудуулдаг байж. Тэр шонхрыг толгойгоороо Тришка чи хариуцна гэж айлддаг байж, олж ирвэл ихэд шагнана, алдвал толгойгоо алдана гэж зарлигддаг байж, яая гэхэв? Эзэн хааны аман зарлиг нь тоглоом тохуу биш шүү дээ! Адраганы эрэлд мордов оо, би тань! Зургаан өдөр махаа идэв ээ! Одоо л толгойгүй болдгийн хэмжээ боллоо гэж бодож явахдаа, хүзүү минь хүртэл аягүй хөшөөд байх шиг! Уйлмаар болоод уйлж уйлж, гашуудсаар модонд унтчихлаа. Тэгээд зүүдэнд минь модон дунд их гэрэл гарч, хонх хангинуур хангинаад явчих шиг боллоо. Өнөөх л Адраганы чимэг хангинуур л хангинаж байна даа! гэж зүүдэндээ бодлоо. Тэгтэл нэг цэргийн хүн, цагаан морь унаад, бүх биеэс нь гэрэл цацарч, гартаа Адраганыг суулгаад, надад "Тришка аа! Энд Адраганыг эрээд дэмий. Москвагийн зүг Лазарын хөлд оч. Тэнд нэг царс мод байх бий. Тэр модон дээр Адраган чинь сууж байх бий!" гэж хэлж зүүдлээд, сэрсэн хойноо, тэр морьт цэрэг эр бол богд Трифон байх гэж дотор минь ургаад, мориндоо мордон давхиад, өнөөх Лазарын хөлд давхиад очтол, Максим гуай минь, гайхалтай шүү! Нээрэн нэг царс мод байж байна. Тэр модон дээр энэ муу Адраган, яг л тэр богдын айлдсан ёсоор сууж байв шүү! гэж хоолойгоо чичрүүлэн ярихдаа, нүднээс нулимс бөмбөрүүлж, нулимсаа арчин, ― Максим гуай, одоо би байдаг өв хөрөнгөө худалдаад ч гэсэн, биеэ ч гэсэн насаараа хөлслөөд, олсон мөнгөөрөө богд тэр хутагтад энэ Адраганыг олсон газар залбирлын байшин босгоно. Туурга дээр нь тэр богдыг зүүдэндээ үзсэн ёсоор бүтээлгэн зуруулна: цагаан морь унаад мутраа өргөсөн байдалтай, тэр мутар дээр нь энэ цагаан шонхор суугаастайгаар зуруулна. Үр хүүхдээ, тэр богдод залбирч, намайг ял, толгойн цаазаас аварсанд нь мөнхөд тахин шүтэж, мөргөл залбирал хийж бай гэж захина! Энэ Адраган, бүтэн бүрэн явж байна шүү! Алив, шовоодойг нь аваад өгье! Юун дуугарч байгаа юм бэ, чи! Нисэх санаатай юу? Аа, болохгүй! Хулжиж ниссэн шүү дээ, чи! Одоо болохгүй ээ! Тавихгүй чамайг! гэж шонхроо хуруугаараа чичин уурлуулж, — Ий! Ууртай, муу зантай гэдгийг нь! Тонших гээд л байгаа биз! Дуу нь чанга гэгчийг хэлэх үү! Бараг нэг дууны газрын цаана дуулдах бий» гэж ярьсан нь Максимын сэтгэл хөдөлгөж, Тришкийн малгайд нэг атга алтан зоос хийж,

	— Миний хувь хандив энэ болтугай! Мөргөлийн байшин босгоход чинь нэмэр болог; лав нэлээд бадар хийж, мөнгийг нь олох хэрэгтэй болох байх. Миний авч байдаг мөнгө гэвэл энэ л байна; надад хэрэггүй, чамд харин хэрэг болог гэхэд нь,

	— Тэнгэр таныг өршөөн тэтгэтүгэй, Максим гуай минь! Энэ мөнгөтэй нийлүүлээд би мөргөлийн байшин байтугай, сүм дуган босгочихмоор боллоо! Хороонд хүрч гэртээ харимагц, хурал хуруулж, таны эсэн мэндийн төлөө айлтгана! Насаараа ачийг тань мартахгүй, юу л гэвэл, юу гэснийг тань бүтээн зүтгэнэ! гэлээ.

	— За тэгвэл дуулж бай! Биеэ асар чилээхгүйгээр надад нэг тус болж өг! Хороо балгасанд хүрч ирсэн хойноо, надтай дайралдан уулзсан гэж хэнд ч хэлдэггүй юм шүү! Тэгээд гурав хоноод, манай эжийд очиж, хүнгүйгээр аминчилж байгаад, намайг мэнд байна; ээжийн амар мэндийг асууж байна гэж хэлээрэй гэхэд нь.

	— Ердөө л энүүхэн үү, Максим гуай? гэхэд,

	— Бас захих юм бий. Би алсын замд зорьсон хүн. Мөддөө буцахгүй ч байж болно. Тэгэхэд, биеэ алжаана гэж эс бодвол, хааяа хааяа манай эжийд очих бүр "хүү чинь эсэн мэнд явж, тэнгэр сахиус ивээж, өөдтэй сайн байгаа юм байна, сэтгэлээ битгий зов" гэж байгаарай. Ээжид минь чамайг хэнээс сураг дуулав гэвэл, Москвагийнхнаас дууллаа, тэд өөр улсаас дуулсан юм гэнэ гэж чухам хэнээс гэдгийг хэлэлгүй байгаарай. Бусад дуулбал, хөөсөөр байгаад олчхож магадгүй. Эжийд минь л намайг мэнд явж байна гэж мэдэгдэж байгаарай! гэлээ.

	— Максим гуай, та нээрээ хороо балгасандаа буцаж ирэхгүй гэж байгаа хэрэг үү?

	— Буцаж ирэх эсэхийг тэнгэр л мэдэх хэрэг; чи минь л хүнд надтай уулзсан гэж битгий хэлээрэй.

	— Ээ, Максим гуайг тэр тухай зоволтгүй, би хэнд ч хэлэхгүй дэг! Гэтэл, та холын аянд зориод явж байгаа хүн байна. Би яаж таны энэ мөнгө авах вэ? Тэнгэр сахиус намайг буруушаана!

	— Би энэ мөнгөөр юу хийх вэ? Ямар буруу номтны газар явж байгаа юм биш дээ!

	— Максим гуай, та юу л гэвэл юу гэдэг юм биз, би л энэ мөнгийг тань авч зүрхлэхгүй. Та гэртээ харьж яваа хүн юм бол, бас яая гэхэв. Аянд явж байгаа хүний байдаг мөнгийг нь замын тонуулчин шиг цөлбөн авч яаж болох вэ! Та намайг яавал яа, би л таны мөнгөнд гар хүрч чадахгүй гэхэд нь Максим аргагүй болж, Тришкийн малгайнаас хэдэн зоос аваад,

	— Чи эс авдаг гэхэд, өрөөл хүн авах байлгүй дээ гээд тэр шонхорчтой салах ёс хийгээд цаашаа явлаа.

	Нар жаргах тийшээ хандаж, модны урт сүүдэр нь улам урт болж, ойн цоорхойг дүүрэн сүүдэртүүлэв. Максимын сүүдэр нь дэргэд нь нэг их үлэмж биетэн хар юм явж байгаа мэт өвстэй газар дээгүүр зам нь модон дундуур гарахад сөөг мод өөд авиран гарч, Буяны сүүдэр нь нэг их том хачин араатан явж байгаа юм шиг үзэгдсээр, үдшийн бүрий болоод ирэхэд өвс модонд Буян, морьт Максимын давхиж яваа сүүдэр ч үзэгдэхээ байж, орой нисдэг хорхой шунгинан дэгдэж, энд тэнд манан будан цайн татаад, модны цаанаас сар гарч, харлан харагдаж байгаа огторгуйд энд тэнд од түгж эхлээд алсын нүд алдам цагаан тал халиуранхан харагдлаа.

	Төрсөн нутаг минь, төрсөн сайхан нутаг минь! Миний бие ч гэсэн, эзгүй зэлүүд цөл газраар чинь явж үзсэн бил ээ! Өдрийн халуун хэдгэнэ хоёроос амсхийж, морь чиг жигд гишгэж, найртай сайхан салхи, цэцэг, саяхан хадсан өвсний үнэр ханхлуулан салхилж, сэтгэл уяран, өнгөрснийг нэхэн бодож, ирээдүйг санагалзан явдаг байлаа. Хүнгүй газар, заримдаа модон дундуур орж заримдаа тариалан дундуур жолоогоо сул тавиад, одон харж, юм бодонхон үдэш явахад юутай сайхан бэ?

	Максим бараг цаг шахам явтал, гэнэт Буянт хоншоороо салхи руу өргөөд, сүүлээ шарваад орхиж, утааны үнэр ханхлаад ирсэнд Максим хоног бодож, морио шавдасхийн явтал, удалгүй өрөөсөн тийшээ хазайчихсан модон байшин үзэгдэнэ. Утаа гарах хулангүй тэр байшингийн өрхөөр нь утаа гарч, намхан цонхоор нь тал харагдаж, байшин дотор нэг хүн гүнгэнэн дуулах нь дуулдав. Цонхонд нь ойртоод харвал, нэг ядуу айлын байдалтай бөгөөд, гэрийн эд агуурсыг гэрэ модны гэрэлд үзвэл, их л хуучирч муудчихсан юмтай. Байшингийн адраас гулзалзах нэг мод хавчуулаад, үзүүрээс нь өлгий өлгөжээ. Гучаад насны нэг эмэгтэй, царай цонхийсон ядруу бөгөөд бие муутай шинжтэй, тэр өлгийн тушаа суугаад өлгийдөн дуулах ажээ. Хажууд нь сийрэгхэн битүү сахалтай нэг эр хүн бөгцийн суугаад дурсан чархи8 сүлжиж хоёр бага хүүхэд дэргэд нь мөлхөж байв.

	Максимын чагнаж байхад, тэр эм хүн дуундаа эцгийн нэрийг нь дурдаад байх шиг болсонд, андуурч дуулав уу гэж бодтол, Скуратов Малюта гэж тов тодхон дурдсанд ихэд гайхаж, чагнасхийвээс, тэр эмэгтэй бүүвэйлэн

	― Хүү минь нойрсон жарга аа! гэж дуулж байв.

	 

	Хүү минь нойрсон жарга аа, 

	Гай өнгөртөл нойрсон жарга аа, 

	Түй өнгөртөл нойрсон жарга аа, 

	Бүүвэй, бүүвэй, бүүвэй, бүүвэй, 

	Бүүвэй, бүүвэй, хүүхэн хонгор! 

	Мөдхөн тохиол гай өнгөрөх вий, 

	Мөдхөн хаан, Скуратов Малюта гэдэг 

	Муу нохойн толгой авхуулах вий! 

	Бүүвэй, бүүвэй, хүүхэн хонгор!

	 

	гэж дуулж суухыг нь сонсоод Максимын нүүр халуу оргиод мориноосоо бууж, сүлжмэл хашаанаас нь уятал өнөөх эмэгтэй;

	 

	Булай муухай тэр нохой Малюта, 

	Буянт Филипп багшийг боомилсоон! 

	Буянт өвгөн багш ламтны маань! 

	Бүүвэй, бүүвэй, бүүвэй, бүүвэй, 

	Бүүвэй, бүүвэй, хүүхэн хонгоор!

	 

	гэж дуулж байхад нь тэсэхийн аргагүй болоод, байшингийн хаалгыг нь хөлөөрөө түлхээд нээвээс, гэрийн эзэд, гоё хувцас, этгээдчин хүний алтан сэлэм үзээд цочин эмээж, Максимын

	— Тануус юун улс вэ? гэхэд эр нь мэхийн ёсолж хэл нь айсандаа ээдрэн өгүүлрүүн:

	— Эзэн ноён минь, намайг уучлаарай, Федот гэдэг, эхнэрийг минь уучлаарай, эхнэрийг минь Марья гэдэг!

	— Юугаар амь зуудаг улс вэ, та минь?

	— Модны дурс хуулж, чархи сүлжээд, элхэг шигшүүр хийж суудааг. Наймааны улс энүүгээр өнгөрөхдөө манаас авдаг юм.

	— Ховорхон явдаг юм уу даа, энүүгээр тань?

	— Ээ, тун ч ховорхон явдаг болсон, тун чиг ховорхон. Заримдаа бид идэх юмаар тасалдчихаад суудаг боллоо. Аягүйдвэл, идэх өмсөхөөр тасалдаж үхэхэд хүрэх маань холгүй болоод байна шүү. Хийж сүлжсэн юмаа хот ачиж оруулан борлуулах унаагүй болчихсоон. Ганц муу морийг минь ноднин чоно идчихсэн гэхэд нь Максим тэр хөдөөгийн эр эм хоёрыг өрөвдөн, хэдэн алтан зоосоо ширээн дээр нь асгаж,

	— Тэнгэр та нарыг хараг даа, хөөрхий ядуучуул гээд гарах гэж, хаалганы бариулаас барьтал, тэр гэрийн эзэн эр эм хоёр хөлд нь мөргөн сөгдөж,

	— Ачит та минь хэн гэдэг болох нь вэ? Алдар нэрээ хэлж өгнө үү? Тэнгэр сахиусанд бид тань таныг хэн гэж дурдан залбирах вэ? гэхэд нь,

	— Миний төлөө мөргөн залбираад яах вэ, Скуратов Малютын л төлөө тэнгэр сахиусанд залбирч бай. Эндээс Рязанийн зам хүртэл хол уу? гэхэд нь,

	— Рязанийн зам тань наад их зам тань мөн дөө. Бид яг замын бэлчээр дээр суудаг юм. Чигээрээ явсан зам нь Муром орох зам. Зүүн гар тийш явсан зам бол Владимир орох зам, баруун гар тийшээ явах зам бол Рязань орох зам болно! Одоо яваад яах нь вэ? Орой явахад хулгай дээрэм ширүүн болсон цаг, болохгүй. Өчигдөр архи дарстай аянчин тонуулчихсан. Бас татаар ч үзэгдэх болсон гэдэг. Манайд хоноод яв. Тэнгэр. сахиус таныг өршөөн хараг, Одоо аюултай шүү, ачтан буянтан минь, хоноод яв! гэхэд нь эцгийгээ саяхан хараалгаж байсан айлд хонох баахан дургүй, өөр газар хоног эрнэ гээд гарахад нь, тэр байшингийн эр эм хоёр хойноос нь дуудан:

	— Буянтан минь ээ! Үгийг маань дуулж, манайд хоноод яв л даа! Энэ замд шөнө яваад дэмий шүү! гэж хашхиран дуудавч, Максим, тэдний үг сонсолгүй цаашаа хэдэн газар явтал, гэнэт Буян нь нэг харлан харагдах сөөгийн өмнө очоод, цаана нь ямархан нэгэн дайсан хоргодож байсныг мэдсэн мэт сүрхий хуцаад салж өгөхгүй болсонд Максим исгэрэн дуудаж ядав. Дуудахад нь хүрч ирээд, дахиад л өнөөх сөөгийн зүг үсээ сагсайлган босгож, дайран давшлан хуцах тул, байн байн исгэрэн дуудаж байхаа залхуураад, сэлмээ суга татан, тэр сөөгийн зүг давхин очтол, бороохойтой хэдэн хүн цаанаас нь гэнэт гарч ирэн дайрч, нэг муухай бүдүүн дуутай хүн,

	— Мориноосоо буу! гэж зандарсанд,

	— Тэгэх үү? гээд аль ойр байсан нэгийг нь шарватал цавчаад,

	— Дахиад нэг! гээд цавчих гэтэл нэг дээрэмчний бороохой нь сэлмийн хавтгай талд онолдон тоссон тул, сэлэм хугарав.

	— Хөөе, наадахынхаа хазаар хэрэглэлийг хараач! Этгээдчин байна шүү! Амьдаар нь бариад ав! гэж өнөөх бүдүүн муухай дуутай хүний хашхирах нь дуулдаж,

	— Нээрээ, тийм байна! Одоо л барьж аваад таваа ханана даа! гэж бас нэг муухай бархираа дуутай хүн хашхирч,

	— Манай Хлопко, таваа ханах юманд шуналтайяа! гэцгээж, бүгдээрээ нэгэн зэргээр Максимыг дайран орж морин дээрээс нь ховх татлаа.

	
24 ДҮГЭЭР БҮЛЭГ : ДЭЭРЭМЧИН ЭРС САМУУРЛАА

	Максимыг дайран барьж авсан газраас нэг мод хагас буюу өөрөөр хэлбэл, гуравны газар архины торх өдий төдийг нээж, зэвсэгт олон эрчүүл тойрон сууцгаагаад найрлаж байв. Хундагатай нь хундага, хундагагүй нь хусны үйсээр утгуур хийж архи дугараалан ууцгааж, түүдгийн гэрэлд янз бүрийн хувцас хунар өмсөж, сэгсийсэн үстэй, ширүүн ширүүн царайтай улс сууцгааж байгаагийн дунд бидний хэдийн таних Андрюшка Васька, өнөөх дуучин шар хүн үзэгднэм бөгөөд гагцхүү өвгөн Элээ л харагдахгүй амуу. Олон дээрэмчин эрс, хундага шавхан оочих нь оочиж, утгуураас балгах нь балгахдаа Элээг дурдацгаан;

	— Хөөрхий өвгөн маань, одоо яаж байгаа бол доо?

	— Яах юу байх вэ? Эрүү шүүлт тулгаж элдвээр тамлаж л байдаг биз.

	— Шүүгээд шүүгээд өвгөнөөс үг алдуулж чадахгүй вий!

	— Хайран буурал сахалт минь! Манай ахлаач даан чиг тусгүй, өөрөө амь бултарч гараад өвгөнөө барьж өгчих гэж.

	— Үхсэн хойноо ахлаач бол доо! Нэг муу сайн ноёны төлөө өөрийнхөө хүнийг хохируулж байх гэж дээ!

	— Тэр ноёнтой л их дотно юм гэнэ лээ. Одоо ч гэсэн нэг галын дэргэд хамт сууж байгааг нь үзэхгүй юу? Чи тэр ноёны тухай илүү дутуу юм бүү донгос. Ахлаач дуулж орхивол, манангийн маань хадна шүү!

	— Дуулбал дуулж л байг! Ахлаач хүн гэж тийм байдаггүй юм гэдгийг би нүүрт нь ил хэлнэ! Элээ гуай маань ёстой ахлаач хүн байсан юм даа! Билзэгийн нүдэнд нь орсон хог, маханд нь орсон өргөс шиг байхлаар нь зориуд өгсөн байлгүй дээ!

	— Нээрэн тэгж мэдэх юм шүү, нөхөд минь! гэлцэж шуугилдаад, олонх дээрэмчин эрс,

	— Зориуд л Элээг барьж өгсөн байх гэлцлээ.

	— Үгүй, тэр ноён гээд байдаг нь юу юм бэ? Яах гээд л түүнийг байлгаад байгаа юм бэ? Ахлаач маань, золионы мөнгө олж авах санаатай юм уу? гэж нэгэн дээрэмчний асуусанд өнөөх шар дуучин,

	— Үгүй золионы мөнгө горьдсон хэрэг биш! Тэр ноёныг хаан хохитуулаад, цаазаар аваачих гэж байсан юм гэнэ лээ. Тэгээд тэр ноён, хаанаас мултарч гараад, манайхантай нийлж, та нарыг би хороо балгас байлдахыг биеэр удирдан дагуулна. Хааны сан хаа байдгийг би андахгүй. Хамаг этгээдчинийг хядаж, хүйс тэмтрээд санг хувааж авна гэж байгаа юм гэнэ! гэхэд нь,

	— Уухай! Үгүй тэгвэл, маныгаа дагуулаад явахгүй, одоо хүртэл юу хийж байгаа юм бэ? Гурав хоног энд дэмий хэвтэж байна шүү дээ, бид чинь!

	— Ахлаач маань эм хүн шиг учраас, тэгж өгөхгүй байна л даа!

	— Үгүй, тэгж арай ч болохгүй, Билзэгийг эм хүн шиг гэж яаж болох вэ!

	— Тийм л юм бол, эмээс чиг дор амьтан байж л дээ! Манай толгой эргүүлж мэхэлж байгаа юм байна л даа!

	— Тэгдэг бол, хааны санг өөртөө шингээгээд манд үнэрлүүлэх ч үгүй гэж байгаа ахлаач байна даа!

	— Тэгэх нь ээ! Билзэг, Элээг худалдаж идчихсэнтэйгээ адил, маныг бас худалдаж идэх гэж байгаа юм шив дээ!

	— Тэгүүлдэг нь бид биш байх аа!

	— Элээ өвгөнийг салгаж авахыг огт бодохгүй байна шүү!

	— Ахлаачгүйгээр бид хаан санг яаж олзолж чадна аа;

	— Ахлаачгүйгээр бид хаан санг яаж олзолж чадна аа; ноён удирдаад л өгвөл болох нь тэр!

	— Одоо л ёстой самбаалдаг цаг маань боллоо: хаан мөргөл хийх гэж мордоод, Хороо балгасанд этгээдчиний нэгэн дундуур нь ч үлдээгүй байх!

	— Хороо балгасанд дахиад л гал тавина!

	— Хорооныхныг хядчихна!

	— Билзэгийг огцруулна аа! Ноёноор удирдуулна!

	— Ноёноор удирдуулна! Ноёноор удирдуулна! гэж тал талаас шуугилдаж, энд тэндгүй тэр үг тэнгэрийн дуу мэт нижигнэн, хамгийн холхи түүдэг галын тэнд суусан хүн хүртэл хашхиралдаж, цөмөөрөө босоцгоон бужигналдаж, Мөнгөн ноён Билзэг хоёрын арцалдан сууж байсан отог хүртэл гүйлдэн тойроод авав.

	— Ноён, яавал, яа! Уурлавал уурла, байвал бай, би л таныг тавихгүй! Дахиад толгойгоо авхуулаг гэж би таныг шоронгоос гаргаж авсан юм биш үү! гэж Билзэгийн өгүүлэхэд Мөнгөн ноён ундууцаж,

	— Толгойгоо би өөрөө л мэдэхээрээ мэднэ! Намайг ингэж хориод байх юм бол, яах гэж шоронгоос гаргаж авсан юм бэ? гэхэд нь,

	— Ээ, ноён минь, цаг өнгөрөх гэдэг их учиртай юм шүү! Хааны бодолд өөр юм орж ч болох юм; хааны нас нь ч тэгсээр байтал элэгдэж болох юм; юу ч болж болох юм; тэр завсар аюул зовлон өнгөрвөл, дуртай тийшээ явах чинь, өөрийн мэдэх хэрэг! гэтэл Мөнгөн ноёны улам эгдүү хөдөлж байхыг нь ажаад, нэмж өгүүлрүүн, — Ноёны хувь зохиолд алтан дэлхийд тоос хөдөлгөх хэмжээ нь арай гүйцэх болоогүй бололтой. Ноёны зан түргэн боловч, миний бие нэг санаснаа бас чиг тийм амархан тавьдаг эр биш; ноёнтон би гэхэд, би-гийн цаана бас би байж болдог шүү! гэтэл нь олон сайн эрийн шуугилдах чимээ нь яг буудлын дэргэд дуулдаж, ам халсан эрчүүл шуугилдан хашхиралдаж,

	— Хороо балгас орно, Хороо балгас орно!

	— Гал улаан галууг Хороо балгасанд тавина даа!

	— Ганцаар ч барахгүй бөөн галуу тавина даа!

	— Элээгээ тэнхрүүлж авна!

	— Элээ өвгөөгөө тэнхрүүлж авна!

	— Зооринд байдаг торхтой юмыг нь торхоор нь өнхрүүлэн гаргана даа!

	— Алтыг нь ухаж уудалж авна даа!

	— Этгээдчингүүдийг хүйсийг нь тэмтэрцгээнэ дээ!

	— Хороо балгасынхныг арчин хядчихна даа!

	— Ноёнтон хаа байна? Маныг удирдаад яваг!

	— Үгүй гэвэл нь улиаснаас дүүжилчихнэ дээ!

	— Билзэгийг бас л дүүжилчихнэ дээ!

	— Улиаснаас дүүжилчихнэ! Улиаснаас дүүжилчихнэ!

	— Билзэгийг ч мөн улиаснаас дүүжилчихнэ гэж шуугилдах дууг нь дуулаад Билзэг ухасхийн босож, 

	— Уухай, ийм санаатай байгаа юм вий! Юугаа шуугилдаж байгаа билээ гэж би хэдийн чих талбин суусан билээ. Энэ мондиуд юу гэж шуугилдаж байгаа юм бэ? гэж би аль хэдийн чих талбин чагнаж суусан. Хөл алдаж байх шив дээ. Одоо эднийг хэн чиг амыг нь татаж чадахгүй боллоов шүү! За, ноёнтон аргагүй л таныхаар болох нь дээ; би чиг таныг барихаа байя: зорьсон хүн зоргоороо, явсан хүн замаараа л замнах цаг боллоо! Хороо балгасанд удирдан орно гэж эдэнд гарч хэл л дээ! гэхэд нь Мөнгөн ноён ундууцаж,

	— Та нарыг Хороо балгасанд удирдан явснаас танууст тас татуулсан минь дээр! гэхэд нь,

	— Ээ, ноён минь! Өнгөндөө зөвшөөрөл өгөхөөс аргагүй боллоов шүү! Согтуу хөлчүү эдэнтэй одоо юу гэж хэлэлцэх вэ? Маргааш тэлэрч ухаан орох вий! гэтэл гаднаас улс хашхиралдан;

	— Ноён гараад ир, олон даяар дуудаж байна шүү гэлээ.

	— Ноён, гарч үз, наашаа дайран орж ирвэл тусгүй юм болно шүү! гэж Билзэгийн сануулан хэлэхэд,

	— За тэгвэл яах вэ, надаар яаж Хороо балгасанд удирдуулахыг нь үзнэ дээ, би! гээд гадагшаа гарахад нь

	— Уухай! Гарч ирлээв шүү! гэж олон дээрэмчин шуугилдлаа.

	— Хороо балгасанд биднийг удирд!

	— Манай жанжин бол, эс тэгвэл, хүзүүнээс чинь дүүжлүүлнэ шүү!

	— Тэгнэ ээ, тэгнэ! гэж бархиралдан шуугилдаж, зарим нь,

	— Мөхийн айлдаж байна! Манай жанжин бол? Эс тэгвэл дүүжилж орхино шүү! гэж хашхиралдахад бусад нь өлгөж аваад,

	— Нээрээ л дүүжилчихнэ шүү! гэлцлээ.

	Билзэг, Мөнгөн ноёны түргэдүүг нь мэдэх тул, хойноос нь яаран гарч,

	— Нөхөөд, тануус согтууран солиорч байна уу? Хоолой мэдэн хашхичиж байгаа тань юу бил ээ? Ноён үүрээр тануусыг аль дуртай газарт тань удирдан дагуулна. Одоо ноёнтны нойрсон амрахад нь битгий саад хий. Өөрсдөө ч гэсэн хэвтэж амарцгаа; ханатлаа наргиж цэнгэсэн юм биш үү дээ? гэтэл нь нэг хүн хоолойгоо хэрчигнүүлэн загнаж,

	— Чи манд тушаан зааварлаад яах нь вэ? Чи манай жанжин хэвээрээ юм уу? гэлээ.

	— Нөхөөд, жанжин тушаалаа наадах чинь шилжүүлэх дургүй байх шив!

	— Аа тийм бол, улиаснаас дүүжилнэ, хө!

	— Дүүжилье, дүүжилье! гэж хашхиралдав.

	Билзэг тэр олныг харваас, цөмөөрөө хүйтэн царайлсан байдалтайг үзээд,

	— Ээ тэнэг мангуу тануус! Танай жанжин хэвээрээ байя гэж хэн хүссэн юм бэ? Аль л дуртай хүнээрээ жанжин тавь, би чадахгүй, тануустай зууралдаад юу хийдэг юм бэ? гэхэд нь, нэг хүн,

	— Уухайн тас! гэж хашхирлаа.

	— Болдог л сайхан үг хэлж байна! гэж нэг хүн дуугарлаа.

	— Тануусаар би юу хийдэг юм бэ? Та нар мэтийн муусайн амьтан хаа мундах вэ? Тануусын жанжин болж явах нь надад нэрийн хор! Дураа хүрвэл, Ижил мөрөнд хүрмэгц, сайн эр элсүүлэхэд юухан байх вэ! гэхэд нь,

	— Ээ, тэгдэг юм биш ээ, хө! Чамайг тэгж дураар чинь явуулахгүй; Элээ гуайг худалдсантайгаа адил маныг бас худалдах чинь холгүй бий!

	— Чамайг явуулахгүй, мантайгаа байж, шинэ жанжны тушаал дагаж яв! гэж бархиран хашхиралдаж, Билзэгийн үг дууг шуугиан, чимээгээр дарлаа.

	Нэг мундаг өндөр нуруутай дээрэмчин, гартаа мөнгөн хутга бариад, Мөнгөн ноёны дэргэд хүрч ирэн,

	— Ноён авай! гээд том гэгчийн гараар мөрийг нь алгадан, Мөнгөн ноёнд, — Толгойгоо чиг алдан наймаалаад, манай өрөөсөн бөөр болж гүйцсэн учир, хамт сархад барьж үнсэлдье! гэлээ.

	Мөнгөн ноён хариуд нь яахыг бүү мэд. Бодвол, тэр дээрэмчний барьсан хутгыг нь ховх цохиод, согтуу хөлчүү олонд уруулчхаж л магадгүй асан байх, завшаанаа цаанаас нь бас өөр нэгэн хашхиралдах чимээ гарч саатууллаа.

	— Хараач, хараач! Этгээдчинийг барьж ирлээв шүү! Этгээдчинийг аваад ирлээв шүү! Хараач, хараач! гэж олны хашхиралдтал, ой дотроос уранхай хувцас хунартай хэдэн хүн гарч ирэв. 

	Гартаа бороохой шийдэм бариад, Максимыг хүлэн тууж айсуй. Максимд сэлэмдүүлсэн дээрэмчин нь морийг нь унаад, хамгийн түрүүнд Хлопко исгэрэн бүжиж явнам бөгөөд шархтсан Буян хамгийн сүүлд гэлдрэн айсуй амуу.

	— Хүүш нөхөд өө! гэж Хлопко хуруугаараа инчдэн дуулж яваа үг нь:

	 

	Айлын бэлэвсэн эмсийнд айлчин цуглаад 

	Айхтар хурц сүх толгой тоншоод эхэлж гэнэ ээ!..

	 

	гэж дуулж явахдаа гэдрэгээ унан тусан тонгорцоглож, алгаа ташин эргэлдэх нь ээрүүл хүрд шиг тул, түүнийг харж харж, өнөөх шар улаан үстэй дуучин тэсэж ядан товшуур шүүрч аваад нөхөртөө бүжихэд нь нийлүүлэн үсрэн буун бүжиж, ээлжлэн хөлөө дэвхцэсхийн бүжиж, Максимыг тойрон цовхчин дэвхцэж маяглав.

	Билзэг тэднийг хараад Мөнгөн ноёнд, 

	— Энэ золигууд сүрхий шүү! Этгээдчинийг барьж аваад зүгээр хороох гэж байдаггүй, үйл тамыг нь үзэн тарчилгадаг улс; энэ хоёрын занг би танина: ингэж бүжиж байгаа нь муу даа. Тэр баригдсан хүн муугаа л үзэхийн шинж! гэлээ.

	Нээрэн ч, тэр сүрэг дээрэмчин эрс, этгээдчин хүнийг барьж авах завшаан тохиолдвол, их л баяр хөөр болж, этгээдчинээс хүлээсэн зовлон хохирлоо Максимаас хариуг нь авах гэж шийдэцгээсэн бололтой.

	Айхтар муухай хүйтэн царайтай нэгэн хэдэн хүн Максимыг тамлан алахад бэлдэж, газар дөрвөн гадас шаагаад дээр нь хөндлөн мод тогтоож, галд хадаас улайсгаж эхлэв.

	Максим тэр бүгдийг айван тайван нүдээр үзэж, үйл тамаа эдэлж үхэхээс хулчийхгүй, гагцхүү илд мэс барилгүй, гар хүлээстэй үхэж, байлдан хашхиралдах, хүлэг морь унгалдах дайчин тулааны чимээ сонсолгүй, эрүүдэн тамлагчдынхаа догшин балмад дуу, согтонгуй инээдмийг нь нас эцэслэх цагтаа сонсох минь харамсалтай гэж бодохдоо зөн минь намайгаа хуурчээ. Ингэж насан эцэс болно гэж даан чиг санасангүй юм сан даа. За яах вэ, тэнгэр мэдтүгэй гэж сэтгэтлээ, Мөнгөн ноёныг харчхаад таниут дэргэд хүрч очъё гэтэл улбар шар үстэй өнөөх дуучин заамнаас нь шүүрээд,

	— Дэвсгэрийг чинь заслаа. Дээлээ тайлаад хэвтэж үз! гэлээ.

	— Миний гар суллаад өг, залбиран наманчилж болохгүй байна! гэхэд нь Хлопко хутгаараа хүлээсийг нь тас огтлоод,

	— Наманчлан загалмайлах юм бол бушуухан наманчил! гээд, Максимыг залбирч гүйцмэгц Хлопко тэр улбар шар үстэй хүнтэй элбэж, Максимын дээлийг нь хуу татаад, хөл гарыг нь өнөөх гадсан дээр тавьсан модонд хүлэх гэж оролдтол нь Мөнгөн ноён урагш давшаад цэргийн жагсаалын өмнө тушааж дассан хоолойгоор

	— Нөхөөд! Дуулж бай! гэж хангинасан дуугаар өгүүлтэл, шуугиан намдаагүй боловч, Мөнгөн ноёны дууг хурсан олон бүгд тодхон гэгчээр дуулаад, нэг хүн,

	— Хүүш, чи буцах няцах гэж байна уу? гэж хашхирлаа.

	— Чи мантай тоглоом хийж хөглөж болохгүй шүү!

	— Жанжин тохоосонд, хүлээн дагахаас өөр аргагүй.

	— Мэнд байгаа дээрээ ямбаа тогтоож ав! гэж шуугилдахад нь Мөнгөн ноён,

	— Жанжны балт над аваад өг! гэлээ.

	— Уухай. Эсэн мэнд байгаа дээрээ ингэсэн чинь дээр вий гэж олон дээрэмчин хашхиралдахад, Мөнгөн ноёнд жанжны балт зэмсэг барив.

	— Мөнгөн ноён өнөөх улбар шар үст дуучинд тулж очоод,

	— Этгээдчин үүний хүлээс тайл! гэхэд тэр дуучин гайхсан байдалтайгаар өөдөөс нь ширтвээс,

	— Тайл гэм! гэж ширүүлэн тушаалаа.

	— Үгүй, энэ чинь яаж байгаа нь тэр вэ? Наадахыгаа хамгаалж байгаа хэрэг үү? Өөрийн чинь толгой мултарч магадгүй шүү! гэж дуугартал нь Мөнгөн ноён,

	— Харламар, миний тушаахад дагадаггүй чинь юу вэ? гээд балтаа далайн, толгойг нь цоо цохиж орхисонд тэр улбар шар үст, дуу ч гарах завдалгүй ойчоод өглөө.

	Мөнгөн ноёны чингэхэд олон дээрэмчин сандарцгааж, ноён тэдний ухаан сэхээ орох зав өгөлгүйгээр, Хлопкийн толгой дээр балтаа далайгаад,

	— Чи тайл! гэхэд нь Хлопко эмээж, ноёны өөдөөс нэг хяламхийж хараад, сандан мэндэн Максимын хүлээс тайллаа,

	— Нөхөөд! Энэ сайн эр бол, та бүгдийг хохируулан дарладаг өнөөдүүлд хамаагүй хүн: би түүнийг сайн танина; этгээдчинийг тануусын нэгэн адил үздэг сайн эр юм. Тануус биед нь халдаж болохгүй! Одоо унжирч саатаад яах вэ, зэвсгээ барьцгаан, зуу зуугаараа жагсацгаа. Би тануусыг удирдан явна! гэж зоригтой дуугаар тушааж, эрэлхэг сүртэй, хатан зоригтой байдал үзүүлсэнд олон дээрэмчин сүрдэж, зарим нь нам дуугаар хоорондоо хэлэлцэн:

	— Энэ хүн тоглоом шоглоомд дургүй эр байна шүү!

	— Жанжин хүний сүр жавхаатай, хэнийг ч гэсэн чадчих горьгүй эр байна!

	— Өөдөөс нь дэмий балай юм дуугарч болдоггүй хүн байна шүү! Дууч хүүг тонилгочихлоов шүү! гэж хөөрөлдөж, Мөнгөн ноёны мөрийг нь алгадан, үнсэх тэврэх гэж оролдох зүрхтэй хүн алга боллоо.

	Билзэг, Мөнгөн ноёныг тун чиг бишрэн хүндэтгэсэн нүдээр харж, нам дуугаар

	— Сүр буян чинь арвидаг, ноён минь! Эднийг дор нь амыг нь татан хумиад авлаав шүү! Одоо ухаан сэхээ орох зав олголгүй, эднээ Хороо балгасын зүг удирд, тэгээд юу болдгийг нь тэр зүгийн тэнгэр мэдэг гэж шивнэлээ.

	Мөнгөн ноёны байдал үнэхээр бэрх болж ирлээ. Дээрэмчний жанжин болж, Максимын аминд ороод, цаг хожсон боловч, тэр догшин балмад олныг удирдахгүй гэж хойш суувал горьгүй бэрх байдалд орчих тул, тэнгэрийн зүг залбиран, юу болохыг тэнгэр мэдтүгэй гэж шийдлээ.

	Ногоон шугуйн сайн эрчүүл аянд зэхэцгээж, гагцхүү хар өглөөнөөс баг цэргээ дагуулан мордоод одоо хүртэл буцаж ирээгүй ямар нэгэн Поддубный Федька гэгчийг л хүлзнэх байдалтай ажээ. Тэгж байтал нэг нь,

	— Өнөөх Федька маань, нөгөөдүүлтэйгээ хүрээд ирлээ! гэж дуугарлаа.

	Тэр Поддубный Федька гэгч өрөөсөн нүдгүй, нүүрээр дүүрэн сорвитой, эцэнгэрдүү нэг хүн байж, дээл нь уранхай, өвдөг нугас нугасхийж алхах байдал нь тамирдталаа эцэж ядарсан хүний шинжтэй нүсэр алхах ажээ.

	— За, яав? гэж түүнээс нэгэн дээрэмчин асууж,

	— Дахиад л балбуулчхав уу? гэж бас нэгэн дээрэмчний өгүүлэхэд, Поддубный Федька, галын дэргэд суугаад

	— Балбуулаагүй, харин чиг балбачихсаан. Би гэдэг чинь, их л нүгэлтэй амьтан асан. Өнөөдөр, тэр, нүглийнхээ нэгэн дундуурыг нимгэлэн арилгачихсан бололтой! гэхэд нь,

	— Яаж? гэж асуусанд, дагуулсан багийнхаа зүг хандаж,

	— Аль ээ, та минь өнөөх хэл барьснаа дөхүүлээд гэлээ.

	Алаг судалтай дээл өмссөн нэгэн чийрэг эрийг цаадуул нь галын дэргэд хүлээстэй чигээр нь дагуулаад ирснийг үзвэл, том гэгчийн толгойд нь тойруулгатай гозгор малгай өмсөөтэй, шанаа товгор, нүд анигар шинж нь орос хүн биш бололтой.

	Поддубныйн нэг нөхөр нь жад, нум саадаг хоромсого тэр олзны хүнээс хураан авснаа аваад ирсэнд цугларсан олон,

	— Хүүш, татаар хүн байх шив! гэж хашхиралдав.

	— Татаар аа, татаар мөртөө айхтар татаар аа! Бяртай нь айхтар, чүү чамай гэж дийлсэн шүү! Митькагүй бол, алдаж орхисон доо, энийг! гэхэд нь,

	— За, яаж барьж авав аа? гэж олон дээрэмчин шуугилдлаа.

	— Өглөө Рязанийн замд ороод, нэг худалдаачин хүнийг зогсоож, нэгжиж эхэлтэл, надаас та нарын олж авах юм алга аа! Би Рязаниас яваа хүн. Тэндхийн замыг татаарууд боож аваад, намайг цөлбөн дээрэмдэж, Москва хүрэхийн аргагүй болгочихлоо гэлээв шүү гэхэд нь олны дундаас нэг хүн,

	— Айхтар тонуулчин аа! гэлээ.

	— Тэгээд, та нар, тэр худалдаачин хүнээ яасан бэ? гэж бас нэг хүн асуув.

	— Яах вэ, замдаа зар гэж нэг мөнгөн зоос өгөөд тавьчихсан. Тэгтэл бас нэг тариачин эр бидэнтэй дайралдаад татаарууд өчигдөр тосгоныг нь идэж түймэрдчихсэн гэлээ. Тэгээд явсаар удалгүй, их аяны хэсэгтэй нь замыг нь хөндлөн гарч, наад зах нь мянгаад морьтой хүн гэж ажлаа. Түүний цаана нь хүүхэд шуухдаа дагуулж, уй гашуу болсон эр эм тариачидтай дайралдлаа. Манай тосгон бас татаарт идүүлж, сүмийг маань тас тоноод, шүтээн хөргийг цавчин, номын хувцсаар хижим хийчихсэн гэж уйлан хайлан хэллээ... гэхэд нь дээрэмчид,

	— Ээ, харламадыг, газар дэлхий яаж тэсвэрлэн дааж байгаа юм бэ? гэж шуугилдахад нь Поддубный Федька,

	— Тэр тосгоны сүмийн ламыг морины сүүлээс уяад чирсэн гэнэ билээ хэмээтэл,

	— Лам хүнийг үү? Тэр муу нохой татаарыг аянга яаж ниргэж орхиогүй юм бэ?

	— Одоо бүү мэд дээ!

	— Тэр мондийн татаартай үзэлцэх бяр чадал орос хүнд байхгүй гэж үү, даан чиг?

	— Чадал хүрэхгүй байна л даа; цэргийг тараачихсан. Тэгээд айл тосгонд энгийн тариачин эр, өвгөд эмсийн төдий л үлдсэн тул, буруу номтонд таатай юм болж, хариуцан эсэргүүцэх эр цэргийн хүнгүй, өөдөөс нь тулж цохих хүчингүй болж л дээ! гэхэд,

	— Би байсан бол, үзэлцэх юм сан даа!

	— Би чиг бас үзэлцэх л юм сан даа!

	— Энэ хэл барьж яаж амжив аа, тануус? гэцгээхэд нь Поддубный Фетька хариулж,

	— Амжсан маань энэ ээ: замаар морин төвөргөөн дуулдахад нөхдийгөө бут сөөгт нуугдаж, юухан хээхэн айсуйг үзье гээд, бүгдээрээ нуугдаад байж байтал маань нум саадагтай, жадтай эгээ наадах шиг малгайтай гучаад хүн давхин айсуй. Тэгэхлээр нь нөхдийнхөө зүг, өнөөдүүл маань зүсээрээ мөн шүү! Үзэлцэж балбаад орхивол зохих юм сан. Даан чиг манай хүн цөөдөөд байна даа! гэтэл, өнөөдүүлийн нэг нь ганзагалсан нэг шуудайтай юм нь алдуурч ойчсонд, мориноосоо бууж шуудайтай юмаа аваад ганзагалж эхэллээ. Нөхөөд энийг бөөнөөрөө дараад авбал яана? Намайг дагаад дайрцгаа гээд, тэр татаарыг давиран ноцлоо. Айхтар бяртай эр байж, дал мөрөө хөдлөөд орхиход нь манайхныг бүгдийг нь ховх ширвэж орхилоо шүү! Дахиад дайраад ортол, бас л маныг шидлээд хаячхангуут, жадаа шүүрээд авлаав шүү! Тэгэхлээр Митька маань, "нөхөөд, та нар зайлаад өг, надад битгий саад бол" гэдэг байж, тэр ёсоор нь зай тавиад өгтөл, Митька маань, өнөөх татаарын жадыг нь мулт татаж аваад, шилэн хүзүүнээс нь шүүрэн доош нь бөхийтөл дараад авсанд бид аманд нь бээлий чихээд, хонь шиг хүлээд авлаа гэхэд нь олон дээрэмчин

	— Митька мөн сүрхийеэ! гэлээ.

	— Бухыг ч гэсэн, эврээс нь шүүрээд унагачих эр дээ! гэж Поддубный Фетька дуугарав. 

	Тэгэхэд нь нэг хүн,

	— Хүүш, Митька! Чи бух унагаж чадах уу? гэж асууваас, Митька 

	— Унагаад юугаа хийх юм бэ? гээд, тэр яриагаа үргэлжлүүлэх дургүй, хажуу тийшээ зайлаад өглөө.

	— Тэр татаарын шуудайд юу байж вэ, тэгээд? гэж Хлопкийн асуухад,

	— Үз л дээ, та минь! гээд Поддубный Фетька, өнөөх шуудайг нь уудалж, дотроос нь номт хувцасны тасархай, сайхан хийцтэй тахилын сав, хоёр гурван гуу, алтан загалмай гаргасанд, цугларсан олон зэвүүцэж,

	— Муу нохой чинь, сүм тоносон юм байна шүү! гэж хашхиралдсанд Мөнгөн ноён, тэр дээрэмчин эрсийн хорслыг далимдуулан,

	— Та минь ээ! Бузар булай татаарууд Христосын шашин номыг ингэж дарладаг байна шүү! Буруу номтон эднүүс, буянт Орос улсын голомтыг үгүй хийх гэж ингэдэг байна шүү! Та минь, бид бас буруу номтон болж ариун сахиус шүтээнээ ингэж доромжлуулж байх уу? Буруу номтнуудыг орос гацаа тосгоныг үнсэн товрог болгож, манай ах дүүсийг хядаж байхад нь бид зүгээр байж болох уу? гэхэд нь олон цөм шуугилдав.

	— Тэгээд, та минь, тэнгэр сахиусны өмнө бидний хэн маань ч нүгэл хураасан байлгүй яах вэ. Одоо тэр хир хилэнцээ нимгэлж, тэнгэр сахиусны өршөөл хишиг хүртэн, шашин ном, Орос улсын дайсан этгээдийг байдаг хүчээрээ дайран орсугай! гэж хэлэхэд нь Мөнгөн ноёны тэр үг олны сэтгэлд шингэж, зоригтой үгэнд нь хөдлөхгүй хөшүүн сэтгэл зүрх нь уяран хөдөлж, өвчүүгээрээ үс ургасан цээжинд нь эх нутгаа хайрлах сэтгэл тодрон төрөөд, өвгөн дээрэмчид толгойгоо дохицгоон, залуу нь өөд өөдөөсөө харцгааж, олны шуугилдах чимээн дундуур өндөр дуугаар дуугарцгаах үг дуулдаж, нэгэн дээрэмчин

	— Тэр яах аргагүй зөв өө! Сүм дуганаа яалаа гэж бузарлуулах вэ! гэж дуугарав. 

	Бас нэг дээрэмчин өлгөж аваад,

	— Яалаа гэж бузарлуулах вэ! гэхэд бас нэг дээрэмчин эр

	— Ер нь хоёр үхдэг ёс байхгүй, нэг үхэхээс зайлах ёс байхгүй! Цаазаар дүүжлүүлж үхсэнээс дайнд үхсэн нь дээр бий! гэж дуугарваас, нэг өвгөн дээрэмчин,

	— Тэр зөв өө! Дайнд амь үрэгдэх нь сайхан байлгүй яах вэ! гэлээ.

	— Дүүрсэн хэрэг! Бусад маань яадаг юм бэ, би л татаартай тулахыг явна! гэж нэг залуу гүжирмэг эр урагш давшлаа.

	— Би бас явна, би бас явна! гэж олон хүн хашхиралдав.

	— Амьтан, та нарыг тэнгэр сахиус ч гэж бодохоо байсан, хүний үнэрээ алдсан амьтан гэдэг. Тэгж хэлдэг нь худал юм. Хүний үнэр, ёс алдаагүйгээ одоо үзүүлцгээе. Орос улс, шашин номынхоо төлөө тулах хэрэг гарахад, бууч цэргээс ч дутуугүй. өнөөх этгээдчингээс ч дутуугүй тулж чадах чадал та нарт байгаагаа одоо л үзүүлдэг цаг боллоо! гэхэд нь

	— Үзүүлнэ үзүүлнэ! гэж олон дээрэмчин цөм нэгэн дуугаар хашхирав.

	— Буруу номтонд буянт Орос нутгаа дарлуулахгүй!

	— Буруу номтныг дайран орцгооё!

	— Татаарын өөдөөс маныгаа удирд!

	— Удирдаад өг, удирдаад өг. Шажин номынхоо төлөө тулна аа! гэцгээхэд нь ноён өгүүлрүүн,

	— Та минь ээ! Буруу номтныг бид балба дарчих юм бол, эзэн хаан, биднийг этгээдчингээс юугаар ч дутахгүй юм байна гэж танин үзээд, хуучин ялыг маань хэлтрүүлэн, одоо надад этгээдчин хэрэггүй, тэдэнгүйгээр надад шударга сайн зүтгэлт ард албат байгаа юм байна гэх вий! гэхэд нь олон дээрэмчин өндөр дуугаар хашхиралдаж,

	— Эзэн юу л гэж зарлиг болбол, бид амь хайргүй зүтгэнэ ээ! гэлдэв.

	— Бид дуртайдаа дээрэмчин болсон хүн биш шүү! гэж нэг хүн дуугарав.

	— Би бас дурлаж дээрэмчин болсон юм уу? гэж бас нэг хүн өлгөж аваад хэлсэнд, Мөнгөн ноён:

	— Учир иймд одоо Орос орон дэлхийнхээ төлөө хэрэгтэй бол амиа өгье! гэж хэлэхэд нь, олон дээрэмчин нэгэн зэрэг

	— Тэгье, тэгье! гэлцэв.

	— За орон дэлхийнхээ дайсныг даран сөнөөх гэж байгаа бид, орос хааныхаа энх эсэн бат оршихын хундага өргөлтэй! гэхэд нь,

	— Өргөе! гэлдлээ.

	— Тэгвэл хундагаа барьцгааж, надад бас нэгэн хундага өгөөдөх! гэхэд нь Мөнгөн ноёнд хундага барьж, олон дээрэмчин цөм дор бүрнээ хундага дүүргэж, Мөнгөн ноён, ерөөл дэвшүүлэн,

	— Манай их эзэн хаан, бүх Орос улсын богд эзэн Иван хаан мандтугай! гэхэд нь олон дээрэмчин,

	— Хаан мандтугай! гэлцлээ.

	— Орос улс бат орштугай! гэхэд нь,

	— Орос улс бат орштугай! гэж олон дээрэмчин ерөөв.

	— Буянт Орос улсын болон арилагсан Христосын шашны дайсан сөнөтүгэй! гэж Мөнгөн ноёны өгүүлэхэд олон дээрэмчин өрсөлдөн

	— Татаарууд сөнөтүгэй! гэж хашхиралдан,

	— Тэр муухай татаарын өөдөөс маныг удирдаад яв! Манай сүм дуган шатаадаг тэр муухай буруу номтон хаа байна!

	— Удирдаад яв, маныгаа удирдаад яв! гэж газар сайгүй хашхиралдаад,

	— Наад муу татаарыг галд хийж ална! гэж бас нэг хүн хашхирсанд,

	— Тэгнэ ээ! Галд хий! гэж бусад нь өлгөн авч шуугилдав.

	Тэгэхэд Мөнгөн ноён

	— Байз, та минь! Урьдаар байцааж нарийвчлан асууж үзье. За танай татар цэрэг олон уу? Хаа буусан бэ? гэж асууваас, тэр татаар хүн, хэл мэдэхгүй гэж дохив.

	Тэгэхэд нь Поддубный Фетька хажуугаас нь,

	— Ноёон, түр азна. Бид дор нь хэлд оруулаад өгнө өө. Аль ээ, Хлопко, гал аваад өг. За одоо юм хэлж чадна уу? гэхэд нь, галд түлэгдэхдээ тэр татаар, яаран,

	— Аа, хэлнэ, авгай! гэлээ.

	— Танай цэрэг олон уу?

	— Олоон, олон авгай!

	— Хэчнээн бэ?

	— Нэг түмэн цэрэг бий, авгай. Одоо нэг түмэн цэрэг, маргааш нэг буман цэрэг ирнэ!

	— Тэгвэл та нар чинь, урагшлуур цэргийн анги юм шив дээ? Хэн та нарыг толгойлж яваа юм бэ?

	— Хан дагуулж яваа!

	— Хан биеэрээ юу?

	— Биеэрээ арай биш. Хан маргааш ирнэ; одоо шириний ноён Шихмат ирсэн!

	— Цэргийн хүрээ нь хаа байна?

	Өнөөх татаар хуурахгүй байна гэж дохиогоор үзүүлсэнд Поддубный Фетька,

	— Хүүш, Хлопко, гал чинь хаа байна! гэж хашхирмагц, тэр татаар сандарч

	— Ээ, авгай, ноёны цэргийн хүрээ ойрхоон, тун ойрхон; эндээс арван модны хэртэй газар бий! гэхэд нь Мөнгөн ноён тушааруун:

	— Газарчлаад яв!

	— Одоо болохгүй авгай. Зам яаж харагдана. Маргааш болно, авгай гэхэд нь Поддубный Фетька, галтай цуцал авч ирээд, тэр татаарын хүлээстэй гарыг төөнөх гэж,

	— Замаа олох уу чи, үгүй юу? гэхэд нь,

	— Олсоон, авгай, олсоон! гэлээ.

	— За, тэгвэл яамай. Одоо та минь, нэг юм идээд, энэ татаартаа бас юм идүүлээд дороо хөдөлж үзье! Оросын сүр хүч ямар байгааг дайсанд үзүүлье! гэж Мөнгөн ноён тушаалаа.

	
25 ДУГААР БҮЛЭГ : БАЙЛДААНД БЭЛДСЭН НЬ

	Олон дээрэмчний дунд цааш наашаа гүйх, хашхиралдах шуугилдах их л хөл үймээн дэгдсэнд Максим ер Мөнгөн ноёнд талархах үг хэлж завдсангүй. Чингээд, олон дээрэмчин жагсаад, модон дундуур аялан хөдөлсөн цаг, Максим морь зэвсгээ олж аваад, Мөнгөн ноёнтой зэрэгцэн хүрч ирээд,

	— За, ноёнтон, миний тэр баавгай нухаж өгсний хариуг нь надад өнөөдөр хариулж өг өө шив дээ! гэхэд нь Мөнгөн ноён,

	— Тэр чиг тийм байх учиртай юм. Бие биедээ туслалцах л гэж бид амьд яваа юм биш үү!? гэхэд нь, Мөнгөн ноёны дэргэд морьтой бас явалцаж явсан Билзэг өлгөж аваад, 

	— Ноён. таныг харж явахдаа сэтгэлд минь нэгэн бодол орлоо. Ижил мөрний адагт миний үлдээсэн нэгэн сайн эр, хэрэв тантай уулзсан бол юутай бил ээ! Миний өрөөсөн бөөр харц хүн боловч ноён таны сэтгэлд ихэд таалагдаж, тэр хүн ч гэсэн, танд таатай хайртай болох асан байх! Та битгий зэвүүцээрэй, зан авираар тантай их л адилхан хүн. Буянт орос улс гэж таны хэлэхэд, нүд тань гялалзаад ирсэн. Тэгэхэд би тэр Ермак гэдэг хүнийг саналаа. Дээрэмчин сайн эр боловч, эх нутагтаа үнэн хайртай, үнэн халуун сэтгэлтэй хүн дээ. Дэлхийн тоос дэмий хөдөлгөж явна гэж бодоход сэтгэлд энэлэлтэй байна. Эх нутагтаа хүчээ өгч шударгаар зүтгэдэг бол юу бил ээ! гэдэг асан, одоо л тэр хүнийг энэ татаартай тулуулж орхивол уу! Ганцаараа зуун эр цэрэгтэй дүйх хүн. Та минь ээ, намайгаа дагаад ор! гэж түүний хашхирах дууг нь сонсмогц, чадал зориг орж, бие нуруугаар ч өндөр, хүчээр ч давуу болсон шиг сэргэж, юунд ч торох тогтохгүй чадалтай болоод, тойрсон бүхэн л унан тусах болчихдог асан. Ноёнтон, та битгий ундууцаарай, та тэр хүнтэй эгээ л адилхан хүн шиг надад санагдлаа! гээд бодол болсонд Мөнгөн ноён, харанхуйд алсыг ширтэлхийлэн, маш болгоомжтойгоор урагшлан явж, Максим дуугүй явнам билээ. Олон дээрэмчний алхах хөлийн чимээ овор товорхийж, нойрссон дэлхийг одтой шөнө бүрхжээ. Хлопко Поддубный Фетька хоёр, сэлмээ сугалаад газарчлуулж яваа татаарын заасан зүг олон дээрэмчин нэлээд удаан явтал, алсаас нэгэн сонин бөгөөд хэмнэл бүхий дуу анир дуулдлаа. Тэр дуу чимээний байдал нь хүний дуу хоолой биш, бүрээ биш, чавхдаст хөгжмийн зэвсэг биш хачин бөгөөд хулс зэгс шил буюу чавхдасны адил хангинаж болдог юм бол, хулсанд салхи шуугьж байгаа юм бил үү гэж бодогдмоор ажээ. 

	Мөнгөн ноён, тэр чимээ сонсоод, мориныхоо амыг татаж

	— Энэ юун чимээ вэ? гэж асуулаа.

	Билзэг, малгайгаа аваад, эмээлийнхээ бүүрэгт хүртэл толгойгоо тонгойлгож,

	— Ноёон, би чагнан ажиж үзсүү гэлээ.

	Тэр хачин анир чимээ хэмжээ хэмтэй бөгөөд уяралтай байдал нь, заримдаа мөнгөн бишгүүр мэт хангинан, заримдаа салхинд найган ганхагч ой модны чимээ мэт дуурьссаар хээрийн салхи гэнэт хөдлөөд зогсчихсонтой адил гэв гэнэт чимээгүй болчихлоо.

	Билзэг түүнийг чагнаж байснаа инээж

	— За, одоо дуусаж шүү! Ямар сүрхий өргөн цээжтэй хүн бэ? Миний бодоход нэг амиар бараг хагас цаг үлээсэн дэг шүү! гэж дуугарахад нь Мөнгөн ноён гайхаж,

	— Юуны дуу чимээ вэ? гэж асууваас, Билзэг хариулруун:

	— Чебүзга! Тэднүүсийн хөгжмийн зэвсэг, манай цоор лимбэрхүү юм даг. Энэ, бодвол, башкирууд л байгаа бололтой. Хан гэдгээ дагаж, газар бүрийн золбин хэрмэл юм цугласан байх учиртай. Казан балгасныхан, Айдархан балгасныхан9 ногайн элдэв хэрмэл тэнэмэл юм овооролдон цугласан байх. Одоо дахиад хөгжимдөж эхэллээ! гэв.

	Алсаас сонсвол салхи ахин хөдөлсөн мэт чимээ гараад, тэр чимээ нь, урт бөгөөд уяралтай сайхан хөгжмийн аялгууны нугалбар болж байтлаа, нэг хэсэг болоод гэнэт, адууны тургих шиг огцомхноор төгсөн тасарсанд, Билзэг, чагнаж байснаа,

	— Энэ удаагийн ая нугалбар нь арай огцомдлоо. Муу нохой, амьсгаа нь гүйцэхгүй байна уу даа! гэтэл, дахиад дуу чимээ гарсан нь, урьдынхаасаа улам ч эгшигтэй сайхан нь, олон бяцхан жингэнүүр үргэлжлэн жингэнэж байгаа юм шиг болов. Билзэг түүнийг сонсоод одоо хөөмийдөж байгаа нь тэр! Холоос сонсоход, юу юм бэ? гэж гайхмаар байдаг юм. Тэгэхэд хөөмийлөх гэж ингэдэг юм билээ. Мондиуд чинь сүрхий халчихлаав шүү! гэжээ.

	Тэр уяралтай уйтай эгшиг нь хөгжилтэй хөөртэй эгшиг болон хангинаж байгааг нь ажваас, оросын уй уярал биш, оросын хөөр хөгжил ч биш, нүүдэл аймгийн догшин жавхлан тодорч, адуу унгалдах, аян дайнд дайчин баатар эрсийн уулгалан довтлох, нэг хязгаараас нөгөө хязгаар нүүн аялах улсын аян их явдал, эрт дээр илир балар цагийн уугал нутгаа мөрөөдөх гунил тодронхон сонстох ажээ.

	— Ноён, гэж Билзэг, Мөнгөн ноёны зүг хандаж, — Одоо цэргийн хүрээ нь ойрхон болж байгаа бололтой. Миний бодоход тэр дэвийн цаанаас лав гал нь харагдах байх. Би очиж заншлаад ирвэл яана? Ижил мөрний тэртээ би нэлээд дайралдаж байсан тул, сурамгай болсон хэрэг. Тэр завсар та манайхныг түр амсхийлгээд, орчин тойрны байдалтай дасган танилцуулж байвал ямар? гэхэд нь Мөнгөн ноён,

	— Тэгвэл явж үз дээ! гэлээ. 

	Билзэг тэгэхэд нь мориноосоо буугаад харанхуйд далд оров.

	Олон дээрэмчин түр амсхийж, зэр зэвсгээ шалгаад, байлдааны жагсаалаар явсан цуваагаа өөрчлөлгүй, тэр хэвээрээ газар сууж амрахдаа, цөмөөрөө дуу чимээгүй тэр үүсгэсэн явдлаа их чухал гэж дор бүрнээ ухааран, үг дуугүй тушаал дагаж гүйцэтгэхийн эрхмийг ухаарчээ. Тэр завсар өнөөх чебүзга гэдэг цоорын дуу үргэлжилсээр, сар, түмэн одон хээрийг гийгүүлсээр, орчин тойрны нам гүм сүр жавхлан төгөлдөр бөгөөд гагцхүү хааяа салхи татаж, дэрс шивээний бууралтсан толгойг долгиолуулах ажээ.

	Чингэсээр нэг цаг хяраатай болоход Бэлзэг огт сураг чимээгүй тул, Мөнгөн ноён баахан санаа зовж, яачихаа вэ дээ гэж байтал нь гэнэт гурваад алхмын газраас нэг хүн өвсөн дундаас овсхийн өндийн гарч ирсэнд Мөнгөн ноён цочиж, яаран сэлмээ шүүртэл, Билзэг инээмсэглэн,

	— Ноёон, аяар аяар, би байна шүү! гэлээ. Саяхан би энэ янзаар татаарын тэнд мярааж очоод, хамаг байдлыг нь заншлан мэдээд ирлээ. Одоо би тэдний байрласан байдлыг нь өөрсдийнхөө буусан газар мэт сайхан мэдэж авлаа. Ноён зөвшөөрвөл, би арваад сайн эр сонгон дагуулж очоод агтыг нь үргээж, татааруудыг сандаргая. Тэр самбаанд та болгоон тольдож, хоёр талаас нь сүртэйгээр хашхиран орж дайрвал, лавдуу нэгэн дундуурыг нь хядаж орхих нь баттай болно. Би үүнийг үүсгэл болгож л хэлж байгаа хэрэг; шөнийн тулаан гэж чадал шаарддаг юм шүү; нар мандахад ноён, та тушааж, бид тушаал гүйцэтгэх болно! гэхэд нь Мөнгөн ноён хэдийн тэр Билзэгийн ухмай сэргэлэнг мэдэх тул, санасан ёсоороо болог гэв.

	Тэгэхэд нь Билзэг олон дээрэмчний зүг

	— Та минь ээ, бид хоорондоо баахан маргалдсан боловч, урьдын юм дурдсан хүний нүдийг нь сугална гэгчээр, тэрийг дурдахаа байя. Миний хамт татаарын хүрээнд орох арван сайн эр хэн байна? гэхэд нь олон дээрэмчин, бид цөмөөрөө бэлхэн. Хэн дуртайгаа өөрөө мэдэж сонго! гэв.

	— За, тэгвэл сайн байна, намайг тоож итгэсэнд би та нараас сонгож, хэдэн хүн дагуулна. Поддубный Фетька, наашаа хүрээд ир. Хлопко чи бас яв. Тоншуул чи яв, Модчины хүү чи наашаа, Шигшүүр чи, бас Степка, Мишка, Муна, Дөш, Царцаа та хэд гараад ир! Чи Митька хаачих нь вэ? Чамайг би амлаагүй; ноёнтон энд бай; чамайг манай энэнд тэнцэхгүй учир явуулахгүй. За нэр бүхий та нар сэлмээ үлдээ. Мярааж гэтэхэд сэлэм аваад тээг болно, хутга л байвал болох нь тэр! Ганц сануулах минь, юу л гэснийг минь гүйцэтгэж, надгүйгээр ганц ч алхаж болохгүй шүү! Үг зөрчвөл голыг нь самнана шүү! гэхэд нь, Билзэгийн амласан тэднүүс цөм,

	— Жа, юу л гэвэл үгийг чинь дагана. Чухал явдалд оролцож байгаа тул, яалаа гэж үг зөрөх вэ гэхэд нь дээрэмчний тэргүүлэгч Билзэг,

	— Ноён, тэр бэл харав уу? Тэнд хүрээд очтол, та нарт тэдний гал нь харагдах болно. Миний саналаар болбол, та бүхэн тэр бэлд хүрээд, миний хашхиран хүүхрэхийг хүлээвэл сайн байна. Агтыг нь үргээж, дуу шуу тавьсан хойно та нар тэр буруу номтныг дайран орох цаг боллоо гэж мэдээрэгтүй. Тэгвэл, тэдэнд хөл гишгэх газар олдохгүй болж, агтаа алдчихаад, нэг талаас нь бид, нөгөө талаас нь балчигтай горхинд хавчигдан сандрах болно гэж захихад нь Мөнгөн ноён, Билзэгийн тэр захиа ёсоор болгоно гэж ам алдлаа.

	Чингээд, Билзэг тэргүүлэгч, арван сайн эрээ дагуулан өнөөх чебүзга гэдэг цоорын дуу дуулдах зүг одоод, төдхөн ул мөргүй далд орчихлоо. Үл мэдэх хүн, Билзэг нөхөд сэлттэйгээ тэр байж байсан газартаа л бүгж нуугдсан байх гэж бодогдмоор боловч, ажигч хүн сайн харвал, салхины зүг чигээс ангид хамаагүй хөдөлж байгаа өвсний найгах налрах байдал бийг анзаарч болом байв.

	Хагас цагийн хэртэй болоод Билзэг нөхөд сэлттэйгээ татаарын гэр байгаа газар ойртон оджээ. Дэрс хялгана дундаас Билзэг толгой өндийн ажиж харваас, өмнө нь тавиад алхмын газар задгай гал түүдгийн гэрэлд хэдэн башкир гал тойрон завилан суугаад зарим нь судалтай дээлтэй, зарим нь нэхий дээлтэй, зарим нь тэмээний унгасаар сүлжсэн уранхай ёрог дээлтэй. Дэргэдээ газар жадаа шаагаад, тэр жадны сүүдэр нь галын гэрэлд маш урт бөгөөд, Билзэгт хүрэх ажээ. Тэр хэдэн Башкир агтчины манаж байгаа хэдэн мянган агт бөөнөөрөө ойр хавьд нь бэлчиж, зуугаад алхмын тэртээ олон галын гэрэлд тоо томшгүй эсгий гэр харагдаж байв.

	Башкир агтчин, цэргийн агт нэг их манах сэргийлэхгүй амгалан байгаа нь, Ижил мөрний хөвөөнөөс Рязань хот хүртэл өчнөөн хол газар явж ирэхдээ, өөдөөсөө тулах эсэргүүцэлгүй яваад ирсэн учир, цэрэг татан бууж, тулан хөндөлдөх дайсангүй гэж санаа амраад, чоно нохойгоос чебүзга гэдэг цоорын дуугаар аргална гэж сууж байсан ажээ. Чингээд дөрвөн башкир агтчин, дээд үүдэн шүдэндээ урт цоор тулгаад, уужим өргөн цээжиндээ тэнхээ мэдэн хий амьсгаад, хуруу даран, амьсгалынхаа тэнхээ мэдэн цоордож байв. Бусад нь цоорын эгшигт нийлүүлэн хөөмийлж чинэрэн улайсан их шанаатай царай нь түүдэг галын гэрэлд тодхон харагдах ажээ.

	Билзэг тэдний байдлыг хэдэн минут шохоорхон харж байхдаа, хутгаа сугалаад дайран орж, сэхээ ухаан авахын завдалгүйгээр хутгалж орхих уу цөмийг нь, үгүй бол, агтыг нь үргээн хөөж орхиод агтчиныг нь хядаж гарах уу? гэж бодоход нь, яасан чиг аятайхан болмоор санагдаж, ийм олон агт бөөгнөрөөд байж байгааг учиртайхан үргээвэл, гэрийг нь хэмх дайрч, ихэд түйвээн сандраах юм байна. Наад энэ хэдэн агтчин монди нар чиг бас, дайран ороход их л таатай байдалтай. Цоордон хөөмийлж байгаа чимээнд нь мяраасаар хошоод алхмын газар ойртоод очиход огт сэжиг авахгүй дэг ээ! гэж бодохдоо тэр башкируудын цусыг нь хольж, таваа ханана гэж бодоод, дэргэдээ бүгсэн нөхөртөө сэм шивнэж,

	— Шигшүүр чи хоолой чинь зангираагүй биз? Сүртэйгээр бархирч чадах байна уу, чи? гэж асууваас, Шигшүүр хариу шивнэн,

	— Чи өөрөө яасан юм бэ? гэв.

	— Миний хоолой баахан сөөчихсөн шиг болоод байна гэхэд нь,

	— Тэгвэл, би бархираад үзье л дээ. Бархирах уу? гэхэд нь

	— Арай болоогүй. Тэрүүгээр мярааж, агтад нь аль болохоор ойртож очоод чамайг ажиж, чихээ хулмалзахад нь аль л сүр ихтэйгээр бархираад, тэр олон гэрийн зүг дайруулан үргээж үз! гэхэд Шигшүүр толгойгоо дохиод, дэрс хялгана дундуур далд оров.

	Билзэг, бусад нөхдийнхөө зүг

	— За та минь, энэ буруу номтны зүг намайгаа дагаад мөлхөн мярааж үз. Хориод хүн байгаа юм бололтой. Бид есөн хүн болохоор, та нар, хүн бүр хоёрыг нух, би дөрвийн учрыг олно. Шигшүүрийн сүртэйгээр бархирах дохио өгмөгц, бүгдээрээ нэгэн зэрэг хашхиран дайрна шүү! Бэлэн зэлэн болов уу? гэхэд нь

	— Бэлээн! гэж дээрэмчид хариуллаа.

	Тэргүүлэгч Билзэг нь амьсгаагаа аваад, биеэ шилгээж засаад, урт хутгаа сугалж эхлэв.

	
26 ДУГААР БҮЛЭГ : АНД БОЛЦГООЛОО

	Татаарын цэргийн хүрээний хавьд сайх явдал болж байхад, Мөнгөн ноён, тэр газраа хоёр модны хэртэй газар хэзээ дохио өгдөг бол гэж тэсгэлгүй хүлээж суув. Дэргэдээс нь огт холдолгүй бараадаж байсан Максим,

	— Ноёон, одоо чиг нэг их хүлээхгүй, мөдхөн тулаан болох вий. Нар мандахын үед манай нэг хэсэг маань лав амь үрэгдсэн байх болно. Тэгээд, би нэг юм хүсэх санаатай юм сан... гэхэд нь,

	— Юу хүсэх нь вэ, Максим минь? гэхэд,

	— Уг нь ялимгүй юм. Тэгэвч амнаас гарахад бэрх... гэхлээр нь,

	— Хэлэх юм байвал, Максим минь, хэлээд бай! гэлээ.

	— Чин үнэнээ хэлэхэд, би хороо балгаснаас сэм гарч ирсэн юм аа. Эцэг явуулах дургүй, эх миний явсныг мэдээгүй байгаа. Ер этгээдчиний алба тун чиг ой гутмаар муухай санагдаад, этгээдчин болж явснаас, усанд орж үхсэн дээр гэж бодогдох болж ирсэн билээ. Ноёон, миний бие бол, эцэг эхийн ганц хүү, дээрээ ах, дороо дүүгүй хүн. Арван есөн настай болох гэж байна. Одоо хүртэл чин үгээ хэлэх нөхөр сүүдэргүй явлаа. Тэр олны дунд цор ганцаараа явсаар, надад хань нөхөр болох хүн нэг ч үгүй, цөмөөрөө хөндий хүйтэн. Хараад байхад, цөмөөрөө бие биеийнхээ ул шагайгаад л, яаж нэгийгээ идэж, дээшээ нүүр тал олох вэ? гэж бодохоос өөр юмгүй. Өдөр бүр эрүүдэн шүүж алах цаазлахаас өөр ажилгүй. Сүмээс холдохгүй мөргөл хийж байх мөртөө, хүн хороохын хувьд дээрэмчнээс долоон дор. Сангаас хишиг хүртэж, нутаг газар олж авбал, бүх Орос улс тэр чигээрээ баларсан ч тэдэнд огт хамаагүй! Хаан эзэн хэдий догшин боловч, хааяа хааяа үнэн үг сонсдог удаа бий. Тэгэхэд этгээдчин тэдний нэг нь чиг гэсэн, үнэн үг хэлэх амгүй! Цөмөөрөө хаан юу л гэвэл, жаа гэж, аль л болохоор зусардан нийлүүлж, нүүр олохын хойноос үхэж байдаг! Ноён тантай анх учраад дотор минь онгойж, үнэн үгээ би хэлж байна шүү, садан хүнтэй золгосон шиг сэтгэл сэргэсэн шүү! Нэр таниагүй мөртөө, зүс байдал чинь надад сайхан санагдаж, харц чинь тэдний харж байгаагаас өмнөө, хэлж байгаа үг чинь, тэдний үгнээс этгээд ондоо байсан даа. Годунов, тэдний дундаас арай ондоо юм уу гэмээр боловч, таны дэргэд юмгүй дээ. Зэвсэггүй мөртөө баавгайн өмнөөс зоригтой тулах гэж байсныг тань харж байлаа; өнөөх өвгөн сайд ноёнд хор балгуулаад, танд архитай хундага барьж байх үед би бас л ажиглан таныг харж байлаа; цаазаар аваачих гэж туугдаж явахыг тань харж байлаа; өнөөдөр дээрэмчин эрстэй ярьж байгааг тань бас харлаа. Тэврээд ойчмоор дотно элгэн санагдсан даа, та миний сэтгэлд! гээд, нүдээ дорогш болгон өгүүлрүүн, — Ноён, та миний үхээнц тэнэг үгэнд битгий жигшин гайх. Би тантай нөхөр садан болох гэж өдөж байгаа хэрэг бус, таныг ямар хүн, биеэ ямар амьтан байгааг би мэдэж байна аа. Гагцхүү өөрийн эрхгүй, танд тун чиг хайртай болсон тул, халуун санасан үгээ хэлэх амаа тэвчин барьж чадахгүй, сэтгэл зүрх минь өөрийн эрхгүй таны зүг тэмүүлээд байна л! гэхэд нь Мөнгөн ноён,

	— Максим минь, миний сэтгэлд чи бас таатай сайхан санагдсан шүү! гээд гарыг нь чанга атгаж өгүүлрүүн, — Төрсөн дүүгээс минь ялгаагүй хайртай хүн болсон шүү, чи надад! гэхэд нь,

	— Ээ, ноён минь, би ганц гялайлаа даа! Ганц гялайлаа! Нэгэнт ам нээснээс хойш санасан бүгдийгээ хэлсүү. Намайг голдоггүй юм байна та гэж би мэдлээ. Одоо тулаанд орох гэж байгаагийн өмнө, манай эртний номын ёсоор анд бололцохыг зөвшөөн соёрхоно уу, ноён минь! Миний туйлын хүсэл тэр дээ! Ноён түүнд битгий хилэгнээрэй. Цаашаа бас амьд явахын хувь зохиол бий гэж мэддэг байсан бол, би энэ хүслээ айлтгахгүй сэн. Надтай анд болоход би таны энд хүрч тэнцэхгүйгээ мэднэ. Гэвч, одоо,.. гэтэл нь Мөнгөн ноён үгийг нь тасалж өгүүлрүүн

	— Максим аа, тийм тусгүй үг хэлж, тэнгэр сахиусыг хилэгнүүлээд яах юм! Надтай анд үл болох ямар шалтгаан байх вэ? Миний уг угсааг чинийхээс эрхэм гэдгийг би мэдэх боловч, тэр бол албан тамгын газар зэрэг цэс хэлэлцэхэд хэрэглэх зүйл болохоос, татаартай тулалдахын өмнө, эзгүй хээр газар угсаа дээр дор гэж хэлэлцэх зүйлгүй, хан харцын өмнө зэрэг цэс хэлэлцэхээс, хан тэнгэрийн өмнө тийм юм хэлэлцэхгүй, цөмөөрөө чи бид хоёр эрх адил болно. Анд болсугай, Максим минь! гээд Мөнгөн ноён, хээтэй алтан оосорт загалмай сахиусаа хүзүүнээс мултлан авч, анд болохын тэмдэг болгож Максимд өгөв.

	Максим хүзүүнээсээ бас мяндсан оосортой энгийн зэс загалмайгаа мултлан авч, адис аваад, залбирч Мөнгөн ноёнд өгөхдөө

	— Ноёнд үүнийгээ барьсуу. Хаанд нүүртэй болоогүй ядуу харц байх үед маань эх минь надад адис болгож өгсөн сахиус юм даа. Миний хамгийн нандин хайртай юм энэ дээ. Ноён эрхэмлэж яваарай гэж барихад нь аваад, хоёулаа залбиралцаж, загалмайгаа солилцоод тэврэлдэв.

	Максимын царай нь гэрэлтэй болж 

	— Одоо та миний анд ах боллоо! Юу ч болоход би танаас салж холдохгүй таны нөхөр садан хүн — миний нөхөр садан болио, таны өстөн дайсан хүн — миний өстөн дайсан болно, танай хайртай юмыг би хайрлаж, таны хилэгнэдэг юманд би уур шатаж, таны бодлоор бодож явна! Одоо би үхэх цаг нь ирсэн ч гомдолгүй, амьд явсан ч гашуудалгүй, алтан дэлхийд анд ахтай, үхдэг бол ахынхаа төлөө л үхнэ гэж бодож явах бахтай сайхан боллоо! гэхэд нь Мөнгөн ноёны сэтгэл нь хөдөлж,

	— Максим минь, тэнгэр мэдтүгэй, би чамтай үнэн санаанаасаа анд барилдсан шуу; амь хагацталаа чамаас хагацахгүй! гэж хэлэхэд нь Максим

	— Анд ахын тэр үгэнд үнэн сэтгэлээс баярлалаа! Яалаа гэж хагацах вэ? Тэнгэр өршөөж, амь нас мэнд гарвал, эх нутагтаа ачийг нь юугаар хариулж, Буянт орос улс түмэндээ яаж хүчин зүтгэхийн арга сүвэгчлэм заа! Орос улсын хамаг юм нь мөхөж, хаанд хүчин зүтгэхдээ ганц этгээдчин болж зүтгэх гэж хаа байх вэ? гэж сэтгэл ихэд хөдлөн хэвтлээ, гэнэт үгээ таслаад, Мөнгөн ноёны гараас шүүрэн сонсвоос, алсаас сүртэйгээр бархирах чимээ гарч, агаарын хий донсолгож, газар дэлхий донслох мэт болоод, сандран шуугилдах анир, учир мэдэгдэхгүй чимээ татаар цэргийн хүрээний зүгээс дуулдаж, Мөнгөн ноён Максим хоёрын дэргэдүүр хэдэн морь, дэлээ хийсгэн давхиж өнгөрсөнд,

	— Одоо л хөдөлдөг цаг боллоо! гээд Мөнгөн ноён мориндоо мордож, сэлмээ хуйнаас нь сугалаад, — За, та минь, миний үг тушаал дагаж яв. Битгий овооролдон шавааралдаарай, битгий бутран сарниарай. Хүн бүр жагсаалынхаа байрыг сайн мэдэж ав, намайг дагаад яв! гэхэд нь газар сууж байсан олон дээрэмчин ухасхийцгээж, цөмөөрөө Мөнгөн ноёныг дагалдан, дайсны цэргийн гол халхалж байсан бор толгойг даван дайрлаа. Тэгэхэд нүдэнд нь урьд үзэгдээгүй жигтэй юм харагдсан нь, татаар цэргийн хүрээний зүг өргөн талын зүгээс түймрийн гал мушгиралдан салаалж, нийлэн салан дэлгэрсээр улам ойртож явав.

	— Манай Билзэг сүрхийеэ! Манайхан сүрхийеэ! гэж олон дээрэмчин хашхиралдаад, түймэр тавьж, салхи руу яг татаарын цэргийн хүрээ чиглүүлж буруу номтны өөдөөс түймэрдлээв шүү! гэлдлээ.

	Хээрийн түймэр тун сүрхий ширүүлж, татаар цэргийн хүрээний нэг талаас нь галт далай мэт болж, гал татаар цэргийн хүрээний захын гэрт хүрч, цэргийн хүрээнээ хөл алдаж бужигнаж байгаа нь шоргоолж үймэх адил ажээ.

	Галын аюулаас амь гарах гэж олон дээрэмчний зүг дутаан гүйж яваа татаарын өөдөөс Мөнгөн ноён зандран тушааж,

	— Та минь, дайран орцгоо! Усанд хөөж шахаж, түймрийн зүг хавчин хөө! гэхэд нь олон дээрэмчин нэгэн зэргээр хашхиран дайрч, алалдан хядав.

	Нар мандахад тулаан үргэлжилсээр бөгөөд талаар дүүрэн алагдсан татаар унажээ.

	Нэг талаас түймэрт, нөгөө талаас Мөнгөн ноёны цэрэгт хавчигдсан дайсан, тэвдэж сандарсандаа горхины бамбалзуур балчгийн зүг дутааж, олон хүн ус балчигт цацан үхжээ. Бас нэг хэсэг нь түймрийн галд хуйхран үхэж, нэг хэсэг нь утаанд бүтэн согтож үхсэн байв. Агт нь үргэж сандарснаасаа болж, эхлээд татаар цэргийнхээ хүрээ дайрахдаа, тун олон гэр хэмх дайраад татаарыг тун ч их бачимдуулсан тул, агтад дайруулсан татаар цэрэг, дайсантай тулж байна гэж өөр зуураа тулалдаад, бие биеэ гишгэцгээн, агтын дайрахаас дутаажээ. Нэг хэсэг нь түймрийн галд шурган, галын цаад талд гүйн гарч, хээр сарнин тархжээ. Нөгөө нэгэн хэсгийг Ширин балгасны ноён Шихмад чүү чамай цуглуулан бөөгнүүлээд, горхийг туулан гаталж, нөгөө эрэг дээр нь жагсаад, дийлсэн баяр хөөр болж байгаа оросын зүг түмэн сум харван буулгаж, олон дээрэмчин, биедээ гагцхүү мэс байхаас, харвах зэвсэггүй учир сандарч үймэлджээ.

	Мөнгөн ноён аргадах, тушаах зэргээр тэднийг тогтоож үзэх гэж ядаж байх тэр завсар татаар цэрэг, халдах дайсныг харван хядаж, горхийг гатлан, Мөнгөн ноёны араас нь дайран орох аюул бий болов. Тэгтэл, Мөнгөн ноёны дэргэд гэнэт Билзэг хүрч ирэн, хүрэн улаан царай нь улам ч улаан зээрд болж, цамц нь урагдаж, хутганаас нь цус дуслан, олон дээрэмчний зүг өндөр дуугаар

	— Нөхөөд, тогтож үз! Гавшгай нөхөд, тогтож хайрла! Та нарын нүд яав? Туслах цэрэг айсуйг эс харав уу? гэж хашхирав.

	Нээрэн горхины тэртээ талд байлдааны жагсаалаар цэрэг айсаж, мандах нарны гэрэлд жадны гилбэр, алман сүх гялалзан харагдав.

	— Үгүй тэр чинь татаар цэрэг биш үү? гэж нэг хүн дуугарсанд,

	— Чи өөрөө л татаар байлгүй дээ! Татаар цэрэг ингэж явдаг юм уу? Татаарыг явган явахыг чи хэзээ үзсэн юм бэ? Тэр бор морьтой түрүүлж яваа жанжныг харав уу? Татаар хуяг ийм байдаг юм уу? гэтэл нь олон дээрэмчин,

	— Манай шашинтан айсуй! Та минь ээ, тогтож хайрла, манай шашинтан айсуй л! Маныгаа тэнхрүүлэх гэж наашилж явна л! гэж хашхирав.

	— Ноёон, дайсны хогууд, манай зүг харвахаа бас татаж хэрэг биш болсныг мэдэж байх шив! Тэр айсаж байгаа цэрэг, татаартай тулаад ирэхэд нь би олом зааж өгсүү. Олмоор гараад, дайсныг өрөөсөн бөөрнөөс нь өлгөн дайръя! гэлээ.

	Тэр айсуй цэрэг улам ойртсоор, зэр зэвсэг, хувцас хунар нь манай дээрэмчний хувцасны адил янз бүрийн маяг байдалтай нь танигдах боллоо. Явган тэр цэргийн толгой дээр нь тариа түгсэх түгсүүр, өвсний хадуур сэрээ арзайн үзэгдэж, яаран сандан аль л дайралдсан иртэй зэвсэг гэмээр юм шүүрэн цувсан тариачны байдал шинжтэй бөгөөд, гагцхүү түрүүнд нь яваа хэсэг цэргийн өмссөн нь нэгэн өнгийн дээлтэй бөгөөд гартаа алман  сүх жад барьцгаажээ. Тэр цэргийн удирдагч нь чилгэр нуруутай залуу эр. Толгойдоо гялалзсан дуулга өмссөн бөгөөд урт хонгор үс нь дуулганы дороос унжжээ. Мориныхоо жолоог чадамгайгаар барьж, бор саарал морь нь дайсны зүг унгалдан, нэг хөл дээрээ цоройж, нэг тэгшхэн алхалж явах ажээ.

	Тэр жанжин цэргийн өөдөөс үүл мэт сум шуугин бууж эхэлсэн тэр самбаагаар Мөнгөн ноён, өнөөх горхины олмоор гатлаад, дайсны зүг олон нөхөд цэрэгтэйгээ дайран орвоос, нөгөө талаас нь ирсэн цэрэг бас цаанаас нь татаарыг хавчин байлдав. Чингээд, нэг цаг хяраатай тулалдтал, Мөнгөн ноён, морио услах гэж түр хажуу тийшээ зайлаад, олмоо чангалах гэж байтал Маским барааг нь таниад, холоос яаран довтолж ирээд,

	— За анд ах, тэнгэр манай буянт Орос улсыг ивээх юм байх аа! Манайхан лав дийлэх байх шүү! гэж баярлан өгүүлэхэд, Мөнгөн ноён,

	— Тэгэх вий! Маньд хүч нэмэр болж ирсэн тэр ноёны ач даа! Зүүн баруунгүй цавчиж байхыг нь харав уу, чи? Хэн гэгч вэ, тэр хүн? Үзсэн ч юм шиг гэхэд нь Максим,

	— Та танихгүй байна гэж үү? гэлээ.

	— Чи таних юм уу? гэж хариу асууваас,

	— Танилгүй яах вэ! Өнөөдрийн энэ тулаанаар хир хилэнцээ их нимгэлнэ дээ, тэр хүн! Ах, та чиг таних л учиртай юм сан даа. Басманов Федька гэдэг хүн шүү дээ! гэхэд нь,

	— Басманов уу? Мөн гэж үү? Нээрэн юм биз дээ? гэхэд нь,

	— Мөн, мөн! Мөн гэхэд, урьдахаасаа шал ондоо хүн болчихлоов шүү! Урьд нь цэгдэг өмсөөд, эм хүн шиг бүжин биелж байдаг юм сан. Одоо хор нь хөдлөөд, тариачин хамжлагаа татаж, татаарыг дайран орж л дээ! Бяр чадал ч орчхож, хачин юм даа! Үгүй, ийм хэрэг тохиолдсон өнөөдөр хүн, муугаа халж ондоо бололгүй чиг яах вэ даа! гэж Максимын сэтгэл хөдлөн, нүд нь гялалзан баясаж өгүүлрүүн, — Ах ноён, би өнөөдөр өөрөө өөрийнхөө биеийг хүртэл танихгүй болчихлоо. Хороо балгаснаас зайлан одох үед, ер насны хэмжээ гүйцэж байгаа байх гэж бодож явсан билээ. Энэ буруу номтонтой тулаад үзэх санаа байсан боловч, дарах гэсэн санаагүй, дарахад надаас илүү сайн баатар эр хэрэгтэй. Би тулахдаа, толгойгоо татаар сэлмэнд авхуулсуу гэж бодож явсан хүн дээ. Одоо санаа өөр болж, амьд явах асан гэж сэргэн боддог боллоо! Ноён ах, салхи, тулааны чимээг хөөн зайлуулахад болжморын жиргэх нь үе үе дуулдаад байгааг ажив уу? Миний сэтгэлд бас чингэж болжмор жиргэн донгодож байгаа юм шиг сайхан болж, нэг насаар барамгүй чадал зориг орсон шиг болчихлоо! Үүр цайсан цагаас нааш миний цээжинд хэчнээн бодол орсныг хэлэх үү? Эх нутагтаа хэчнээн сайнаар зүтгэж, хэчнээн тус бүтээж болохыг сая дотор онгойж, ухааран сэнхэрч авлаа! Таныг хаан эзэн өршөөн хэлтрүүлэх вий! Тэгэлгүй чиг яах вэ! Өршөөн хэлтрүүлэх болтугай, элсэглэн дотночлох ч юуны магад! Тэгэхэд та намайг дэргэдээ шадар болгоорой. Адашев, Сильвестер хоёр шиг хамт сэтгэл хүчээ нийлүүлэн бодож ажиллая. Би хамаг бодсон санаснаа цөмийг нь танд хэлж өгнө. Одоо түр уучлаарай, би дахиад тулаанд орлоо. Басмановыг бүсэлчихсэн бололтой. Тэр хүн өөдгүй хүн боловч тэнхрүүлэх хэрэгтэй гэхэд нь Мөнгөн ноён Максимыг бараг эцэг хүний нүдээр энхрийлэн үзэж,

	— Максим минь, болгоомжилж яваарай! Тулаанд хамаагүй, нүүр нүдгүй битгий ор; цус бялдсан байх шив биед чинь! гэхэд Максим, цамцаа сэтгэл хөгжин хараад,

	— Энэ лав дайсны цус. Миний биед огт гэм олсон зүйлгүй; таны сахиус намайг харжээ! гэтэл нь зэгсэн дунд нуугдаж байсан нэг татаар хүн мөлхөн гарч ирээд сумаа онилон Максимыг харвачихад нь хатан татаар нум ханхийгээд, сум нь шурдхийж, Максимын хэнхдэгт яг зүрхэн тус оносонд морин дээрээ найгалзан шарваад; мориныхоо дэлээс шүүрч унах дургүй боловч нэгэнт цаг ирсэн тул, газар ойчоод, хөлөөрөө дөрөөндөө чиргүүлдэн морь нь авч давхив. Максим алдлан ойчоод, үс нь газар шүүрдэн, цус нь зурайн улаан мөр татаж, мориндоо чирэгдэв.

	Хороо балгасанд өлзий бус мэдээ нь хүрч, Максимын эх нь, хөгшин миний хойноос ном буян хийж, нүдийг минь аниулах хүнгүй боллоо гэж гаслан уйлж гашуудавч, хайртай үрээ босгохоос өнгөрлөө!

	Хороо балгасанд тэр өлзий бус мэдээ хүрч, Малюта эцэг нь сонсоод, шүдээ хавиран хорсож, олон татаарыг дайран орж, гянданд толгойг нь бухал шиг овоолон тас цавчиж, хүний цусыг ханатлаа урсгавч, хүүгээ босгохоос өнгөрлөө!

	Мөнгөн ноён байлдаан тулаан, татаар дайсныг огт мартаад, Басманов тэр буруу номтныг хөөн үлдэж буйг ч харахгүй, Билзэг олон дээрэмчидтэйгээ тэр дутааж яваа дайсны зам боон хядаж байгааг ч анзаарахгүй, гагцхүү анд дүүгийн морь нь талд чирэн давхиж буйг л харан сандарч, яаран хүлэг мориндоо мордоод хойноос нь элдэж, морийг нь хазаар жолооноос нь шүүрэн барьж аваад, яаран мориноосоо бууж, Максимын хөлийг дөрөөнөөс нь мултлав.

	— Максим, Максим! гэж өмнө нь сөхрөөд, толгойг нь өндийлгөн, — Анд хайртай дүү минь, амьд байна уу, чи минь? Нүдээ нээж, хариу үг хэлээч! гэж гаслан дуугарахад нь Максим бүдэг болсон нүдээ нээн, гараа сарвайж

	— Анд ах минь, намайгаа уучлаарай! Хамт явж, ахыг бараадаж би чадсангүй. Хоёулаа хийе гэсэн их үйлсийг та л ганцаараа гүйцээх боллоо! гэхэд нь, насан эцэс болж байгаа тэр хүний халуун магнайг нь таалан үнсээд,

	— Максим минь, надад захиас гэрээ үг байна уу? гэхэд нь,

	— Эхэд минь миний эцсийн мэндийг хүргээрэй, ээжийгээ дурдсаар өнгөрлөө гэж хэлээрэй... гэхэд нь Мөнгөн ноён нүднийхээ нулимс арай чамай гэж барин хариу өчрүүн:

	— Хэлнэ ээ хэлнэ, Максим минь гэлээ.

	— Миний зүүж яваа энэ загалмайг эжийд минь хүргэж өгөөд, миний танд өгсөн загалмайг анд болсон намайгаа дурдан зүүж яваарай... гэхэд нь,

	— Анд дүү минь, өөр хэлэх захих юм бий юу? Сэтгэл зүрхний хайртай хэлүүлэх юм бий юу? Бүү ич, Максим минь, эжийгээсээ гадна бас хайртай хүн бий юу? гэхэд нь,

	— Хайртайгаас эх нутаг, буянт Орос улсаа л би хайрладаг! Эх нутгаа эхээсээ дутуугүй хайрладаг байлаа. Өөр хайртай охин гэж юм надад үгүй! гээд нүдээ аниваас царай нь минчийж, халуу оргин, амьсгал нь давхцав. 

	Хоромхон зуур болоод, дахин нүдээ нээж Мөнгөн ноёныг харан,

	— Анд ах минь, хүйтэн гэгчийн уснаас оочих юм сан гэхэд нь ус ойр тул, Мөнгөн ноён дуулгаараа ус хутгаад Максимд өгөв.

	— Одоо дотор онгойх шиг боллоо. Намайг өндийлгөөд өгнө үү, би залбиран наманчилж үзье! гэхэд нь Мөнгөн ноён Максимыг түшин өндийлгөвөөс, орчин тойрныг бүдхэрч байгаа нүдээрээ харж, зүг зүг зугтаан буй татаарыг харчхаад мишээж,

	— Ноён, ах, би тэнгэр маныг харах байх гэсэн шүү дээ. Одоо хар л даа татаарын бут үсрэн дутааж байгааг нь... Миний нүд бүрэлзээд, ээ, одоо үхэх нь яасан ч хэцүү юм бэ дээ?.. гэж хэлэнгүүт амнаас нь цус олгойдон, — Ээ, тэнгэр минь, миний сүнсийг харан соёрх оо гээд үхэтхийн унав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

Заметки

		[←1]
	 Бойдаа гэдэг тушаал бол, урдын цагт ноёд сайдын гэрийн зарц нарыг захиран даргалдаг хүнийг манжаар нэрлэсэн тушаал болно. Монголоор даруй бой гэж гэрийн, да гэж дарга гэсэн үг бөгөөд, Дайчин улсын үед төрийн хэл байсан манж хэлээр бойдаа гэж нэрлэсээр нэгэнт заншил болсон ёс дагаж энд бойдаа гэдгээр нь хэрэглэлээ. Орос хэлнээ заримдаа дворецкий, заримдаа франц хэлээр мажордом гэж хэрэглэдэг нь даруй манайхны манжаар бойдаа, монголоор гэрийн дарга гэж байсантай яг дүйх нэр болно




	[←2]
	 Айсихь гэдэгт оросын «ведьма» гэдэг дүйх нэр болно. Европ - орос домогт айсихь эмс, урт иштэй шүүр унан шөнө нисдэг бөгөөд чөтгөр шулмын зэрэг хүн бусын аймагтай зузаан барилдлагатай хэмээн үлгэрт гардаг юм




	[←3]
	 Бат гүн гэж монголоор хамгийн бат бэх гянданг нэрлэдэг нэр




	[←4]
	 Христосын шашинтан, Тэнгэр сахиусандаа залбирахдаа, магнай элэг, зүүн баруун мөрөндөө хурууныхаа үзүүр хүргэж, христос тэнгэрийг хадсан загалмайг дүрслэн залбирдгийг загалмайдах гэдэг юм. Нэгэн зүйлийн наманчлан залбирах ёс. Христосын ром - католик шашинтан мөн алга хавсран наманчлах ёс бий




	[←5]
	 Сэнгүн гэдэг эртний үг бол, орос хэлний эртний воевода гэдэг үгтэй дүйнэ. Тэр учраас, орос хэлнээ воеводство гэдгийг монголоор даруй сэнгүнлиг хэмээн дүйлгэдэг учиртайг дурдан толилуулъя




	[←6]
	 Заншлах гэж бусад хүнд мэдэгдэлгүйгээр сэм санаа байдлыг нь ажин мэдэхийн нэр. Тагнах гэдэгт утга ойролцоо үг. Тагнах гэж угтаа чагнах гэсэн утгатай бөгөөд, тагнах - чагнах гэдэг нь чимээгүйхэн юм чагнаж, битүүгээр мэдэж явахын нэр - оросоор «подслушивать» гэсэн утгатай үг байж, хожим тагнах гэдэгт нь далд эчнээгээр сонсон чагнахаас гадна, харах сурах зэргийг багтаан - разведывать, шпионить гэсэн утга бас нэмэгдсэн боловч, уул чагнан ажих гэсэн язгуурын утга нь хэвээрээ бий бөгөөд, гайхах, тагнах, гайхан тагнах гэдэг хоршоо үгнээ гайхан чагнах гэж энэ маань юухан билээ гэж гайхан байж чагнах сонсох зэргээр бодолхийлэхийг заасан хоршоо үгнээ уул утга нь тодорхой бий




	[←7]
	 Хүүрзгэнэ гэж тагтаа шувууны нэр, Худам монголоор кегюрджеген-е гэж бичдэгийг бид одоо хэгүүрзгэнэ буюу хүүрзгэнэ гэж уншин дууддаг бөгөөд кирилл «үсгийн дүрмээр» хүүрзгэнэ хэмээн бичин амуу. Түүхэн хөгжлийн үүднээс эртний кегүрджеген-е гэдэг нь хэгүрдзэгэнэ болж, тэр нь хүүрзгэнэ болж ирсэн авиазүйн хөгжлийн замналтай болохоос хүүрзгэнэ гэж РЗГ гэсэн гурван гийгүүлэгч давхацсан ёс, монгол хэлний үеийн бүтцэд байхгүй тул, чухамхүү шинжлэх ухааны зөр бичих зүйд энэ мэт хөгжлийн зүй тогтоол цөм тусгалаа олсон байх учиртай байх болно. «Үсгийн дүрэм» байгаа үед тийм шинжлэх ухааны асуудлын шат хүртэл нэлээд зайтай байгаа хэрэг




	[←8]
	 Чархи гэж нэгэн зүйлийн гутлын нэр. Ул зулаг нь үргэлж шаахай бөгөөд эмдом зэргийн модны дурсаар слав үндэстэн орос, польш, украйн, беларусчууд сүлждэг, мөн ангийн арьсаар хийдэг нэгэн зүйл бий. Оросоор «лапоть», түрэг хэлтэн «чарук», монголчууд чархи хэмээн нэрийдсээр иржээ




	[←9]
	 Казань гэж татаар хотын нэр; Айдархаан гэж мөн хотын нэр бөгөөд орос хэлнээ Астрахань гэж сунжирчээ. Монгол бичигт, мөн Ижил мөрний торгууд дөрвөдийн хэлнээ одоо хүртэл Айдархан гэсээр буй. (Орчуулагч)

